
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	УДИРТГАЛ

	Хошин шог үлгэр нь хүний зан байдал, аж төрөл, анги нийгмийн харьцаа, үнэн байдалд байгаа гэм хор, муу муухай, дутагдал доголдлыг ард түмэн ухамсарлан таньж түүнд хошин шогоор хандсаны гэрч байдаг. Хошин шог хандлага гэдэг бол хүний зан байдал, нийгмийн үнэн байдалд байгаа шударга биш, муу муухайг дотроос нь илчлэн шүүмжлэхийн нэр юм. 

	Ийм хошин шог инээдэмт үлгэрийн тоонд хар феодалуудын зан байдал, авирлалыг шүүмжилсэн «Могжоохон даагатай, Жогжоохон хүү» (2, 9—10; 10, 14—16), «Өдөт суманд утаа харвав» (14 29), «Тэнгэрийн умдаг атгасан нь» (зохиогчийн цуглуулгын материал, хувилбар: 4, 11, 126—136), шар феодалыг илчилсэн «Царцаа Намжил» (10 81—86), «Лхаарамба гуай» (11, 34—35), «Бадарч явбал балагтай» («Цог» 1957. №4, 34), «Бадарчин» (5, 5) хар шар феодал, баяд ноёд хүний зан байдал зэргийг голлон илчилж инээдэм наадам болгодог бадарчны шог үгс, мөн ард түмний хүслийн баатар монголын ард түмний Улиншпигель, Мянгуужин болсон Далан худалч Бэлэн Сэнгийн үлгэр зэрэг болно. 

	Жогжоохон хүү зурмын нүх ухаж суухад хааны адуучин ирж үг асуухад түүнийг цэцэн үгээрээ гартааснаар барахгүй, хааны хатан, эмч ламыг хүртэл үг хэлээрээ доромжлоод ноёнд заргалдан дийлж гарна. Нэг цэцэн хиа ноёныхоо сахалд будаа наалдсаныг үзээд «Өдөт суманд утаа харважээ» гэж ёгтоор хэлсэнд ноён нь мэдэж сахлаа арчихыг нөгөө ноён ажиглаад мөн хиагийнхаа цэцнээр гайхуулах гэж сахалдаа (сахалгүй уруулдаа) будаа наагаад хиадаа нүд ирмэн дохиход хиа нь: «Ятууны хошногонд чацга наалджээ» гэж ноёныхоо нүүрийг олны өмнө түлсэн гэж өөр нэг шог үгэнд гарна. 

	Царцаа Намжил гурван жил шашны ном заалгаад юу ч сураагүй атал харин замдаа тохиолдсон хар бор аж төрлийн зүйлийг ажиглаж явсны ачаар сохор азаар онц их мэргэн лам хэмээн алдаршсан нь Чепаллетто амьд цагтаа өөдөлшгүй үл бүтэх нүгэлт хүн атал нүглээ хуурамчаар наманчлаад үхсэн хойноо ариун хутагт гэж алдаршсантай төсөөтэй юм. Үүний гол утга ламын шашны ном хүний аж төрөлд ямар ч тус нэмэргүй бөгөөд түүнийг үзэж номч мэргэн гэмээн алдаршигчид цөм сохор азын үр дүн мөн гэж баталсанд оршино. 

	Монголд шарын шашин ихэд дэлгэрсэн үед ядуу доорд лам нарын дотроос бадарчин гэдэг шинэ хүмүүс гарч, тэдний элдэв авирлал учрал тохиолын тухай хошин шог үлгэр чухамдаа шог үг (анекдот гэмээр) гэдэг аман зохиолын шог хошин төрөл зүйл дэлгэрсэн билээ. Уул үлгэр өгүүлэмжийн гол баатар буюу дүр нь «бадарчин»1 байна. Үлгэрийн энэ сонирхолтой дүрийн анги нийгмийн агуулгыг нээж Ц. Дамдинсүрэн гуай дүгнэхдээ: Ардууд хар феодалын дарлалаас зугтааж лам болдог байсан ба хүрээ хийдийн газар шар феодалын дарлал ихсэхэд эрх чөлөөг хүссэн ухаалаг авхаалжтай хүмүүс бадарчин болоод тэнээд явчихдаг байв гэжээ. Тэд газар газар явж, хүний зан байдал, аж төрөл, анги-нийгмийн зөрчил тэмцэл зэрэг их юм үзсэн туршлагатай хашир хүмүүс учир тэд олонхдоо аливаа муу муухай, шударга биш явдал, хүний зан байдлын гэм согогийн эсрэг үг хэл, үйл авирлалаараа тэмцэж илчлэн дарлан мөлжигчдийг чаддаг хүмүүс байжээ. Тэдний энэ учрал тохиолд тулгуурлан муу муухай ааш авиртан, ялангуяа хаад ноёд, хутагт хувилгаад, мяндагтан тушаалтан, харамч баян, шунаг худалдаачин зэрэг аливаа дарлан мөлжигчдийг илчлэн шүүмжилсэн үлгэр (шог үгс) ардууд олноор зохиож бадарчны үлгэр гэжээ. «Замд тохиолдсон бадарчин» дархан ноёны эрх ямбандаа эрдэх бардах занг олон талаар элэг барин доромжилж үг хэлээр дайрснаар барахгүй эцэст нь «Бурхан багшийн шавь байтлаа богд эзний түшмэлтэй зодолдохоос аргагүй болох нь шив» гэж бурхан шашнаар далайлгаж ноёнд банздуулалгүй гарч байгаа нь ардуудын үнэхээр хар феодалын дарлалаас зугтааж лам болдог байсны нэг гэрч юм. Нэг бадарчин нэг ламтай хамт явж өлсөөд хоёулаа мал алж идье гэхэд лам нүгэл болно гэж татгалзахад тэгвэл би нүглээс айдаггүйгээрээ сүүлийг барья, та нүгэлгүйгээр нь амыг барь гэж хуурч олон мал тэр ламаар алуулсныг лам тэр бадарчаас салж явсан хойноо нэг доголон ишигний сүүлийг өдөржин барьсан боловч ишиг үхсэнгүй, харин амыг барихад тэр дороо үхсэнээс лам сая их нүгэл хийснээ мэдэж ихэд айжээ. Үүнээс «Бадарч явбал балагтай, Батгана явбал өттэй» гэдэг зүйр үг гарсан гэдэг. Энд лам, бадарчинтай хамт байхдаа мал алахаас татгалзаж байсан хэр нь түүнээс салж өлсөхдөө ишгийг алах гэж сүүлийг барьснаар алах гэсэн сэтгэлийн нүглийг хийснээр барахгүй, амыг баривал үхэх болов уу гэж амыг барьж биеэр амьтан алж бүр хүнд нүгэл хийсэн мөртөө олон амьтан алснаа сая мэдэж гэмшиж байгаа нь их л инээдэмтэй юм. Энэ нь ламын сахил гэгч шал худал хуурмаг зүйл гэдгийг илчилжээ. 

	Сахил ч үгүй, туулай ч үгүй гэсэн зүйр үгийн утгыг тайлбарласан «Бадарчин» үлгэрийн гол баатар доголон туулай хараад гүйцэж барьж идэх гэж хөөсөөр халууцаж чойго, эрих зэргээ хийсэн үүргээ орхиод хөөцөлдөж явтал тэр туулайн хөл зүгээр болж зугтаагаад эргэж хавчиг үүрэг дээр нь туулай ирээд эрихийг авч хар хэрээнд үүнийг зүүгээд өндөр модны оройд гон гон гэж дуугарвал гуу дүүрэн мах, жалга дүүрэн нүд олдоно гэсэнд хэрээ үнэмшин түүний эрихийг авч зүүгээд өндөр модны оройд гон гон гэж дуугараад нисэх гэтэл модны мөчирт ороолдон үхэв гэж гардаг нь лам нарын номлож байгаа сахил хуурмагийн дээр тэдний уншуулах гэдэг бурхны сургаалын хураангуй зүрх маанийг тоолох нь хар хэрээ мэт амиа тэжээх идэш хоол эрэгч харцас доордост ашиггүйгээр үл барам боож үхүүлэх (өөрөөр хэлбэл: «амийг нь хорлуулах») аюул хөнөөлтэй гэдгийг урнаар илтгэжээ. Шашны эш номлолыг үзэж туйлд нь хүрээд буруу даваатай чаролба (суртлын гаднах) болж орон хийдээс хөөгдсөн гэгддэг Долдой Балданы домог зэрэг нь цөм ийм шашны системийн эсрэг аман зохиол юм. 

	Бүх шударга ёс, ёс суртахууны үнэр танар ч алга болж, «хууль нь гууль» болоод хамаг юманд эмх замбараагүй, учир начиргүй байдал нэгэнт ноёрхсон нийгмийн байдал урьд учир нь үл ухагдах ид шидийн тухай санаа бодол төрүүлдэг байсан бол эдүгээ инээдэмд хөтөлбөрлөх болсныг Далан худалчийн урнаар худал хэлсэн үгс тусгасан юм. Орчилжиж яваа уран хошин үлгэрийн гол баатар Далан худалч бол чухамдаа ард түмний нийгмийг шүүмжлэх үзэл ухамсрын асар их дэлгэрсэн модель дүр мөн. Далан худалч бол монголын аман зохиолын барон Мянгуужин мөн бөгөөд энэхүү үлгэрийн агуулгын анхны гол цөм нь баяд, ноёд, хаадыг шүүмжлэн илчлэгч ардын цэцэн билгийг төлөөлсөн дүр болдог Бэлэн Сэнгийн дав дээр далан хоёр худал хэлдэг хэсэг нь болно. Энэ нь Далан худалчийн үлгэрийн сүүлчийн эмхэтгэлийн (5, 36—54) II хэсэг болно. Далан худалч гэдэг хаад ноёдын эсрэг хурц оюун билгээрээ тэмцэж, чадаж байдаг ардын баатрын дүр бөгөөд түүний тойронд монгол ардын олон хошин үлгэр, шог үг орчилжин нийлэх төлөвийг олжээ. Түүний худал хэлсэн үг бүрийн цаана монголын феодалын нийгмийн үнэн байдалд байгаа үл бүтэх, зүйд үл нийлэлцэх гэм согогийн дохио бий. Жишээ нь толгой дээрээ тогоо барьсан (иймд хаад ноёдын зарц) бүсгүйг худал хэлж аль гэж гуйхад далан худалч: «Чамд худал хэлэх байтугай тэнгэрт түймэр шатаад орох хоргодох газраа олж ядаж явна! гэсэн үгийн цаана чухамдаа дээдсийн дунд ширээний төлөө ширүүн тэмцэл өрнөөд гэсэн далд санаа агуулаа л болов уу. Түүнчлэн хонин тогоо жалавч төрүүлсэн гэдэг үг баян хүнд жижиг тогоо нэмж өгөөд эцэст нь тогоог авчхаад «үхчихсэн» гээд тогоог өгөөгүй нүүгээд явчихсан гэдгийн цаана чухамдаа мөнгө хүүлэгч баядын ховдог шунахайг тусгаагүй гэх үндэсгүй. 

	Нэг талаас монголын нийгмийн аж төрөлд үүсэж гарсан антогонист зөрчил, ангийн тэмцэл ард түмэнд хурц тод мэдрэгдэх болсон, нөгөө талаас монголын ард түмний ухамсрын хөгжил эргэн тойрныхоо юм бүхнийг гярхай нүдээр ажиж шүүмжлэх, үнэлж дүгнэх хэмжээнд хүрсэн үед аж байдлын хошин шог явдлын үлгэр үүссэн гэж хэлж болно. Хүн өөрийн зан байдал, хүрээлэн байгаа нийгмийн ёс дэглэмийг тунгаан бодож сайн муу, сайхан муухай гэж ялган тэдгээрт шүүмжлэлтэй хандан алдаа дутагдал гэм согогийг нь илрүүлэн олж инээдэмтэй илчлэхийн тулд ард түмний ухамсар биеэ даасан хүчин болж биеэсээ, үнэн бодитой байдлаас хөндийрөх ёстой. Үлгэрлэвэл царай зүсээ харахад толь гэдэг тусгай чанарын биеэ даасан хэрэглүүр хэрэгтэй болдгийн адил юм,

	Хүн өөрийн болон өрөөл бусдын (нийгмийн) зан байдал, үйл ажиллагаанд байгаа дутагдал, доголдол, гэм согогийг гаднаас нь жирийн заах төдий биш, уул зөрчлийг дотроос нь инээдэм хүрмээр хурц түргэн нээж илчлэн чадахад чухамхүү тийм ухамсрын толь хэрэгтэй юм. 

	Монголчуудын нийгмийн ухамсрын тийм инээдмийн толь болсон хошин шог үлгэр гэвэл «Могжоохон даагатай Жогжоохон хүү» (10, 14—16, 50, 9—10), «Царцаа Намжил» (10, 81—86), «Гэнэн тэнэгийн үлгэр» (7, 195) бадарчны үлгэр Далан худалчийн үг (12, 28—31) борчуул, лам нарын шог үгс зэрэг болно. 

	Хошин шог үлгэрээс орчлонгийн бүтцийн заяаны гэм согогийг илчилсэн бөгөөд домог үлгэрийн шинж чанартай уран сэтгэмжийн зүйлстэй нь илүү эрт урьдын үүсэлтэй гэж болно. «Нэг хар хоньтой гурван хүн» (1, 53) үлгэрийн баатар дэрсэн хөлтэй, хялгасан хоолойтой, өндгөн толгойтой зэрэг орчлонгоос заяаны буруу бүтэцтэй төржээ. Тэгээд нэг хар хонио нэг нэг өшиглөж алаад дэрсэн хөлөө хугалж үхээд, хялгасан хоолойт нь өөх үмхэж хахаж үхээд, өндгөн толгойт нь хар хониныхоо махыг ганцаараа иднэ гэж баярлаад бурхандаа (тэнгэртээ) мөргөж өндгөн толгойгоо хагалан үхэж байна. Тэнгэрийн заяагаар бүтсэн төрмөл бие энэ мэт эхнээсээ гэм согогтой бүтэлгүй бол сүйрэх нь зайлбаргүй ажээ. 

	Гэвч энэ нь анх доод тивийн оршин суугч лус савдгийг хар хониор татах тухай домог үлгэр байгаад домог үлгэрт итгэл буурсан үед хошин шог үлгэр болж хувирсан байж магадгүй. Тэнгэрийг хундан цагаан хониор тахидаг нь «Болдоггүй бор өвгөний» үлгэрээс илэрхий. Үүний эсрэг газар дэлхийн эздийг хар хониор тахидаг байсан биз. Газар дэлхийн эзэд буюу хожмын лус савдаг нь доод тивийн оршин суугчийн хувьд өөр этгээд бүтэцтэй өчүүхэн биет тарваган хүмүүс байдгаар төсөөлсөн хэрэг байх. Үүнийг «Хоёр гөрөөчин» үлгэрийн сохор бугын эзэн (савдаг) хазгар чавганц үлгэрчийн хамар өөд авирч яваад халтиран унаж үзмэрчийн инээдийг хүргэсэн тухай дурдсан үлгэрийн (8, 221—222) үйл явдлаас мэдэж болно. 

	Түүнчлэн «Өөхөн хүү, Тосон хүү, Дэрсэн хүү» (13, 29) гэдэг үлгэр ч бас өөх, тос, өвс ургамлаар гал тахих зан үйлийн эш номлолын шинж чанартай домог үлгэр байгаад хожим орчлонгийн заяаны бүтцийн зохисгүйг шүүмжилсэн хошин шог аяс орсон болов уу. 

	Үүнчлэн «Унгараг эмгэний» үлгэрт ч бас анхандаа хүчит салхи үүсгэгч салхин тэнгэрийн үйлдлийн тухай домог үлгэр байгаад сүүлдээ хошин шог үлгэр болсон биз. Тэр үлгэрт Таван хар ямаатай, тангад хар нохойтой, хар гэртэй, хагархай тогоотой Унгараг эмгэн унгаад орхитол таван хар ямаа нь таргиж тургиад талаар нэг тарчхаж. Тангад хар нохойн тархи нь хагараад үхэж, хар гэр нь ханаараа, хагархай тогоо нь бөөрөөр болчихжээ гэхчлэн гардаг. Бас зарим хувилбарт нь тэр эмгэний унгаргийг үзэх гэж шар торгон дээлтэй, шанам малгайтай, хул морьтой хулсан уургатай лам ирж гуйсанд эмгэн унгажээ. Тэгэхэд ламын шар торгон дээл нь салбараад өгч, шанам малгай нь өнхрөөд өгч, хул морь хулжаад, хулсан уурга нь хугараад хувраг лам нь талийгаад өгсөн гэж гарна (Зохиогчийн цуглуулга). 

	Үүний дараа гэнэн тэнэгийг шоолсон үлгэрүүд үүссэн гэх үндэстэй. Хулганын юм уу ялман (алаг даага)-ыг нялх төрсөн үрээ гэж итгэж усанд угаахаар авч явж алдсан өвгөн бол тэнэгээсээ илүү, хүний гуя хавдаад хагарч хүүхэд гарч болно гэдэгтэй адил маш эртний балчир хүүхэд мэт гэнэн хонгор сэтгэлгээт хүний дүр мөн. 

	Нөгөө «Нэгэн өвгөн» (15, № 1) гэдэг бол байдал нөхцөлд тохируулан сэтгэж үл чадах ёстой тэнэг (догматик) хүний дүр бөгөөд саяын үлгэртэй харьцуулахад хожим үеийн гаралтайг харуулна. Тэр үлгэр тэнэг эр нөхрийн үлгэрийн нэг адил хувилбар боловч өөр үйл явдал гардаг нь: Өвгөн эмгэн хоёр байжээ. Өвгөн түлээнд явж зүү олоод түлээн завсар хавчуулж хаяжээ. Зүү олбол малгайдаа хавчуулахыг эмгэн нь өвгөнд зөвлөв. Өвгөн дараа нь сүх олоод малгайдаа хавчуулж орхив. Сүхийг бүсэндээ хавчуулахыг зөвлөв. Өвгөн дараа нь гөлөг олж бүсэндээ хавчуулав гэх мэтээр догматик үйлдэл хийнэ. 

	«Могжоохон даагатай Жогжоохон хүү», «Царцаа Намжил» тэргүүтэн нь хар шар феодал, тэдний шадар дагалт нар, ном, лам нарыг илэрхий шүүмжилсэн тул нэлээд хожмын үлгэр болох нь илэрхий. 

	Бадарчны үлгэр бол Монголд шарын шашин сүүлчийн удаа (XVII— XIX зуунд) их дэлгэрч ардууд хар феодалын дарлалаас зугтааж лам болоод, тэнд хүрээ хийдэд шар феодалын дарлал ширүүсэхэд том толгой лам нарын дарлалаас зугтааж бадарчин болоод тэнээд явчихдаг болсон (Ц. Дамдинсүрэн) бүр хожмын үүсэлтэй нь ил. Оросын хасаг (казак) нар шиг эзэн харьяатын гинжнээс мултарч гарах эрх чөлөөг хүссэн бадарчин гэдэг ухаалаг золбоолог хүмүүс гарсантай холбоотойгоор бадарчны үлгэр (шог үг) гарчээ. Ийм зальтай, ухаантай, газар газар явж янз янзын хүнтэй танилцаж хал үзэж дол цохисон бадарчин нарт тохиолдсон ортой оргүй явдлаас эх авч ард түмэн бадарчны үлгэрийг зохион зан байдлаас аваад засаг төр, хууль ёс, шашин номлолыг хүртэл нийгмийг тал бүрээс нь илчлэн шүүмжлээд тэнэж явчхаад хэрхэвч олддоггүй бадарчин нарын нэрийг барин хэлэлцдэг болсноос бадарчны үлгэр (буюу хошин шог үгс) — анекдот гарчээ. Ийм үлгэрийн жишээ нь «Гэлэнгийн гэнэдсэн нь» (И, 35) гэх зэрэг болно. Энд лам нарын ариун салхи гэдэг дан ганц хуурамч зүйл гэдгийг гаргав. 

	Монголд шарын шашин туйлдаа хүртэл хөгжсөн XVIII, XX зууны үед шашны номыг мухарлан үзээд түүний худал хуурамчийг олж мэдэх буруу номтон (чаролба — суртлын гадна болсон ухаант хүмүүсийн тухай «додлой Балданы домог» зэрэг шарын шашныг шүүмжлэн инээдэм болгосон үлгэр, домог, шог үг, элэглэл олноор гарчээ. 

	Бадарчны олонх үлгэр чухамдаа шог үгийн шинж чанартайн дээр хороо хүрээний борчуул бэртэгчний шог үгс мөн сүүлийн хоёр гурван зуун жилд гарсны жишээ «Халуун хятай» (9, 25—26), Лхаарамба лам, ноён хоёрын хэлэлцсэн үг» ^13, 92), «Лхаарамба гуай» (7, 198) зэрэг болно. 

	Ийм шог угийн чанартай хошин шог үлгэрийн тоонд улс. төр, анги нийгмийн тодорхой чиглэл бүхий «Тэнгэрийн умдаг атгасан нь», «Ларз амсуулсан нь», «Амбан ноёныг хуцуулсан нь» гэх зэрэг шог үгс Халхад их дэлгэрсэн байжээ. Манжийн амбаны нэрэлхүү занг ашиглан «Би сайн ларз танихгүй юм. Та их юм мэддэг хүн тул үүнийг болгоож ларз мөн бишийг ялгаж айлд» гэж амбан ноёнд нохойн жогорхой амсуулсан гэх буюу бас «гарз нохойн гөлөг авсан жов жов гэж хуцах юм. Жинхэнэ гарз нохой яаж хуцдагийг зааж айлд» гэж асуухад амбан ноён жинхэнэ гарз нохой таньдаг бол «Хөв хөв!» гэж хуцдаг гэж хэлжээ. Ийнхүү амбан ноёныг хуцуулсан гэх мэт. 

	Энэ хошин шог үлгэр шог үгсийн олон зүйлс нэгдэн «Бадарчин» гэдэг ерөнхий баатрын тойронд орчилжин холбогдох болжээ. 

	Бадарчны үлгэрээс гадна хошин шог үлгэрийн орчилжин нийлж нэгдэхийн өөр нэг баримт бол «Далан худалч Бэлэн Сэнгийн» (5, 1—74) үлгэрүүд болно. Бидний бодоход энд эртний монголын «Далан хоёр худал» (16, 230—235) гэдэг нэг үлгэр байгаад далан худалчийн үлгэр болон хувирчээ. 

	Халимаг аман зохиолыг судлагч М. Э. Жимгиров энэхүү «Далан хоёр худал»-ыг «өвөрмөц биеэ дааснаараа гойд» (6, 81) гэхийн хамт сая бидний заасан номд Б. X. Тодоевагийн тэмдэглэн бичиж оруулсан хувилбарыг хэлний хувьд Халимагийнхтай илүү ойр дөт гээд бас түүний оршил «үлэмж их хэмжээтэйн дээр ул үндэстэй (6, 82) гэж зөв зүйтэй тэмдэглэжээ. Манай улсад хэвлэгдсэн сүүлчийн эмхэтгэлийн агуулгаас үзэхэд «72 худал» гэдэг эртний монгол үлгэрийн урнаар худал хэлсэн үгсийн дээр Балан (эсвэл Бэлэн) Сэнгийн адал сонин явдлын тухай өөр үлгэрүүд бас энэ Далан худалчийн үлгэртэй нэгдэж орчилт үлгэр болжээ. 

	Энэ II хэсгийн үүсэл гарлын талаар Б. Я. Владимирцов «Төвөдийн Улиншпигель болох Балм Санг баатартай төвд түүхэн үлгэр, үлгэр, шог үгсийн ойрд-монгол аман дамжуулаа яриа» (3, X) мөн гэхийн хамт үүнийг аливаа шог үгс өгүүлэмжийн адил Балм санг амаар уламжлан монголд нэвтэрсэн (3, X) гэж бичжээ. Үүнд үнэний хувь бий эсэхийг төвөд эхтэй нь харьцуулан судалж дүгнэлт хийх учиртайн гадна Балм Санг гэсэн. төвд нэр биш угаасаа Бэлэн Сэнгэ буюу худал хэлэхдээ бэлэн байдаг Сэнг гэсэн монгол нэр байж ч болно. Халхад одоогийн байдлаар «Далан худалч» гэдэг нь маш олон худал хэлэгч гэсэн утгатай, зохиолын энэ баатрын нэрийтгэл ерөнхий нэр бөгөөд «бэлэн» (эсвэл «балан» буюу «балан цалан» үгтэй гэсэн) гэдэг нь түүний хоч, нөгөө Сэнгэ гэдэг нь оноосон нэр гэж ардууд боддог юм. 

	Баяд, ноёд, ямбатан ихэс, завхай самуун, эцэг эх тэргүүтэн бузар явдалтныг шүүмжилж илчилсэн үлгэр байдгийн хувьд Бэлэн Сэнгийн адал явдал жинхэнэ үлгэр (сказка) аман өгүүлэл (рассказ) хоёрын дундын байдалтай байдаг. Ийнхүү эртний монголын «72 худал» гэдэг үлгэрийн нэр байн байсаар Далан худалч гэдэг үлгэрийн баатар болж улмаар «Бэлэн» гэдэг хочтой, «Сэнгэ» гэдэг оноосон нэртэй үлгэрийн баатар болон хувирчээ. Энэ баатарт тохиолдсон адал сонин явдал, баяд ноёдыг чадсан хошин шог үлгэрийн цоморлогийн шинжийг олж цааш хөгжиж байна. 

	Ингэж монгол үлгэр монголын ард түмний аж төрөл, түүхэн үнэн байдлын тусгал болж үүсээд, мөнхүү ард түмний нийгмийн амьдралын хөгжлийг тусган улиран хувирсаар иржээ. 

	Хошин шог үлгэр нь хүний зан авирлал, нийгмийн үнэн байдалд шүүмжлэлтэй хандаж түүний гэм согог дутагдал доголдлыг инээдэмтэйгээр илчлэн шүүмжилж хунийг муу, муухайгаас сэрэмжлүүлэн зайлуулах гол үүрэг зориулалттай юм. Хошин шог үлгэрийн дотор хар шар феодал, баяд ноёд, аливаа дарлан мөлжигчдийн гэм согогийг зөвхөн заан илчлэх төдий биш, тэдний гэм согог дотроосоо гэнэт инээдэмтэйгээр илэрч байгаа байдлаар илчлэн олны элэг доог болгодог онцлогтой юм. Жишээ нь Царцаа Намжил гурван жил сүм хийдийн газар шавилан суугаад бурхны ном сурсангүй. Гэтэл харин замдаа хар бор аж төрлийн дайралдсан бүхнийг тогтоосноор нутаг хошуунаасаа хальсан номч мэргэн эрдэмт лам гэж огт санамсаргүй учрал тохиолоор алдаршиж байгаа нь «Декамерон»-ы сер Чиполлетто амьд ахуй цагтаа өөдөлшгүй муу нүгэлт хүн атал үхэхийн цагтаа нүглээ хуурамчханаа наманчилсаар ариун явдалт хутагт гэж алдаршив гэдэгтэй төстэй шүүмжлэл мөн. 

	Бадарчны шог үлгэр бол шашны номлол, төрийн түшмэл, тэнэг ихэмсэг ноёд, харамч нэрэлхүү бардам, дээрэлхүү тэргүүтэн анги нийгмийн бүхий л гэм хорыг уудлан илчилж, элэг доог болгогч хэрэглүүрийн үүрэг гүйцэтгэж байв. Энэ бадарчны үлгэр гэдэг үл баригдах явуулын хүний нэрээр харгис хуучны ёсны бүх гэм, согогийг уудалсан хошин шог үгс (анекдот) жанр болон төрсөн байна. Бадарчин гэдэг бол ардын үлгэрийн баатар болж аман зохиолд орсноор барахгүй хошин шог зохиолын хамгийн дайчин, хурц шүүмжлэлийн өдий төдий үлгэрийн орчилжих багана болжээ. 

	«Замд дайралдсан бадарч» (11, 29) үлгэрт дархан ноёны замд тааралдсан бадарч тэрхүү ноёны ихэмсэг занг шалчийтал уран цэцэн үгээр давсныг үзүүлсэн бол «Гэлэнгийн гэнэдсэн нь» (11, 35) шог үгэнд гэлэн мах зооглолгүй удав уу гэж нэг хүнийг асуухад «Идэлгүй удлаа. Архи уух үед бага сага зуушилна гэжээ. Нөгөө хүн гэлэн гуай та мах иддэг байтал бас дээр нь архи уудаг юм уу? гэхэд гэлэн мах архи байхгүй бол миний эхнэрийн төрхмийг ирэхэд яаж хүндлэх вэ? гэж маргаад сахил санваараа ерөөс огт хайхардаггүйгээ илчилсэн гэдэг. 

	Хошин шог үлгэр аажимдаа нэг гол баатрын тойронд нэгдэн орчилт үлгэр болж өргөжих учир байдаг. Жишээ нь тийнхүү орчилт болсон үлгэр гэвэл «Далан худалч бэлэн Сэнгийн» хошин шог явдлын тухай үлгэр юм. Энд эртний монголын «Далан хоёр худал» гэдэг нэг үлгэр, Бэлэн Сэнгэ буюу Балм Сэнгийн хошин шог явдлын тухай үлгэртэй нийлж манай ард түмний нэг ёсны Улиншпигелийн үлгэр мэт болжээ. Далан худалчийн үг гэсэн зүйл нь ямар ч хэм хэмжээ, учир зүй байхгүй болсон дарлан мөлжигчдийн ноёрхлын нийгмийн элэглэл адил ерийн учир зүйн хүрээнд үл багтах уран худал үг байдаг. Гэтэл далан худалчийн нийгмийн элдэв гэм дутагдлыг илчилсэн хошин явдал нь дээрхээс шал ондоо бүтээл болох нь ил бөгөөд ард түмний уран сайхны ухамсарт шүүмжлэлт хандлага нэвтэрсний гэрч мөн байдаг. Балм Санг буюу Бэлэн Сэнгэ бол энэ илчлэн шоолох талаараа ард түмний нүдийг нээгч шударга шүүгчийн үүрэгтэй бөгөөд бадарчны адил ард түмнийг өмгөөлөгч баатрын дүр болсон байдаг. 

	Ийнхүү манай ард түмний нийгмийн аж төрөл, үйлдвэрлэлийн арга хөгжихийн хэрээр түүний учир зүйн сэтгэлгээ болон уран сайхны ухамсар улам улмаар хөгжсөөр хүний зан байдал, нийгмийн аж төрлийг гярхай харцаар ажиж үнэн бодитой, реалист ёсоор танин мэдэж тусгадаг болох тийш улиран хувирч ирсэн шиг үлгэрийн нийгэмд гүйцэтгэж ирсэн үүрэг нь ч улам улмаар өөрчлөгдөн ард түмний эрх ашгийг ухамсартай тууштай илэрхийлэгч өмгөөлөн хамгаалагч болтлоо өөрчлөгдөж иржээ. 

	ШОГ ҮЛГЭР

	1. ЦАРЦАА НАМЖИЛ

	Эрт урьд цагт Царцаа Намжил гэж нэг тэнэг хүн байжээ. Царцаа Намжил сүм хийдэд сууж, гурван жилийн турш ном заалгасан боловч юу ч сурсангүй тэнэг мангуу хэвээр байсан тулд нэгэн өдөр багш нь Царцаа Намжилд «Нутагтаа буц» гэж хэлжээ. 

	Царцаа Намжил: 

	— Багш минь хүрээ хийдэд гурван жил сууж ном үзсэн хүн гэхэд маань ч уншиж суралгүй буцах даан ч ичгэвтэр байна. Иймд та надад одоо ганцхан ном л заагаад өг. Би замдаа уншсаар яваад харьтлаа заавал сурья гэж». Тэгээд багш нь: — Би чамд одоо ямар ч ном заахгүй. Замдаа тохиолдсон бүгдийг ажиглан харж тогтоогоод явбал тэр чинь чамд сайнаас сайн эрдэм болно биз дээ гэж». 

	Тэгээд Царцаа Намжил ч хөдсөн дээлээ хөөргөн бүсэлж хөмөн гутлаа тахлан өмсөөд амандаа унших ганц ч маанигүй алсын замд гараад явжээ. 

	Яваад л байж, яваад л байж явсаар байтал замд нь нэг том хар шувуу өндөр модон дээр суугаад «увааг-увааг» гэж дуугарч байжээ. Түүнийг хараад багшийн нь захисан үг санаанд нь ороод мань хүү «бараан шувуу вааг вааг вааг» гээд уншаад явжээ. 

	Тэгж явтал урдуур нь хоёр зээр давхиад өнгөрчээ. Түүнийг хараад «Хоёр зээр жоорон жоорон» гээд л уншаад явжээ. Тэгж явтал замд нь хоёр хулгана нүхнийхээ аманд суучхаад шороо малтаж байжээ. Тэгж явтал нэг гахайн мах ачсан хятад худалдаачин дайралджээ. Царцаа Намжил ихээхэн өлсөж явсан учир гахайн тарган мах үзээд арааны нь шүлс асгарч авахыг хүссэн боловч хятад хэл мэдэхгүй учир мах ямар үнэтэй болохыг дэмий л дохиогоор асуусанд худалдаачин хятадууд хариуд нь:

	Хоёр гараа урагш сунгаж, урдуур нь нийлүүлэн ямар нэг юмыг тэврэх мэт салаавчлаад дараа нь алдалж, дараа нь эрхий хуруугаа гозойлгожээ. Энэ нь бүдүүнээрээ хүний тэвэрт багтмааргүй тарган, уртаараа алд ийм сайхан мах байна. Авбал сайн, авахгүй бол муу гэсэн дохио байсан боловч Царцаа Намжил учрыг нь ойлгосонгүй. Харин уул дохиог яг л дуурайж дохиж чаддаг болоод цааш явжээ. Яваад л байж, яваад л байж: Явсаар байтал нэг баян хааных байжээ. Тэднийд Царцаа Намжил очиж гэнэ. 

	Хааныд очиж нутаг ус хэрэг зоригоо ярилцаж суутал Царцаа Намжилыг хүрээнд гурван жил суусан хүн гэдгийг хаан сонсоод лав их номтой мэргэн түргэн хүн байх гэж бодоод хатныхаа хулгайд алдсан алтан бөгжийг олуулахаар шийдээд мэргэлж өгөхийг гуйжээ. 

	Царцаа Намжил маш их өлсөж ядарч явсан тул нэг сайн цадаж аваад үхье гэж бодоод мэргэлэхийг зөвшөөрчээ. Тэгээд хаанд хэлсэн нь:

	— Та нэг гэр бариулаад дотор нь янз бүрийн амттан, таван тансаг идээ зоог бэлтгэ. Би тэнд гурван хоног сууж мэргэлнэ. Дөрөвдөх өдрийн өглөө л та тэнд орж бөгжөө асуугаарай гэжээ. 

	Хаан ч ёсоор болгож гэнэ. Царцаа Намжил ч тусгай бэлдүүлсэн гэрт орж, хоол унд идэж ууж гэдэс гарч авсан гэнэ. Тэгээд «За одоо яадаг билээ» гэж бодож байгаад нөгөө багшийн захисан үг санагдаж, улмаар үзсэн юмаа бодоод бараан шувуу вааг вааг гээд л уншаад хэвтэж байжээ. 

	Тэр орой нь хаан зүүн гарын түшмэлээ дуудаж ирүүлээд мэргэн ламын гэрийн гадаа очиж чагнаад тагнаад түүний юү хийж байгааг нь мэдээд ир гэж тушаал өгөөд явуулжээ. Түшмэл нь ламын гэрийн гадаа ирж, гэр даруулсан чулуун дээр нь суунгуут чагнасан чинь «Бараан шувуу вааг вааг» гээд л юм яриад байх шиг болж гэнэ. 

	Түүнийг сонссон түшмэл бараан шувуу гэж энэ лам намайг л ирж суусныг мэдээд хэллээ дээ гэж бодоод бушуухан буцаж ирээд хаандаа ламын хэлсэн үг, өөрийнхөө бодсоныг хэлжээ. 

	Маргааш нь хаан мөн л тэр ламын юу хийж байгааг мэдэж ир гээд хатан охин хоёроо явуулжээ. Хатан охин хоёр нь ламын гэрийн гадаа сэмхэн гэтэж ирээд чагнахад нь лам (Царцаа Намжил); «Хоёр зээр жоорон жоорон» гээд л юм ярьж байсан тулд тэр хоёр өөрсдийгөө хэлэв гэж бодоод бушуухан буцаж ирээд юу болсныг хаандаа хэлэв. 

	Тэгэхэд хаан баруун гарын түшмэлээ дагуулаад өөрөө ламын гадаа очоод чагнаад хэсэг суужээ. Лам чимээгүй л байж гэнэ. Тэгээд хаан түшмэл хоёр энэ лам үнэхээр л мэргэн юм бол бид хоёрын гадна ирснийг лав мэдмээр юм. Дуугүй байгааг нь үзвэл юм мэддэггүй амьтан бололтой. Өчигдрийн тагнахаар явагсад худал хэлснээс зайлахгүй нь гэж газар дээр хуруугаараа бичиг бичилцэн ярьж байтал гэнэт ламын дуу огцом чанга сонстож: «Хоёр хулгана газар малтаад бувс бувс» гээд л ярьж эхэлж гэнэ. Хаан ч түшмэлээ дагуулаад санд мэнд л буцжээ. Маргааш нь гурав дахь үдэш нь болж Царцаа Намжил ч сандарч эхэлж гэнэ. 

	Замдаа ажиглаж тогтоосон хэдэн үгээ уншчихсан. Хэлэх хийх юмгүй шиг санагдсан тул хонин тогоо дүүрэн түүхий гурил усанд зууруулж дээрээс нь гурван шанага давс хийж шорвог түүхий зутан бэлтгээд түүнийгээ ууж гэдсээ хөөлгөж үхэхээр шийдэж гэнэ. Тэгээд нэг тогоо шорвог зутан уугаад хэвтсэн чинь гэдэс нь дүүрээд тогоон чинээ том болжээ. Амь тэмцээд, гэдсээ маажаад л,

	— Цүдийсэн муу хог минь ээ! Чи маргааш өглөө наад цүдгэрээ хагалуулахаа мэдэж байна уу? гээд л тас хийтэл алгадаж өөрийгөө занаад аргаа барж байж гэнэ. Яг энэ үед хааны хатны бөгжийг хулгайлсан бие жирэмсэн зарц хүүхэн гэрийн нь гадаа ирж чагнаж байсан тул дээрх үгийг өөрийгөө хэлж байна гэж бодоод мэргэн ламаас өршөөл гуйхаар орж түүнд хамаг үнэнээ тоочин өршөөхийг гуйжээ,

	Царцаа Намжил тэр хүүхнээс хатны алтан бөгжийг аваад хэлжээ. 

	— Би өөрөө ядуу доод хүн болохоороо ядуусыг өрөвддөг юм. Чамайг хулгайлсан гэж хэнд ч хэлэхгүй. Хойшид харин хулгай битгий хийгээрэй гэжээ. 

	Маргааш өглөө нь хаан бөгжөө асуухаар ламын гэрт орж ирэхэд Царцаа Намжил бөгжийг өгчээ. Хаан ихэд баярлан мэргэн юм гэж итгээд зэргэлдээ хошууныхаа хорин жил ном бясалгаж даяан хийсэн лам нартай ном хаялцахыг гуйжээ. Лам (Царцаа Намжил) ч нэгэнт итгэгдсэндээ баригдаад аргагүй зөвшөөрч гэнэ. 

	Ном хаялцахаар хааныг дагаад нөгөө хошуунд очиход тэр хошууны хааных алдарт эрдэмтэй номтой лам ирнэ гээд тусгай гэр бариулан бэлтгэчихсэн байжээ. Мань тэнэг тэр гэрт ороод л идэж уугаад л сууж байж гэнэ. Тэгтэл тэр хошууны хамгийн их номтой гурван лам эхлэн ном хаялцахаар гэрт ороод иржээ. Царцаа Намжил хэлэх ч үг олдсонгүй дэмий л нөгөө хятадаас сурсан дохиогоо хийж үзүүлж гэнэ. Тэгсэн чинь тэр гурван лам нэг ч үг хэлэлгүй гараад явчихжээ. Хаан нь: За та гурав цаадхыгаа харав уу? Хир номтой лам байна даа? гэсэнд тэр гурав хэлсэн нь:

	«Хаантан минь тэр чинь бид мэтийн банди нартай ном хаялцахаар хүн биш юм байна. Биднийг оронгуут л дэлхий ямар хэмжээтэй вэ гэж гараа дугуйлаад алдхан биеэрээ дүүрэн ном сурсан уу даа та нар гэж алдлаад л мэдвэл сайн гэж эрхийгээ, мэдэхгүй бол муу гэж чигчийгээ гозойлголоо гэжээ. Тэгээд Царцаа Намжилтай ном хаялцахыг хэн ч зүрхэлсэнгүй. Түүний бүрэн ялалт болж хаантайгаа буцжээ. 

	Тэгээд удалгүй Царцаа Намжил орон нутагтаа буцах болж, хаан ч бэлэг сэлт элбэг дэлбэг өгчээ. Өөрийн нь нутгийн зах хүртэл үдэж ачаа бараатай нь хамт явахаар хаан шийджээ. Тэгээд тэнэг хүү бэлэг барьцад авсан ачаа бараагаа хөтлөөд хаан ард нь үлдэсхийж шээж суужээ. Намар цаг юм санж. Хааны дэргэд нэг царцаа ирээд буухад хаан барьж авах гээд чадсангүй. Дахин буухад нь дайраад дутуу барьж аваад алдчихжээ. Дахин буухад нь дайрч барьж аваад атгасан тэр чигээрээ мориндоо мордож давхин ирээд ламаас асуужээ: «За ламтан минь миний гарт юу байгааг та мэргэлж айлд» гэжээ. Царцаа Намжил яах ч аргагүй болоод бүх үнэнээ хэлэхээр шийдэж: Царцаа Намжил нэгдэх удаагаа баригдсангүй. Хоёр дахь удаагаа бараг баригдах шахсан. Гурав дахь удаагаа ч одоо аргагүй баригдлаа. Үхээ биз гэхэд хаан ламын нэрийг мэддэггүй байсны дээр Намжил гэдэг үгийг урьд сонсоогүй тулд:

	— Нээрэн л тийм дээ ламтан минь. Би яг л гурав дахь удаагаа арай гэж барьсан юм. Одоо үхсэн нь ч үнэн байна гээд өнөөх царцаагаа гаргаж хаяж гэнэ. Тэгээд Царцаа Намжил орон нутагтаа очиж үнэн цагаанаараа амьдарч амар сайхан жаргажээ. 

	2. ТАЛ ДУГУЙ

	Эрт урьд цагт ганцхан шавьтай нэг багш лам байж гэнэ. Багш нь шавьдаа ном заахаас гадна, элдэвт сургаж, зарцлахыг их боддог байсан юм санжээ. Үүн дээрээс болж, багш шавь хоёрын хооронд өг төг яриа бишгүй л гардаг болсон юм гэнэ.. 

	Багш нь нэг өглөөгүүр хуралд явахдаа гавжийн нэг бүтэн дугуй авч өгөөд: «Чи үүнийг гадаа байшинд хийж орхи, харин чи битгий идчихээрэй» гээд гарчээ. Багш хуралд хурж ядраад, оройхон хэрд харьж ирэв. 

	Гэтэл ашгүй багшийн манж халуун байхад нь баясаж: «За, хүү минь нөгөө дугуйгаа аваад ир» гэжээ. Хүү удалгүй тал дугуй барьсаар орж ирэв гэнэ. 

	Багш: «Хүүе тал нь яав аа? » Багш аа! Тал нь энэ байна аа» гэж шавь хүү уриалгахан хэлээд, барьж байв. 

	Багш: «үгүй ээ! нөгөө хагас нь хаана байна вэ? » гэв. 

	Шавь улам сайхан эелдгээр «Багш минь ээ! Нөгөө л хагас нь энэ л байна даа!» гээд барьж байсан дугуйг эргүүлэн бариад зогсож байлаа. 

	Багш: «Хөөе гэм! Хагас нь хаана байна аа? » гэсэнд шавь: «Аяа багш минь ээ! Толилон соёрхож хайрлана уу? Хагас нь л энэ байж байна даа. Осолгүй хагас нь энэ мөөн. Мөнөөр барахгүй мөн чанарын мөөн» гэжээ. 

	Багш ихэд бухимдаж: «үгүй ээ, ердөө нөгөө хагас нь яасан вэ? гэж би асууж байна шүү» гэв. 

	Шавь: «Ээ багш минь! Та яагаад болгоож хардаггүй юм бэ? Яахын аргагүй л нөгөө хагас нь энэ мөндөө» гээд эргүүлж бариад зогстол багш босон харайж: «Чи яасан юм ойлгодоггүй тархи вэ» гээд шавь хүүг гэр тойруулан хөөсөөр явав. 

	Тэгтэл шавь хүү зугтааж явах зуураа хэлсэн нь: Багш минь ээ! Хүн харвал аягүй юм биш үү? Бид хоёрын хэн нь хэнийгээ хөөж явааг хэн олж мэдэх билээ! Нэг харахад багш нь шавиа, нэг харахад шавь нь багшаа хөөж яваа юм шиг үзэгдэх юм аа» гэж хэлээд л инээж явав гэнэ. 

	Багш энэ үгийг сонсоод: «Еэ дээ, чи зовлонтой шавь юм даа» гэж инээд алдаад больжээ. Багш: — За чи битгий ингэж бай! Ихийн шийр барьж явсан нь дээр шүү дээ! Үүнээс хойш томоотой байгаарай мэдэв үү! Баахан ихийн шийр барьж бай! гэв. 

	Маргааш нь багш хуралдаа явж, шавь гэртээ үлдэв. Багш гэртээ орой иртэл, гэр нь хав харанхуй байсанд гайхаж: «Хүүе, чи хаана байна аа? » гэж хашхиртал: «Багш аа! би энд л байна даа» гэж шавь хүү гэр дотроо дуугарав. Багш шалавхан гэрэл асаагаад хартал шавь хүү гэрийн хойморт хоёр гартаа тэмээний шийр бариад маш томоотой янзтай сууж байв. 

	Багш: — «Чи чинь яаж суугаа нь энэ вэ» гэхэд шавь хүү; «Би багшийн зарлиг ёсоор ихийн шийр барих гэсэн чинь тэмээний шийрээс томхон юм надад олдсонгүй» гэлээ. 

	Багш: Еэ дээ чи дээ! Чамайг үхсэн хойно би чиний толгой дээр ерөөл уншиж өгнө гэж бүү сана даа» гэв. Хойтон зун нь багшийн хөдөөлөх цаг болсон тул морь тэмээн хөсөгтэй хөдөөгийн нэг хүн иржээ. 

	Багш шавь хоёр баясаж хөдөө гарах боллоо. Ачаатай хоёр тэмээг хөдөөгөөс ирсэн хүн хөтөлж багш шавь хоёр тус тусдаа морьтой дагаж гарлаа. Тэд хийдээс нэгэнт холдож, хөдөөгийн дардан замыг дагаж алхуулахад нөгөө шавь ачааны өмнө, хойно гарч давхих зэргээр энэ тэрийг сонирхон явна. 

	Багш лам ачаа дагаж уншлагаа базаана. Ингэж баахан явсаар нэг, хамар дээгүүр гараад очтол замын хажууд нэг хүнийг тун саяхан нутаглуулсан бололтой нүүр нь хадгаар бүтээлэгтэй хэвтэж байх дайралдав гэнэ. 

	Багш мориноос бууж үхсэн хүний толгойн дэргэд суугаад ерөөл уншин ламын ёсыг гүйцэтгэжээ. Тэгээд босож мориндоо мордоод явах гэтэл морь нь үргэв. Нөгөө үхсэн хүн нь босоод «За багшаараа амьдадаа ерөөл уншуулж авлаа» гээд шавь нь инээж байхыг багш лам хараад зэвүүцсэн сэтгэл нь онгойж юу ч хэлсэнгүй цаашаа гэлдэрч явтал удалгүй шавь гүйцэж ирсэн гэнэ ээ. 

	3. ГЭНДЭН ГАНДАН ХОЁР

	Мянган муутын их гэвш Гэндэн, бага гэвш Гандан хоёр хээр гарч нямба хийгээд халзан болтлоо ном бясалгахаар хорин хэдэн жил суусны дараа тэр хоёрын санчгийн нь үс бууралтаад ирж гэнэ. Нэг өдөр Гэндэн гэвш нь Гандан гавждаа:

	— Чи бид хоёр насныхаа ихэнхийг өнгөртөл ном үзэж бясалгав. Одоо үлдсэн жаахан насаа сүсэгтэн олонд тус хүргэхэд зориулъя гэхэд өнөөх нь: — Гэвшийн хэлдэг түмэн зөв байна. Та бид хоёрын номын ид шид олонд үзэгдэхгүй бол ийм их ном үзсэний эрдэм нь талаар болох биш үү? гээд хоёулаа ном бясалгалаа орхиод олон сүсэгтэнд тус хүргэхээр хөдөө гарч явцгааж гэнэ ээ. 

	Гэндэн гэвш, Гэндэн гавж хоёр замаар ороод занхайлгаж явтал зам нь салж нэг нь хойшоо, нэг нь урагшаа эргэсэн байж гэнэ. 

	— За хоёулаа нэг нь урагшаа, нэг нь хойшоо явъя! чи бид хоёрыг энэ замаар дөнгөж явж эхэлтэл ямар нэгэн хүн морь хөтөлж авчраад залж аваачна байх, тэгээд хоёулаа урьд, хойдгүй ухаан эрдмээ үзүүлээд жилийн дараа энд уулзаж хэн нь их эрдэм сурсан, хэн нь их олз олсноо зэрэгцүүлж үзье! гэж ярилцаад хоёр тийшээ явж гэнэ. 

	Гандан гавж нь баруун замаар ороод хэчнээн явавч нэг ч хүн дайралдсангүй, сүүл сүүлдээ ядран эцэхдээ хамаг хувцсаа тайлж үүрээд Үнэгтийн даваагаар давж явахдаа:

	 

	Давааны ёроолд дамраа гээгээд 

	Даваан дээр гарч хонхоо гээгээд 

	Орой дээр нь гарч очроо гээгээд 

	Энгэр рүү нь орохдоо эрихээ гээгээд 

	Эргэж буцах замдаа чавираа гээгээд 

	Тал дунд нь орохдоо тагшаа гээгээд 

	Буцах замдаа бурхнаа гээгээд 

	 

	сүүл сүүлдээ хөл нь холгож, хөлс нь гоожиж ядрахын туйл болоод явж байтал нэг худаг дайралдахад нь ус уух гээд тонгойтол дотор нь өөрийн нь дүрс харагдсанд ашгүй дээ! хөөрхий муу Гэндэн гэвш энд байж байна гээд: «За чи над нэг тагш ус өгөөд орхи! би чинь хатаж үхлээ гээд хашхирсанд сүүдэр нь мөн өмнөөс нь сарвайхаар авах гэж толгойгоороо ус уруу унаад Гандан гавж талийгаач болж гэнэ. Удалгүй нэг адуучин хүрч ирээд өнөөхийн хүүрийг худаг бузарлав гээд уснаас гаргаад ойролцоо газар хаяад явчихжээ. Гэндэн гэвш нь тэндээсээ гараад хэчнээн явавч бас айл ч олдсонгүй, хүн ч ирсэнгүй учир явсаар байгаад тэр шөнө нэг модны ёроолд унтсан чинь могойд хатгуулаад маргааш нь хөдөлж чадахаа байгаад арайхийж мөлхөж явсаар байгаад өнөөх худаг дээр очиход нь Гандан гавж нь үхчихсэн байхаар нь хөөрхий амьтан ийм богино настай юм байжээ гэж гашуудан буян болог нутаглуулъя гээд үүрээд явж байтал дэргэд нь хэдэн тэмээ байхаар нэгийг нь барьж аваад өнөөх хүүрээ дүүрээд явж байтал тэмээ нь гэнэт туйлсан учир Гэндэн гэвш газар унаж ертөнцөөс халин оджээ. Ийнхүү бурхны ном хоёр ламтанд ач тусаа үзүүлсэнгүй. 

	4. БАР УНАСАН ХУЛГАЙЧ

	Эрт урьд цагт эмгэн өвгөн хоёр байж гэнэ. Тэр хоёр шар цоохор үнээтэй юм санжээ. Гэтэл нэг шөнө бар ирээд шар цоохор үнээг нь бариад идчихэж гэнэ. Маргааш шөнө нь бороо орж байсан тул эмгэн нь айхдаа:

	— Өчигдөр ганц үнээг минь идсэн бар өнөө шөнө бас ирж чи бид хоёрыг идчихгүй байгаа даа гэсэнд өвгөн хариуд нь:

	— Бар ч гайгүй байна аа, харин дусаал л хэцүү байна даа гэхэд пүнзний үүдэнд зогсож байсан бар үүнийг сонсоод, дусаал гэж бас надаас хүчтэй амьтан байх нь ээ гэж бодтол, эмгэн өвгөн хоёрын шар цоохор үнээг хулгайлахаар пүнз дээр зогсож байсан хулгайч тэрхүү барыг үнээ хэмээн андууран мордтол өнөө бар дусаал гэгч намайг бариад авах нь энэ үү? гээд түүнийг буухын завдалгүй ухасхийн давхисанд ийм хурдан үнээ бас байдгаа хэмээн дээр нь санд мэнд тогтон явсан хулгайч үүр хаяарахын үед ажиглан харвал үнээ биш, харин бар байсан тул айхдаа аргагүй ухаан алдан унажээ. 

	5. ТЭНЭГ ХҮН

	Урьд нэг хүн шөнийн харанхуйд худгаас ус авахаар очлоо. Гэтэл сарны дүрс усанд туссаныг үзээд аяа сар худагт ойчсон байна гэж бодоод олсны үзүүр дэх төмөр дэгээгээр сарыг татаж авахаар оруулсанд дэгээнд нь чулуу тааралдаж хүчлэн татахад олс нь тасармагц энэ хүн гэдрэгээ унаж сарыг хараад «За би хэчнээн зүдрэв дээ! Миний зүдрэх ч яах вэ сар л гарснаас хойш» гэжээ. 

	6. ДАЛАЙ НОЁНЫ ДААН Ч ТЭНЭГ ХҮҮ

	Урьд далай засаг гэдэг нэгэн ноён, их хүү Дамаадаа эхнэр болгох гэж хоньчин Доогийн цэвэр үзэсгэлэнт царайтай, цэцэн сэргэлэн, ухаалаг охин Бүжмааг гуйж, хоёр хүүхдийнхээ дэрийг нэгтгэж энэ насны жаргалыг хамтатгажээ. 

	Тэр Дамаа нь даан ч яав даа гэмээр шал усан тэнэг, сармагчин мэт юмыг дуураймтгай юм санжээ. Бүжмаа нь нэгэнт учирсан хань тул ухаан сэхээ оруулж өөдтэй өнгөтэй амьдаръя гэхдээ шөнө болгон сайхан үлгэр хэлж, сайныг сануулан мууг жигшүүлэхийг бодно, Нэгэн орой Бүжмаа далан тэнэг гэдэг үлгэрийг ярьж өгчээ. Гэтэл Дамаа энэ үлгэрийг маш их сонирхон сонсож их л инээн гэрээр дүүрэн тэнгэрийн дуу болсоор унтжээ. Тэгээд маргааш өглөө эрт босож, дув дуугүй мордож яваад удалгүй инээсээр ирж:

	«Бүжмаа, Бүжмаа би аавын хүзүүг хуга мушгиад ирлээ» гэхэд Бүжмаа санамсаргүй: «Яагаад» гэхэд: «Ингээд... » хэмээн Бүжмаагийн хүзүүг мушгиж их л инээж:

	— «За одоо Буянтын давааны буцалмал рашаанд будаа чанаж иднэ. Сайхан өндрийн саарал чонотой шаазгай алаг ухнаа уралдуулна. За тэгвэл тэр далан тэнэг хүн шиг сайн эр болно хэ, хэ, хээ... » гэж ганцаараа инээн ярьсаар, авдраасаа аяга будаа авч, хотноос нэг ямаа хөтлөн явж, буцалмал рашаан дотор будаагаа хийж; «За, ямаагаа уралдуулаад иртэл, энэ будаа буцалж байг» гээд даваа давтал үнэхээр нэг чоно явжээ. Мань хүн зогсож:

	«Муу чоно чи шогшоод ирэхийн сонжин байна уу, гүйгээд ирэхийн гүзээ байна уу, миний ямаатай уралд л даа» гээд ямаагаа тавьж үргээн хөөхөд ямаа үргэж чонын зүг хар хурдаараа давхижээ. 

	Чоно ямааг харж барьж идэхээр хөөхийг тэнэг Дамаа үзэж миний ямаа түрүүлэв гэж гүйсээр очиж үзвэл гүзээ нь хэвтсэнд: миний ямаа цатгалдаад гэдсээ орхижээ! гээд гүзээг нь авч явтал, дөрвөн шийр нь байжээ. Миний ямаа хөл нь халууцаад гутлаа тайлжээ! гээд шийрийг нь авч өвөртлөөд жаахан явтал бас толгой нь байжээ. «Миний ямаа толгой нь халууцаад малгайгаа орхиод явжээ!» гээд толгойг нь бариад хөндий тал дундуур явган оджээ. 

	7. ИХ НОЙРТОЙ ХҮН 

	Эрт урьд цагт нэг нойр ихтэй хүн, жинд явж байв гэнэ. Нэг шөнө тэр нойр ихтэй хүн жингийн хажууд тэмээ унаад нэг нөхөртэйгөө хамт алхуулж явтал, гаансаа зуугаад хамт яваа нөхөр өөд өлийж: «Алив галаа» гэсэнд цуг яваа нөхөр нь: «Юун гал» гэв. 

	Яагаа вэ, наадах гялайгаад байгаа чинь юү вэ» гэлээ. Цуг яваа нөхөр нь: «Од л байна шүү дээ» гэхэд нөгөө нойртой хүн: «Гялайсан яасан дэн шиг монди вэ? Миний нүд ч гэж нүх болжээ» гээд үүрэглэж явснаа цагаатгаж гэнэ. 

	Бас нэг шөнө нөгөө нойр ихтэй хүн үүрэглэж явсаар тэмээн дээрээс пидхийтэл ойчиход нь дэргэдэх нөхөд; «—Та яав аа? » гэв. «Аа энд нэг билүү байна уу? гэсэн чинь чулуу шив дээ! миний буух ч гэж ойчих болжээ дээ» гэв. 

	Энэ хүн ингэж мунгинаж явсаар, жингээс бууж, өөрийнхөө эцэг эхийнд ирээд өчнөөн төчнөөн хоног унтаж амрав гэнэ. Их нойртой хүн хавар ногооноор сая сэргэж, морь унан нутгийнхаа айлуудаар хэсдэг болжээ. 

	Ингээд тэр их нойртой хүн хоёр эсгий гэр байхаар нь буугаад ярьж байтал, айлын нэг эмэгтэй орж ирэв гэнэ. Түүнийг тэр хүн харж харж: нэг үзсэн ч авгай шиг, хоёулаа золгочих уу? » гээд золгож гэнэ. 

	Гэтэл тэр үзсэн авгай гэдэг нь нөгөө их нойртой хүний авааль эхнэр байжээ. Жинд явахаас өмнө тэр их нойртой хүн эцэг эхээсээ тусгаарлаж гарснаа мартаж орхиод ингэж хөглөж байсан хэрэг гэнэ. 

	8. ГЭНЭН ТЭНЭГИЙН ҮЛГЭР

	Урьд цагт нэг эмгэн өвгөн хоёр байжээ. Өвгөн нь эмгэнээ «Чи хүүхэд гаргасангүй» гэж зодож жанчдаг байжээ. 

	Нэгэн өдөр өвгөнийг юманд яваад ирэхэд эмгэн нэгэн хулганыг нэхийд боож орон дээр тавиад байжээ. Гэтэл өвгөн нь ирээд: «Энэ чинь юу вэ? » гэж асуухад эмгэн нь: «Энэ өдөр надаас нэг хүүхэд гарав» гэж хэлсэнд өвгөн нь «Сайн байна» гэж маш их баярлаж хүүхдээ үзэж байтлаа: «Чи юунд үстэй хүүхэд гаргаа вэ? » гэж асуухад эмгэн нь «Адуу манахад дах нь бэлхэн байгаа юм» гэжээ. Мөн: «Юунд сүүлтэй хүүхэд гаргасан бэ? » гэж асуухад нь эмгэн: «Адуунд явахад нь уурга нь бэлхэн» гэжээ. «Юунд сахалтай хүүхэд гаргасан бэ? » гэж асуухад нь «Мээрэн суухад нь сахал нь бэлхэн» гэжээ. «Юунд шүдтэй хүүхэд гаргасан бэ? » гэж асуухад «Бөөр идэхэд шүд нь бэлхэн» гэжээ. 

	Гэтэл өвгөн маш их баярлаж, хүүхдээ угаахаар авч явжээ. Гэтэл удалгүй өвгөн нь «Хүүхдээ усанд алдав» гэж уйлсаар ирсэнд эмгэн нь «За би одоо яах вэ. Би хүүхэд төрүүлэх нь төрүүлэв. Чи хүн хийж чадаагүй хойно хохь чинь дээ. Одоо намайг зодох явдалгүй» гэжээ. Түүнээс хойш өвгөн нь эмгэнээ зодохоо байж гэнэ. 

	9. ЭРХЭМСЭГ ХАТАН

	Урьд нэг баян худалдаачин эрх танхи хатантай юм байжээ. Тэгээд тэр баян худалдаачин алс хол газар гурван жилийн аянд явах болж гэнэ дээ. Аянд явахдаа сайн сайхныг ерөөж, ихийг бүтээхийн бэлэг дэмбэрэл тавьцгаан, хатныгаа их юм хийж, их юм сураад байгаарай гэж захиад өнөөх баян худалдаачин аяндаа гарч явжээ. Баян худалдаачин гурван жил болоод буцаж ирж гэнэ. Тэгээд намайг аянд явсан энэ гурван жилд хэн юу хийснийг дуудаж асуухад адуучин нь хэлэхдээ:

	— Би азарга азаргаар адуу өсгөсөн гэжээ. Хоньчноосоо дуудаж асуухад:

	— Би хот дүүрэн хотгор бор ирэг нэмсэн гэж гэнэ. Хамгийн сүүлд хатнаасаа:

	— Чи юу хийж бүтээв гэж асуухад хатан нь:

	— Гунжин үнээний махыг гурван хоног идэж үзлээ. Гуншаа дамшиг нэрийг авав. Дөнжин үнээний махыг дөрвөн хоног идэж үзэв. Дөмөг нэрэлхүү нэрийг авлаа. Дотуур цамцаа долоо хоног оёж үзлээ. Уран цэмцгэр нэрийг авлаа. Гутлаа гурван сар уллаж үзлээ. Гув шув нэрийг авлаа гэж хэлэв гэнэ. Тэр баян худалдаачин гэрийнхээ дотор байдлыг хартал гэр нь тоосонд дарагдаж үзэмжгүй болсныг ажиглаад манайх чинь ширдэгтэй байл уу? гэж асуухад:

	— Таныг явахад ширээн доогуур ширмэл ширдэг, бурхны доор булган хивс, орны өмнүүр одтой ширдэг осолгүй л байсан гэжээ. 

	— 3а тэгвэл царил зээтүү аваад ир! гэж тушаагаад баян эзэн царил зээтүүгээр малтаж үзэхэд төө зузаан шорооны цаана төгөл цагаан ширдэг байж гэнэ. 

	— Яагаад энэ вэ? гэж хатнаас асуухад хатан нь:

	— Харин би хэчнээн их цэвэрлэж байсан учраас зөвхөн ширдэг нь дарагдаад бусад нь байгаа нь их хэрэг гэжээ. 

	11. УРАН ГОМБОЖАВ

	Урьд уран Гомбожав нэгэн харамч баян айлд эсгий гэрийн нэг сайхан хаалга хийж өгөх болжээ. Тэр баян айл уран Гомбожавтай хаалга хийлгэхээр хэлэлцэхдээ үнэ хайргүй, харин сайхан хийсэн байх ёстой гэжээ. 

	Гэтэл тэр баян айл уран Гомбожавт нэг шүдлэн хонь хүргүүлж: «Манайх хэдэн хоногоос нүүж бууна. Энэ нүүдлээр хаалгаа барих гэж бодож байгаа тул уг хаалгыг өгч явуулна уу» гэсэн юм санжээ. 

	Уран Гомбожав тэр хаалгыг нь хийж гүйцээд байсан боловч: «Маргааш ав» гээд өгсөнгүй. Маргааш нь уран Гомбожав хаалгыг урьд бас захиж хийлгэсэн ёсоор хоёр домбоны хамт баян айлд явуулжээ. 

	Баян айл шинэ нутаг дээр буухдаа хаалга бариад их л баясаж байв гэнэ. Гэтэл нөгөө хаалгыг хаах, онгойлгох бүр: «Уран Гомбожавын хийсэн хаалга, үнэ нь арай багадсан юм» гэж дуугараад байв гэнэ. 

	Цай чанаад хоёр домбонд уудалжээ. Домботой цайнаас аягалахад нь: «Боль, боль» гэж дуугараад ер аяга дүүрч өгөхгүй, харамчийг илтгэж байв гэнэ. 

	11. ДАЛАНТАЙ ӨВГӨН

	Далан улаан үхэртэй далиу улаан бухтай Далантай өвгөн далан улаан үхрээ услаад зогсож байжээ. Тэгсэн чинь арван таван толгойтой атгаалжин хар мангас хүрч ирж гэнэ. «Чи далан улаан үхэрт» хайртай юу, далиу улаан бухдаа хайртай юу, далан давхар харвиндаа хайртай юу? » гэж гэнэ. Далантай өвгөн: «Би далан улаан үхэртээ ч хайртай, далиу улаан бухдаа ч хайртай, далан давхар харвинг минь ид дээ. Миний далан давхар харвинг Тонтий гуайн тонгоргоноос өөр юу ч даадаггүй юм шүү дээ» гэж гэнэ. Тонтий гуай: «Миний тонгорог Бинтий гуайн билүүгээр билүүдэхээс нааш юу ч даадаггүй шүү» гэжээ. Мангас Бинтий гуайнд очоод: «Билүүгээ өгөөч» гэж гэнэ. Бинтий гуай: «Миний билүүг Хантий гуайн хасаг тэрэгнээс өөр юм даадаггүй» гэжээ. Мангас түүнд очоод: «Хантий гуай хасаг тэргээ өгөөч» гэжээ. Хантий гуай» «Миний хасаг тэргийг Тантий гуайн том цагаан азарганаас өөр юм хөдөлгөдөггүй юм шүү» гэжээ. Мангас түүнд очоод: «Тантий гуай том цагаан азаргаа өгөөч» гэжээ. Тантий гуай: «Миний азаргыг Унтий гуайн урт хусан уургаас өөр юмаар барьдаггүй юм шүү» гэжээ. Мангас түүнд очоод: «Унтий гуай урт цагаан уургаа өгөөч» гэжээ. Унтий гуай: «Миний хусан уурга гадаад далайн цаад захад бий» гэжээ. Мангас» «Яаж авдаг юм бэ? » гэж асуужээ. Унтий гуай: «Хүзүүнээсээ том чулуу зүүгээд далайг гаталж авдаг юм» гэжээ. Мангас тэр ёсоор авах гэж далай руу ороод үхжээ. Эд нар цөм Далантай өвгөний ах дүү нар байгаад хамтаар дайснаа дарж амар сайхан жаргажээ. 

	12. ИХ ЗАЛХУУ

	Урьд нэг цагт их залхуу хүн гэж нэрд гарсан хүн байж гэнэ. Гэтэл нэг өдөр түүн дээр нэг цэл залуухан хар хүү ирж, эсгий гэрт нь ортол, тэр залхуу гэгдсэн хүн гэртээ хоол хийхээр гурил нухаж суув гэнэ. Нөгөө залуухан хар хүү мэндэлж, баахан дуугүй суусанд, гурил нухаж байгаа хүн: «нутаг хаана вэ? хэрэг зориг хэнд вэ? » гэв. «Нутаг энүүхэн хавьд, хэрэг зориг танд» гэж нөгөө залуу хүү хэлжээ. 

	«За, юү вэ? » гэхэд хүүгийн хэлсэн нь: «Би танд шавь орж, залхууг заалгах санаатай бараалхаж ирлээ» гэсэнд: «За болно оо, энэ гурил элдэж дууссаны дараа, зааж егье» гэжээ. Ингээд тэр хүн гурилаа нухаж байтлаа гэнэт нөгөө хүү өөд харж: «Хүү минь гараад, гэр дээр байгаа гампанз аваад ир дээ» гэжээ. Нөгөө хүү: «Еэ, яаж гарах билээ! яршигдаа. Харин энэ гурилаа миний далан дээр элдчихэж болохгүй юм уу? » гэж бөхийгөөд далаа өгөв өө. Хүүг тэгж хэлэхээр нь нөгөө гурил нухаж байгаа хүн: «хүү минь, чи надаас илүү залхуу юм аа. Иймд чи бид хоёр үүнээс хойш багш шавь хоёр гэхээ больж, чи ч мөрөөрөө яв. Одоо чи үүнээс хойш миний хуучин хочийг халж авах нь тэрээ» гэж хэлээд хүүг даруй хөөж гаргав гэнэ ээ. 

	13. ТЭНЭГ ЧОНО

	Эрт урьд цагт нэгэн чоно замаар ороод явж байв гэнэ ээ. Гэтэл зам дээр нь нэгэн хонины зайдас хэвтэж байж гэнэ. Түүнийг чоно үзээд идэх гэтэл зайдас: Чоно та намайг битгий ид. Энэ урд нэгэн адуу шаварт унаад хэвтэж байна билээ. Түүнийг очиж иднэ үү гэж гуйхад чоно тэр зайдасны үгэнд орж хэлсэн ёсоор тэнд бий гэсэн газарт нь очиж үзвэл, үнэхээр нэгэн адуу шаварт унаад хэвтэж байхад түүнийг идэх гэтэл, адуу бас хэлж гэнэ. 

	— Чоно гуай та намайг идэх гэж байгаа юм бол, шавраас минь татаж гаргаж орхиод ид гэж гэнэ. Түүний хэлсэн ёсоор шавраас нь гаргаж орхиод идэх гэтэл бас л та одоо намайг шавартай хэвээр нь идэх гэж байхын оронд цэвэрлэж орхиод ид гэж гэнэ. Бас хэлсэн ёсоор шаврыг нь хэлээрээ долоож арилгаж орхиод идэх гэтэл, бас миний хойд хөлийн туурайнд нэгэн бичиг бичээстэй бий. Та түүний минь үзээд идсүгэй гэж хэлж гэнэ. Чоно түүний туурайн дахь бичгийг үзэх гээд очтол тэр адуу тархий нь хага өшиглөж орхиод босоод давхин явчхаж гэнэ. Бас тэр чоно үхэх гэж байж ингэж хэлж хэвтэж гэнэ:

	— Замаар явсан зантгар толгой, зайдсанд хуурагдсан эргүү толгой, шавраас нь татаж гаргах ямар эзэн нь билээ, шаврыг нь долоож арилгах ямар ээж нь билээ, туурайнд нь бичиг үзэх гэдэг ямар бичиг мэдэх билээ гээд орилж хэвтэж гэнэ. 

	14. ТЭНЭГ ХУЛГАЙЧ

	Урьд эртний цагт нэг хүү хааныхаа хашааны мөнгөн хонхыг хулгайлан авч худалдан баяжихаар гэнэт шийдээд тэр шөнөдөө гэтэн мөлхөж иржээ. Хааны хаалганы сахиул цэргүүд унтаж байжээ: Хүү хаалга өөд авиран хонхонд ойртлоо. Сахиул цэргүүд огт мэдсэнгүй. Улам ахиад авах гэтэл хонх дуугарав. Хүү бодол болон мэх гаргаад овжин ухаан олсондоо хөөрөөд, өмсөж явсан цамцаа уран, хоёр чих рүүгээ сайн чихээд «Одоо энэ хонх дуугарсан ч дуулдана гэж байшгүй дээ» гээд хонхыг мултлан аваад буутал хааны цэргүүд бариад авчээ. Тэнэг хулгайч амьтны доог болж гэнэ ээ. 

	15. НЭРЭЛХҮҮ ЗАН

	Урьд хөдөөгийн нэг баян хүн аянд явсаар хотод орж ирээд, улаан лууван худалдан авч их л амтархан идэж гэнэ. 

	Тэр хүн дараагийн жил бас хотод аялан ирээд яаран, нэг дэлгүүрт ормогц улаан лааг хуруугаар зааж, худалдан аваад идэв. 

	Тэгэхлээр нь дэргэдэх нөхөд нь: «Таны энэ чинь лууван биш, улаан лаа байна шүү дээ» гэлээ. 

	Тэгэхэд тэр баян хүн их уурлаж; «Баян хүн мөнгөөрөө луувангаа ч авч ид, лаагаа ч авч ид, та нарт юуны хамаа байсан юм бэ? » гэж нөгөө лаагаа үмхэлж гарав гэнэ. 

	16 НУТАГ САНАГДАНА

	Эрт урьд баруун газраас ирсэн түвд панзач нэг айлд хонох болжээ. 

	Тэр айл томоохон хийсэн банш хоноцдоо чанаж өгсөнд, урьд өмнө нь ийм банш идэж үзээгүй панзач нэг баншийг бүхлээр нь үмхсэн чинь ам нь халж гаргая гаргаж чадахгүй, залгия залгиж чадахгүй дэмий л сандран, нүднээсээ нулимс асгаруулан байжээ. 

	Ингэхлээр нь гэрийн эзэн: «Хүүе, та яаж байна. Та яаж байна» гэсэнд панзчин: «Зүгээр зүгээр банш идэхлээр баруун газрын нутаг санагдаж, нулимс гарах юм даа» гээд санаа алдан, нулимсаа хээвнэг арчиж суухад нь «Ээ хөөрхий! Танай нутаг халуун ч байх даа» гэж гэрийн эзний хэлсэнд панзач: Тийм ээ, заримдаа пүү гэмээр халуун ч байна» гээд үлээхэд гэрийн доторх хүмүүс цөм жиг жуг инээлдэж гэнэ. 

	17. МАНАЙ НОЁН ТОЛГОЙТОЙ ЮУ

	Эрт урьд цагт ууртай догшноороо олон түмэнд гайхагдсан нэг ноён байжээ. Тэр ноёнтон гуай гартаа дандаа ташуур барьж ойртсон бүхнийг шавхуурдаж, харсан бүхнийгээ загнадаг учраас түүний өмнөөс нь эгц хардаг хүн нэг ч байдаггүй юм байжээ. Нэг өдөр их ноёнтон ав гөрөөнд явахаар болж буу зэвсэг, нум сум, занга саадаг, хавх хөвч бүгдийг төхөөрүүлээд хоёр зарцаа дагуулаад сүртэй гэгч нь гарч өгчээ. Хоёр зарц нь ноёноо жуузанд суулгаад их л хүндлэн авч явахдаа ноёнд ямар нэг эвгүй зүйл хийж тархиа хага цохиулчихгүй юм сан гэж их л айж явж гэнэ. Тэгтэл ноёнтон гуай нь намайг бушуу газар буулга хөө, ам цангаад хатаж үхэх нь. Би цай ууж амарна гээд л зандарч гэнэ. Хоёр зарц нь сандарсаар ноёноо газар буулгаад гацуур модны ёроолд ширдэг дэвсээд домботой цайгаа гарган аягалж эхэлтэл, би ноён хүн болохоор та нартай адилхан газар сууж үзээгүй юм хө! Намайг бушуухан өндөр юман дээр суулга! гээд л зандарч гэнэ. Хоёр зарц нь сандрахдаа яах учраа олохгүй гайхалцаж байтал өнөөх нь бушуул! бушуул! модны ёроолд би халууцаад байна, дээр сууж сэрүүцье гээд л ташуураа далайж гэнэ. Тэгэхээр нь хоёр зарц нь ийн өгүүлрүүн:

	— Эрхэм ноёнтон гуай та энэ гацуур модны орой дээр суувал болох сон болов уу? гэж асуухад:

	— Тэг! тэг! бушуу! бушуу! гээд л бас ташуураа далайж гэнэ. Тэгэхлээр нь хоёр зарц нь гацуур модны үзүүрийг олсоор бугуйлдан бөхийлгөж авчраад ноёныхоо хүзүүгээр оосорлон уяад буцааж тавьтал ноён нь тэртээ цаана нь пидхийтэл газар уначхаж гэнэ. 

	Ноён маань бас яагаад буугаад ирэв дээ! Бас л нэг юм нь таарсангүй байж дээ гэж бодоод, хоёр зарц нь айсаар дэргэд нь очоод «ноёнтон гуай цайгаа зооглох уу? » гэсэн чинь өнөөх нь таг дуугүй байж гэнэ. Ноёнтон маань яагаад ийм номхон болчхов оо! гээд царай руу нь харах гэтэл ноёны толгой аль хэдий нь алга болсон байж гэнэ. Манай ноёны толгой хаачдаг юм бэ? гээд хоёр зарц нь гайхаж ядаад нэг нь нөгөөгөөсөө: «манай ноён ер нь толгойтой байл уу? гэхэд нөгөөх нь ууц таллаад л умар умар гэж байхад нь би нэг удаа өмнөөс нь харсан юм. Тэгэхэд улаан нүүр малис малис гэж байсан даг. Чухам ямаршуу толгойтой байсныг нь бүү мэд! гэж гэнэ. Нөгөөх зарц нь болохоор харин бүү мэдээ! би бас санахгүй байна. Будаа идээд л бувар бувар гэж байхад буурал сахал нь бавс бавс гэж байхыг нэг удаа харсан юм. Чухам ямар янзын толгойтой байсныг огт мэдэхгүй юм. Дархан хиагаас нь асууя гэж шийдээд хиа дээр нь очиж:

	— Манай ноёны толгой алга болчихжээ. Эрээд эрээд олдохгүй юм, чухам ямаршуу толгойтой байлаа гэж асуухад хиа нар нь хэлэхдээ:

	— Банздаад бай! банздаад бай! гээд л бавтнаж байхдаа л барвайсан хар ам нь онгойж байсан шиг санах юм. Урдаас нь эгц харж байгаагүй болохоор бас сайн мэдэхгүй юм. Харин хатнаас нь асуувал мэдэх байх гэж гэнэ. Хатнаас нь очиж асуусанд хатан нь:

	— Харин юу билээ дээ, үнсье хөө гээд үстэй хошуу цорвойж байсан шиг санах юм. Чухам ямар шүү толгойтой байсныг мэдэхгүй юм гэж гэнэ. Тэгээд цөмөөрөө ярилцаад ноён маань эрхбиш толгойтой байх ёстой гэж шийдээд нөгөө хоёр зарц нь тэр газраа очоод ноёныхоо толгойг эртэл хажуудах модны нь ёроолд халиун буурал толгой нь хэвтэж байж гэнэ. Харин тэгээд ноёны толгой алга болсноос хойш айх сандрах юмгүй болж арайхийж нэг ухаан орцгоосон билээ. 

	18. МЭРГЭН НОЁНЫ ЗАРЛИГААР БЯРУУ Ч ҮГҮЙ, ВААР Ч ҮГҮЙ БОЛОВ

	Ууртай догшин ноёны толгой алга болсны дараа хоёр дахь ноён нь ширээнд сууж хамаг олон нь түүнийг ухаантай, уужим сэтгэлтэй хүн гэж урьд хожидгүй магтах болж гэнэ. Ингээд ноёноосоо юм бүхнийг асууж шийддэг болж гэнэ ээ. Нэг өдөр ноёны мэргэн түшмэд ноёнд бараалхан ирээд ийн асуужээ:

	— Манайх нэг эрх танхи хүүтэй юмсаан. Түүнийгээ ажил хийлгэж сургахаар нэг үхэрчнийг дагалдуулан явуулж ганц бяруугаа хариулгасан юм аа. Нөгөөх маань бяруугаа услахыг мартаад хэчнээн ч хоносон юм бэ? бүү мэд! Бяруугаа усална гэхлээр нь би ваартай усаа тавиад өгчих гэсэн юм. Тэгтэл цангасан бяруу ваартай усыг уухдаа толгойгоо дотор нь хийчихжээ. Тэгээд яаж бяруу ваар хоёроо амьд мэнд салгаж авахыг гайхаж цөхөрлөө ноёнтон минь! нэгэн мэргэм арга айлдаж хайрлана уу гэхэд ноёнтон нь ийн айлдруун:

	— За тийм бол бяруу ваар хоёрын заагаар бялуу сүхээр цавчвал хоёулаа амьд мэнд гарна гэж айлдаж гэнэ. 

	Түшмэл очоод бялуу сүхээр цавчаад орхисон чинь ваарын дотор бярууны толгой тор хийтэл унаад үлдчихэж гэнэ. Тэгэхлээр нь бяруу ч нэгэнт өнгөрсөн болохоор одоо ваараасаа бярууны толгойг яаж гаргахаа олж ядаад мэргэн ноёноосоо дахин ирж асуусанд ноён нь бас ийм зарлиг буулгав. 

	— Ваараа балт сүхээрээ балбаж орхивол чинь аль аль нь амьд мэнд сална гэж гэнэ. Мэргэн түшмэл нь тэр ёсоор ваараа балт сүхээр балбатал ваар нь хагараад дотроос нь бярууны толгой бас бяцарчихсан гарч ирж гэнэ. Ингээд бяруу ч үгүй, ваар ч үгүй болоод мэргэн ноёндоо очиж ийн өгүүлрүүн:

	— Мэргэн ноёнтоон! таны зарлигаар би ваар, бяруу хоёроо амьд мэнд салгаж авах ёстой байтал хоёулаа авах танаггүй болоод бяруу ч үгүй, ваар ч үгүй боллоо. Яагаад ингэснийг мэдэхээ байлаа гэсэнд мэргэн ноён нь би биеэрээ очиж үзье гэж гэнэ ээ. 

	Мэргэн ноёнтон морилон очиж үзээд та нар бяруу гэж надад хэлсэн тэгтэл чинь үхэр байсан байна шүү дээ гэж гэнэ ээ. Тэгэхэд нь нөгөөдүүл нь;. 

	— Аа! тийм байсан байлгүй. Манай мэргэн ноён буруудах учиргүй гэж ярилцаад уг хэрэг дуусаж гэнэ. 

	19. ӨДӨТ СУМАНД УТАА ХАРВАЖЭЭ 

	Урьд нэг айл хүүхдийнхээ даахийг авч найр хийжээ. Тэр нутгийн нэг өвгөн их урт сахалтай хүн байсан юм байжээ. Сахалд нь цагаан будаа наалдчихаад байсан юм байжээ. Түүнийг мэдэлгүй сууж байхад нь нэг залуу ирээд сахлын нь будааг хараад

	 

	Өдөт суманд

	Утаа харважээ!

	 

	гэж хэлжээ. Өвгөн учрыг мэдээд сахлаа арчжээ. 

	Тэр найр дээр ноён нь байсан юм байжээ. Ноён; 

	— «Энэ залуу яасан сүрхий үг хэлэв. Би ч бас хиагийнхаа цэцнийг үзүүлье байз» гэж цагаан будаа сахалдаа наагаад нүдээ ирмэсхийж хиадаа дохио өгсөн чинь хиа нь:

	 

	Ятууны хошногонд 

	Чацга наалдчихлаа!

	 

	гээд ноёноо олны өмнө түлэх нь тэр ээ!

	20. МОГЖООХОН ДААГАТАЙ ЖОГЖООХОН ХҮҮ

	Эрт урьд цагт нэг хаан нутгийн ардыг хэл амаараа даван дарлаж байж гэнэ. Тэр нутагт Могжоохон даагатай Жогжоохон хүү байж гэнэ. Нэгэн өдөр Жогжоохон хүү Могжоохон даагаа унаад дарданхан замаар шавхранхан гуядаад давхиж явтал шулуухан нүх рүү, шулданхан зурам гулданхан гээд орчхож гэнэ. Түүний нүхийг утанхан уханхан сууж байтал хар азарга унасан, хар дахтай хааны адуучин хүн ирээд: «Чи юу хийж байгаа эцгийеэ түрүү вэ? » гэж асууж гэнэ. Хүү: «Шулуухан нүх рүү шулданхан зурам гулданхан гээд орчихоор нь уханхан утанхан сууж байна» гэж хариулсанд адуучин «Яасан цэцэн үгтэй гайхал бэ? Тэнгэр ниргэг чамайг» гэв. Хүү: «Дахтайгаар нь таныг ниргэг, далантайгаар нь азаргыг тань ниргэг. Уртаар нь уургыг тань ниргэг, өнөрөөр нь хааныг тань ниргэг, өнчнөөр нь намайг өршөө!» гэв. Гэтэл адуучин уурлаж, хаандаа очиж мэдүүлэх гэтэл хаан эзгүй байв. Тэгээд хааны хатанд мэдүүлжээ. Хатан нь хүүг дуудуулж авчраад байцаах гэтэл хүү: «Ямаан толгой ямбанд ордоггүй, янтгар хатан хуульд ордоггүй, тэмээн толгой тэвшинд ордоггүй, тэнтгэр хатан зарга шүүдэггүй, хонины толгой хоймроо домбойдог, хотгор сайхан ноёноо ирэхэд шийтгүүлнэ» гэв. Тэгэхээр нь тэд хүүг нүцгэлж морины уяан дээрээс уячхав. Хүүг чичрэн зогсож байтал хааны оточ лам хараад «Чи юугаа хийж байгаа хүүхэд вэ? » гэж. Хүү: «Эмч хүний эрхий хуруу, домч хүний долоовор хуруу, хувраг хүний хувхай толгой мөлжиж сууна» гэв. Гэтэл хэн ирээд хэрхэн юуны учир уяулсныг асуужээ. Хүү: Хатан, адуучин хоёртой хэрэлдсэнээ бүрэн хэлбэл хаан: «Хүү чиний зөв» гээд шагнал хүртээж явуулав,

	21. УЛААЧ ХҮҮ 

	Эрт үед аагтай амбан улаагаар явав гэнэ ээ. Ай та минь амиа л мэдээрэй гэлцэх шуугиан дэгдлээ. Ээлж таарсан улаач хүү аагтай амбантай тааралджээ. Амбан замд дувт давхиад байхаар нь хүү түүнд хоёр атга самар өгчээ. Гэтэл амбан түүнийг цөмөөд огт явдаггүй харин ч морины баруун урд хөл бүдрэхэд хойд зүүн гуяыг бүдүүн ташуураар олонтоо гуяджээ. Хүү морио өрөвдөөд амбанаас асуусан нь:

	— Амбан гуай! өвөг эцгийн хийсэн хэргийг ач гучид нь тохоож болох уу? гэхэд Амбан муухай хараад:

	— Уул нь болохгүй! Гэвч хэргийн байдал мэднэ ээ гэлээ. Улаач хүү:

	— Тийм байх аа, баруун урд хөл бүдрэхэд морины зүүн гуяыг тэнзэн ташуураар гуядсантай төстэй биз? гэхэд аагтай амбан хүүг гурав ташуурдав. 

	Тэгээд цааш явж байтал гэнэт дуутай шуутай бороо орлоо. Хүү бодож явсан аргаа хэрэглэхээр шийдэж амбанд ойрхон явлаа. Тэнгэр ч тасхийж шар гэгээ татав. Хүү ч бүдүүн яргай ташуураар аагтай амбаны толгойд буулгаад, өөрөө газарт унан ухаангүй мэт хэвтэв. Амбан ч газар сунан хэвтсэнээ босоод толгойгоо барилан хэд занхалзсанаа улаач хүүгийн дэргэд ирж хүүг харж харж:

	— Хай чи босов оо. Чи яасан амархан унав аа? Чамайг тэнгэр ганцхан ниргэхэд би зүгээр л байна гээд улаач хүүг татан босгосон юм гэдэг. 

	22. ЛХААРАМБА ГУАЙ

	Урьд Нямсүрэн лхаарамба гэгч туулж төгссөн нэрт эрдэмтэн гэж алдаршсаар их хүрээнд орж ирээд, нэг өдөр «Батцагаан» дуганд олон лам нарын хурал хурж байхыг шагайж хараад: «Энэ олон үхэр юу гэж мөөрөлдөж байгаа юм бол доо!» гэв. 

	Гэтэл нэг бага хүүхэд: «Ижил буруу үхэр хараад мөөрөлдөж байна шүү дээ» гэсэнд нөгөө лхаарамба цаашаа явлаа. 

	Удалгүй нэг ном хуйлж барьсан банди лхаарамбатай дайралдав. 

	Лхаарамба гуай тэр бандид: «Ном хуйлж болохгүй хойд насандаа могой болж төрнө шүү» гэжээ. 

	Нөгөө банди: Аа, тийм үү? Тэгвэл дүнчүүр маанийн хүрд бүтээсэн хүн бас л бүдүүн могой болж төрөх байгаа даа» гэв. 

	Лхаарамба юу ч хэлэлгүй цааш явжээ. Мөн лхаарамба хөдөө гарч явсаар, нэг айлд ортол эмгэн нэг адасгыг: «Ум аа хум» гэж сэгсрээд дэвсэж өгсөнд лхаарамба: «Таны энэ ум аа хум дээр би сууж чадахгүй» гэв. 

	Эмгэн: «Хамсум хорвоо ум аа хум! Одоо ламтан хаа морилон суух бол» гэсэнд лхаарамба арга барагдан нөгөө адасга дээр суун давагдав гэнэ. 

	23. ЭНДҮҮРСЭН НЬ

	Урьд нэг лам айлд судар уншиж байж гэнэ. Гэтэл нялх хүүхдээ тэвэрсэн айлын хүн орж ирээд, тэр ламд хүүхдээ мөргүүлэхээр очтол өнөөх лам: «Яасан эрт цав билээ» гээд тосож авахыг завдаж, түүнээсээ ихэд ичсэн гэнэ ээ. Дараагаар нь даан ч удсангүй цав барих гэтэл өнөөх лам түрүүчийнхээс хаширч мөргөл өгч, адис тавих гээд бас ихэд ичсэн гэнэ. 

	24. ГЭЛЭНГИЙН ГЭНЭДСЭН НЬ

	Эрт урьд цагт нэгэн хүн нэг гэлэнтэй танилцаад хэлэлцэн суусаар тэр хүн гэлэнгээс: «Багш та санваар хүртээд мах идсэнгүй удав уу? » гэсэнд Гэлэн санамсаргүй «Баахан удав. Гэвч архи уух цагт бага сага зуушилна» гэсэнд, тэр хүн бас: «Багш та мах идэх бөгөөд бас архи уух буюу» гэж асуусанд гэлэн уур нь хүрч хэлсэн нь: «Мах архи хоёргүй болбол миний эхнэрийн төрхөм ирэхэд яаж хүндлэх юм бэ гэх зэргээр марган хэрэлдсэн» гэжээ. 

	25. НЭГ ХАР ХОНЬТОЙ ГУРВАН ХҮН

	Урьд нэг гурван хүн явж байж гэнэ. Нэг хар хоньтой юм гэнэ. Гэтэл нэг хар хонио нэг нэг өшиглөөд алчхаж гэнэ. Гэтэл нэг нь дэрсэн хөлтэй, нэг нь хялгасан хоолойтой, нэг нь өндгөн толгойтой ийм гурван хүн байжээ. Гэтэл дэрсэн хөлт нь хар хониныхоо сэвсийг асгах гэж яваад дэрсэн хөлөө хугалаад үхэв. Хялгасан хоолойт нь нэг бөөн өөх үмхээд хахаад үхэв. Өндгөн толгойт нь хар хониныхоо махыг ганцаараа иддэг гэж баярлаад бурхандаа мөргөсөн чинь өндгөн толгойгоо хага мөргөөд үхэв гэнэ. 

	26. ӨӨХӨН ХҮҮ, ТОСОН ХҮҮ, ДЭРСЭН ХҮҮ

	Өөхөн хүү, Тосон хүү, Дэрсэн хүү гурав байжээ. Нэг өдөр салхи хөдөлж өрхийг нь бүтээчихжээ. Дэрсэн хүү өрхөө татах гэж гараад салхинд хийсчихжээ. Өөхөн хүү хойноос нь гараад нохойд үмхүүлчихжээ. Тосон хүү гарахаасаа айгаад бүгчим гэрт (галын захад) суусаар байгаад урсчхаж гэнэ. Тэгээд амар сайхан жаргажээ. 

	27. ХАЛУУН ХЯТАЙ

	Нэг ноёны бүсгүй зарц тогоон дээрээ адууны гэдэс дотор чанаж байсаар хатны их шинжгүй нарийнаас гэдэс нь өлсөж тэсэж ядахдаа (Хатныг буруу харахын хооронд) халуун тогоон дээрээс нэг хятай шүүрэн авч ханцуйлжээ. Ингээд гар нь их халж сандарч байхыг ноён олж мэдээд бүсгүй зарцаа: «Гарч тэнгэр ямар байна үзээд ир!» гэж гаргажээ. Зарц гарч хатны нүднээс далд очиж хятайгаа идээд эргэж орж ирээд» 

	 

	Цэлмэгхэн ч тэнгэр байна

	Цэцэнхэн ч ноён байна 

	Халтайхан ч хатан байна 

	Халуухан ч хятай байна

	 

	гэж хариулж гэнэ. 

	БАДАРЧНЫ ҮЛГЭР

	28. БАДАРЧИН АВГАЙ ХОЁР

	Урьд нэг бадарчин цөл газар явж, айл амьтан ч дайралдахгүй их п өлсөж гэнэ. Ингээд гайхаш тасран гэлдэрч явтал, тээр тэнд ганц гэр харагджээ. 

	Бадарчин мацалхийлэн явсаар, хүрч очоод гэрт ортол нэг хижээлхэн өндөр авгай байхад нь түүнтэй мэнд мэдэлцжээ. Том гэрийн дотор байгаа хогшлыг харвал баян айл бололтой байна гэнэ. 

	«Малаа хужирлахаар явуулсан айл шиг байна» гэж бадарчин шинжиж суухдаа авч өгсөн зэлгээн цайг залгилж, цааш нь идэх юү өгөх бол гэж горьдоно. Гэтэл цамц эмжиж суугаа өндөр авгай юм өгөхийн шинжгүй суужээ. 

	Бадарчин дэмий л ийш тийшээ ажиж суужээ. Тэгтэл авдрын араар тарган хонины бөгс өлгөсөн нь цухуйж байв. Бадарчин үүнийг харж хорхойтовч авгай цамцаа эмжээд чөлөө завгүй. 

	Бадарчныг бушуухан юм идэж аваад яв гэх шиг намрын салхи сэр сэр хийнэ. Бадарчин зүүн чих өөд гилжийж: «За юү гэнээ? яаж болох вэ? » гэж ямар нэг хий юмтай ярьж эхлэв. 

	Нөгөө авгай гэнэт сочиж, гайхан чагнаж хоёр нүдээ орой дээрээ гаргах шахна. 

	Бадарчин ажиг ч үгүйгээр: «Яаж болох вэ. Дэмий юм битгий яриад бай» гэж уцаарлана. 

	Авгай. «Лам аа! Та чинь юутайгаа яриад байгаа юм бэ? » гэв. 

	Бадарчин: «Зүгээр, авгай минь! надтай хамт нэг хий юм явдаг юм аа. Энэ гайхал тийрэн: танай авдрын ард хонины тарган бөгс байна. Авъя гэж байхгүй юу? Би тэгээд хорьж байгаа нь энэ ээ» гэжээ. 

	Тэгтэл авгай босон харайж, бушуухан нөгөө махаа бүгдийг авч өгөөд! «Лам минь! Та тэр хий юмаа хамт дагуулаад явж хайрла» гэв ээ. Бадарчин ч «За тэгье». Та нэгэнт шунасан зүйлийг нь өгсөн хойно, энэ маань сэтгэл хоргодохгүй надтайгаа хамт явна» гэж хонины бөгсийг харамч авгайгаас сүжиг бишрэлээр нь далимдуулан залилж аваад явж гэнэ ээ. 

	29. ХАРАМЧ АЙЛД ОРСОН НЬ

	Баадай бадарч нутгаасаа гарч харь хошууны нутагт ороод явж байтал морь нь эцэж ихэд ядарч гэнэ ээ. Аз болоход замд нэг айл харагдсанд цай уухаар чиглэв. Гэтэл тэр айл Бадарч ирж явна гэж мэдээд үүдэндээ нохойгоо уяад гэртээ орчхож гэнэ. 

	Баадай гадаа нь очоод:

	— Нохойгоо хорь оо! гэсэнд бадарчийг орж ирэхээс өмнө байгаа цайгаа ууж дуусгахаар зэрэг зэрэг оочиж байсан болохоор тун завгүй байж гэнэ. Үүдэн дээр нь том халтар нохой архиран хэвтэх нь Баадайд зэвүүн санагдсанд:

	— Нохой зуух уу? гэж хашхирсанд:

	— Манай нохой зуудаг нохой шүү! Та тэгээд яана өөрөө мэд! гэж гэр дотроос нэг хүн хэлж гэнэ. Баадай шуудхан гэрийн нь ард очоод өрхний нь оосрыг тайчин туурганы нь зөрүүлгийг ярж эхэлсэнд, гэрийн доторх хүмүүс сандран,

	— Хүүе та яаж байна! гэсэнд:

	— Өө би нохойгүй талаас нь орох гэж байна гэж Баадай хариулжээ. Гэтэл гэрийнхэн нь гарч ирээд танд нохойгоо хорьж өгье гэж зэрэг зэрэг гуйжээ. Та манай хаалгаар морилон орогтун! гэж бас гуйсанд Баадай ийн хэлжээ. 

	— Танайх цайгаа ууж дууссан бол би орсон болох уу даа! гэсэнд тэр айлынхан ихэд ичиж:

	— Та хаашаа явж байгаа бадарч вэ? гэж гэрийн эзэн асуусанд Баадай хэлсэн нь:

	— Би хаяанаас хаалга хүртэл яваа бадарч аа! 

	Халтар нохойноос болоод хана руу тэмтэрсэн бадарч аа! 

	Халуун цайнаас болоод хар хөлс минь цувсан бадарч аа! 

	 

	гэсэнд тэр айлынхан их л санаа зовцгоож Баадайд дахин цай чанаж зочилсон гэнэ. 

	30. УУЦ ТАЛЛАХ АРГА ОЛСОН НЬ

	Нэгэн бадарчин оройхон болсон хойно нэг айлд хүрч ирвэл гэр айл жасаагаа уншуулаад даллага авч их найр хийж байна гэнэ. 

	Бадарчин түүнийг үзээд «За дээ! хөгжилтэй сайхан найран дээр орж явчихдаг хэрэг» гээд үүргээ гадаа нь тавиад орох гэтэл:

	— Замын муу бадарч байтугай залагдсанд нь зай алгаа гэсэнд бадарчийн урам нь хугаран гэрийн хаяанд сууж, найрт нь яаж орох вэ хэмээн бодож байтал нэг ямаа эврээрээ аргийн оосор тээглүүлээд түүнээсээ болж туйлсанд тэр айлын хонь үргэн, зочдын морьд хулжин пижигнэсэнд бадарч сая аргыг нь олж гэрийн гаднаас:

	Хүүе! чоно! чоно! гэж хашхирсанд гэрийн дотор найрлаж байсан хүмүүс цөм сандран гарч хонь мал морь тэмээнийхээ хойноос гүйлдэж гэнэ. 

	Бадарч тэр хойгуур нь гэрт нь ороод хоймор нь сууж амжаад ламд тавьсан ууцыг нь өмнөө тавиад идэж суутал хүмүүс орж ирээд «Бадарч гуай та хэзээ ирэв ээ? » гэсэнд:

	— Чоно чөлөөнөөр, бадарч дүйвээнээр хоолоо олж иддэг хойно доо! залагдсанд нь олддоггүй ууцыг замын бадарч хөндөж сууна гэж гэнэ. 

	31. ХАРАМЧ АВГАЙ БАДАРЧИН ХОЁР

	Урьд нэг бадарчин нэг айлд хавар очжээ. Гэтэл тэр айлын авгай гал дээрээ тогоо тавиад түүн дотроо нэлээд их сүүг жаалхан устай хольж, ганцхан тагш будаа хийчхээд гарав. 

	Бадарчин их өлсөж явсан болохоороо, түүнийг нь чамлаад «Энэ ер нь бүтэхгүй хэрэг болов» гэж бодмогц, босон харайж нөгөө хүүдийтэй будаанаас хоёр тагш овоолон хутгаж мөнөө сүүнд нэмж хийчхээд, жишим ч үгүй галд нь ганц хоёр аргал хаялсаар суув гэнэ. 

	Авгай оройн малаа янзалж гүйцээд орж иртэл, гэрийн бусад хүмүүс ч ирцгээжээ. Ингэж байтал будааг ч гаргах цаг болов гэнэ. 

	Будаа аягалах үеэр бадарчин өөрийнхөө том аягаа өгч дүүргэсэнд нь ихэд баярлан аваад инээмсэглэн хэлсэн нь «Авгай аа! Та ялихгүй будаа хийх шиг болсон, гэтэл ийм их өсжээ. Та ер нь яасан их арвин сайхан гартай юм бэ? гэсэнд нөгөө авгай их л тааламжтай маасганан инээж: «Ер нь миний гарыг болдоггүй гэдэг юм. Би гараа татах хэрээрээ л татдаг юм. Гэтэл тун болдоггүй ихдэж орхиод байдаг юм» гээд давгүй суухад нь бадарчин: «Уа хөөрхий! Зарим нэг ийм арвин сайхан гартай буянтай авгай байх юм даа» гэж егөөдөөд, цадталаа идэж авч гэнэ. 

	32. ЗАЛЬТАЙ БАДАРЧИН

	Урьд нэг бадарчин хол газар явсанд ер айл тааралдсангүй. Тэр бадарчин ихэд ядарч, өлсөж цангасаар явтал ашгүй хөдөөгийн ганц гэр тэртээ тэнд харагдаж гэнэ. Бадарчин магнайгаа тэнийтэл баярлан хурдан хурдан алхсаар тэр айлд ортол гэр дотор нь ганцхан авгай сууж байв гэнэ. Харвал, тун баян айл бололтой ажээ. Бадарчныг ороод мэндэлж, суусны дараа авгай цай, хэдэн хатуу ээзгий тавьсан тавагтай юм авч өгөв гэнэ. Тэгээд нөгөө авгай босож «Одоо удахгүй хар хүн минь ирнэ. Хоолоо хийе» гэж хэлэн: эргүүлэг дээр байсан том тогоотой хуучин шөлийг авч, гал дээрээ тавиад: атга хүрэхгүй цагаан будааг нөгөө далай шиг их шөл дотор чулуудчихаад суужээ. 

	Бадарчин: «Энэ айлын мал нь оторт яваад, эхнэр, хар хүн хоёр гэртээ байгаа юм байхдаа. Энэ авгай ч бузгай харамч хайрхан юм даа. Яаж үүнийг нь энэнд мэдэгдье» гэж бодолхийлэн сууж байв гэнэ. 

	Тэгээд гэнэт: «Хээн» гэсэнд нөгөө авгай «яав» гэжээ. «Үгүй зүгээр, юм гэж хачин байх юм даа. Газар газрын будаа буцлах нь хүртэл тэс өөр юм даа. Манай тэндхийн будаа буцлахдаа: «Чи цаашаа, би наашаа» гэж чихэлдэн буцалдаг юм. Гэтэл танай эндхийн будаа буцлахдаа: «Хөөе, хөөе! чи хаана байна, би хаана байна» гэж дуудалцаж, их шөл дотор сарниж гүйцсэн будаа бие биеэ олохгүй төөрөлдөн хашхирахыг би олж сонсоод л гайхаж суухдаа «Хээн» гээд дуугарчихлаа» гэсэнд, нөгөө авгай жуумалзаад, дахин будаа нэмж хийсэн гэдэг. 

	33. ХЭРСҮҮ БАДАРЧИН

	Урьд нэг бадарчин их л өлсөж ядарч явсаар айлд ирж хоолыг нь хүлээж ядан суув гэнэ. Гэтэл ашгүй тэр айл ч хоолоо хийж эхэлж. Гэрийн дотор галаас өөр гэрэл байсангүй, ажиглавал, будаатай хоол хийж байгаа бололтой. 

	Намрын сэрүүн салхи сэвэлзэж, мөн айлын авгай, хүүхэн хоёр үнээгээ саах гэж гарч орсоор байв. Эх нь орж ирээд нэг атга давс шиг юм хоолондоо хийчхээд гарав. 

	Удсангүй хүүхэн нь орж ирээд, нөгөөдхөөс нь хоёр, гурван атгыг хоолонд хийгээд гарсанд бадарчин урам нь хугарч: — За даа энэ хоолыг ч хүн амьтан амсахын аргагүй юм боллоо. Би энэ шөнө лав л хоосон хонох хэрэг болов гэж санааширсаар суув. 

	Тэгтэл эх хүүхэн хоёр үнээгээ сааж гүйцээд, орж ирмэгц, хоолоо гаргаад: «Алив лам гуай аягаа. Хоол хийж өгье» гэж гэрийн авгай хэлэв, Бадарчин аягаа дурамжхан өгч: «За дундуур хийгээрэй» гэлээ. Давсыг яана даа гэж бодсон бадарчин уг хоолонд хошуугаа хүргэж ядан амстал, их чихэр хийсэн тун амттайхан сүүтэй цагаан будаа байв гэнэ. 

	Үүнийг би хэрэггүй дундуур гэж хэлэв. Ахиад идэх юм сан гээд бадарчин дэмий л аягаа долоох дүр үзүүлж байтал ашгүй: «Алив лам гуай аягаа» гэж нөгөө авгай хэлэв. 

	Бадарчин: «Дундуур дундуур» гэж бас хэлжээ. Бадарчин ингэж «дундуур дундуур» гэсээр долоон дундуур идсэн гэнэ. 

	34. ЗУУДАГ ВААР

	Нэгэн нэрэлхүү бадарчин айлд очиж хоносонд тэр айл тос хайлж өгчээ. Бадарчин нэрэлхүү зангаасаа болж төдий л их идэж чадсангүй. Ингээд тэр айл тосоо ваарт хийгээд хойш нь хурааж гэнэ. Гэтэл шөнө нөгөө бадарчны хорхой нь хүрч тосноос нь идмээр санагдсанд сэмхэн босоод өнөөх ваар руу нь гараа шургуулж тосноос нь атгаж аваад гараа авах гэтэл гар нь ваарын амаар буцаж гарсангүй. Бадарчийг ингэж байх үед нь гэрийн эзэн сэрээд:

	— Бадарч гуай! та юу хийж байна гэсэнд:

	— Танай энэ вааран дээр чинь хө! бар зурсан байл уу? арслан зурсан байл уу? гэсэнд айлын хүн:

	— Хоёулыг нь зурсан бий! Та яах нь вэ? гэсэнд бадарчин:

	— Тэгнээ тэр миний зүүдэнд ороод байсан юм гэж гэнэ. Ийм яриа болж байх хооронд бадарчин ваараас гараа арайхийж сугалж аваад, байх байхдаа бүр зуудаг бар байна шүү ёх гээд бушуухан орондоо орж унтсан гэдэг. 

	35. ХҮН ХОНУУЛЖ БОЛДОГГҮЙ АЙЛД

	Урьд хоёр бадарчны явах замд ер нэг ч хүн хонуулдаггүй айл бий гэж хүмүүс хэлжээ. Гэтэл тэр хоёрын явах зүгт өөр айлгүй, яг хоног тааралдах болж гэнэ. 

	Хоёр бадарчин явсаар байтал оройхон хэрд нээрэн хоёр гэр харагдсанд нэг нь: «Чи зүүн талын гэрт оч. Би тэр баруун талын, хүн хонуулдаггүй гэрт оръё. Чи харин өглөө явахдаа намайг гаднаас дуудаарай» гэв. 

	Нөгөө нь «Чамайг тэр айлд хонуулалгүй хөөвөл яах вэ? » гэж асуусанд: «Гайгүй дээ, нэг аргалж болох байх» гэжээ. 

	Тэгээд тэр хоёр бадарчин хэлэлцсэн ёсоор тус тусын гэрт оров гэнэ. Хүн хонуулдаггүй айлд орсон бадарчин таг дүлий болж хувирчээ. Мэнд мэдсэний дараа тэр айл мөн бадарчинд яаран цай чанаж, хоол хийж өгөөд: «Лам аа! Эртхэн яв, манайд хүн хонож болдоггүй» гэхэд бадарчин ер ойлгосон шинжгүй байв гэнэ. Тэгэхэд нь тэр айлынхан гарч яв гэсэн янзтай, гараар үүд рүү заажээ. 

	Бадарчин: «Аа, за» гээд уриалгахан нь аргагүй гараад, үүргээ гаднаас чирч оруулж ирээд баруун хойд авдрын нь өмнө тавилаа. Бас л өргөөд, аваад яв гэсэн маягтай гараар дохисонд бадарчин босон хараймагц үүргээ авч авдар дээр нь тавиад: «Арга ч үгүй л байх даа, дотроо номтой юм даг» гэв. 

	Тэр айлынхан бас л гараад яв гэсэн янзтай, гараар зангавал бадарчин: «Аваад явчих багачууд үгүй биз ээ. Би хоёр модоо гэрийн хошлонд хавчуулж орхисон» гэх зэргээр үргэлж буруу ярьсаар байгаад хоног өнгөрөөжээ. 

	Маргааш өглөө нь нөгөө бадарчин нь гаднаас «явъя» гэж дуудахад нэгэнт хоног өнгөрөөсөн бадарчин даруй сонсоод гарч явах гэхэд, айлынхан: «Та чинь өчигдөр дүлий байсан, одоо яагаад зүгээр болов оо? » гэв. 

	Бадарчин: «Аа! Өчигдөр баахан хийрхсэн байх аа» гэж хэлчхээд явчхав гэнэ. 

	36. ХООЛОН ДЭЭРЭЭ ХӨГЛӨСӨН НЬ

	Нэгэн бадарчин орой бүрий болсон хойно нэгэн айлд хоноглохоор очсонд тэр айл зөвхөн хоёр биедээ тааруулан хоолоо чанасан учир бадарчныг аль болохоор гэрээсээ түргэн явуулаад хоолоо гаргаж идэхийг бодон хоолоо гаргасангүй удтал чанаж гэнэ. Бадарчин тэгэхээс тэгэх гэсэн байдалтай хоолыг нь хүлээгээд л суугаад байж гэнэ. Гэрийн эзэн арга ядах даа: — Бадарч гуай, замд чинь айл алга уу? гээд Манай хойд айл суугаа байх аа! гэж авгайгаасаа лавлан асуусанд:

	Авгай нь «Нохой хуцах нь дуулдаж байна. Суугаа байх аа» гэж хэлсэнд Бадарчин: 

	— Ашгүй дээ маргааш тэр айлд чинь хоног таарах юм байна гэсэнд гэрийн эзэн: «Энэ ер явах царайгүй дэгээ яая даа!» гэж бодохдоо дэмий л:

	— Танай нутаг хаа гэгчид байна даа? гэж асуусанд: Бадарчин: — Намайг байхад үйхэд байсан. Дараа нь оргиход буусан одоо ч лав ширгэхэд өвөлжиж байгаа биз дээ! гээд тогоо уруу нь өнгийсөнд, айлын авгай арга ядан ичингүйрч ширгэж байгаа тогоотой хоолоо гаргахад, яг хоёр мөч байсан тул арга буюу бадарчны өмнө тавьж гэнэ. Бадарчин түүнийг нь аваад:

	— Дулаахан өвөлжихдөө сайхан даа! гэж хэлээд цөмийг нь идэж орхиод тавгийг нь буцаасанд айлын эзэн таваг руугаа хараад: — Мөн хөглөв өө! гэсэнд Бадарчин:

	— Зүгээр зүгээр! Энэ дүнгийн юмыг аль тэр гэх вэ? Сайхан нойрсоорой! гэж хэлээд яваад өгч гэнэ. 

	37. ИЙМ Л СОНИНТОЙ ДОО!

	Нэг бадарчин явсаар нэгэн баян айл харагдахаар нь очиж хоол олж иддэг хэрэг гээд гадаа нь очсонд тэр айл нохойгоо хорьж өгсөнгүй удтал хүлээлгэсэнд бадарчин сэмхэн гэтэж тотгоор нь шагайж харвал тэднийх хоолоо идэж байж гэнэ. Охин нь үүдэн талдаа суугаад гургалдай идэж, авгай нь тулганыхаа захад суугаад хонины сүүл зулгааж, нөхөр нь хоймроо суугаад ходоод идэж байна гэнэ. Бадарчин түүнийг нь үзээд одоо ч яг л хоолон дээр нь орж явчихдаг хэрэг гэж шийдээд дуу чимээ өгсөөр гэрт нь ортол: авгай идэж байсан сүүлээ өвөртөлчхөж гэнэ. Охин нь гургалдайгаа ханцуйлчхаж гэнэ. Хар хүн нь ходоодоо хормой доогуураа хийж нуугаад ямар ч хоол идээгүй мэт дүмбийн сууцгааж гэнэ. 

	Тэгээд хар хүн нь Бадарчнаас: — За бадарч гуай! зам зуур сонин юу байна даа! гэж асуусанд Бадарчин ийн хэлэв:

	— Сонин ч юмгүй дээ! Харин би сая танай руу ирж явах замдаа энэ охины ханцуйд байгаа гургалдай шиг бүдүүн могой дайралдахаар нь тэр авгайн өвөрт байгаа сүүл шиг чулуугаар цохиод орхисон чинь таны хормой доогуур байгаа ходоод шиг бяц үсэрдэг байна шүү! гэсэнд охин нь пөөх! гээд гургалдайгаа гаргаад шидэж орхисонд, авгай нь «бүү үзэгд» гээд сүүлээ дээр нь шидэж орхив гэнэ. Сүүлд нь хар хүн нь сандарч хормой доороосоо хагарсан ходоод гарган шидэв гэнэ. Тэгэхэд нь бадарчин: — Ийм л сонинтой доо! гэсэнд: Тэр айлынхан ичиж зовох хослон байж бадарчинд дахин хоол хийж чанаж өгөөд явуулахын түүс болж гэнэ. 

	38. ХАРАМЧ АЙЛЫГ ЧАДСАН НЬ

	Хоёр бадарчин явж байтал нэг айл тааралдсанд тэднийд орвол тэр айл саяхан хонь алсан бололтой шинэхэн мах өлгөөтэй байсны дээр тогоон дээр өвчүү, гургалдай зэрэг амттай сайхан мах чанасан байжээ. Хоёр бадарчин тэднийхийг хоолоо гаргахыг нь хүлээж хэчнээн суувч тэр айл хоолоо гаргасангүй, Харин өлгүүр доогуураа тогоотой нь тавиад унтахаар завдсанд хар хүн нь хурхираад өгч гэнэ. Тэгэхлээр нь хоёр бадарчин хоорондоо хэрэлдэж гарчээ. 

	— Нартай ирсэн нармигар тархи! гэхэд 

	— Намайг дагасан нурмигар тархи! гэвэл 

	— Хоосон хоносон хожгор золиг! гэвэл

	— Хоёр тийшээ болсон чигъяа тархи! гэх зэргээр хэрэлдсэнд айлын авгай аятайхан шалтаг гарлаа гэж баярлаад «хоёр бадарч минь манайхаас гарч хэрэлдээрэй!» гэж хөөсөнд тэр хоёр нь бүр чи би дээ тулаад нэг нь «Авгай минь нохойгоо хорьж аль! би явлаа» гээд гарсанд айлын авгай ч гарч гэнэ. Тэгээд гэрийн хаяанд үүргээ бөхлөх дүр үзүүлэн зогсоод гэрт гадаа хоёроос бас л хэрэлдэж гарч гэнэ. Гэр доторх нь:

	— Хаа байгаа нь үл олдох тархи гэсэнд нөгөө нь:

	— Хар тогоонд халив болсон чигъяа тархи гэхэд

	— Шазав татав чигъяа тархи гэвэл гаднах бадарчин:

	— Хүйтэн усанд булхаж баймаар золиг гэсэнд

	— Энгэр газар хэвтсэн ч эс багтсан чигъяа тархи гэхэд:

	— Эвдэн бусган хаямаар чигъяа тархи гэх зэргээр хэрэлдэх энэ хооронд гэр доторх бадарчин тогоотой хоолыг нь янзлан боож өвөртөлж амжаад гэрээс гарч ирэхдээ:

	— Тархий чинь хага цохиод, таргийн чинь савыг бяц дэлсэх сэн гэсэнд айлын авгай:

	— Эрхэм хоёр бадарч минь, иймхэн юмнаас ингэж хэрэлдээд яах вэ? эртхэн явж янзаа олж үз! Бид ч унтлаа гэж гуйсанд мань хоёр бадарч хэрэлдсээр хоёр тийшээ явж хамрын цаагуур орсонд айлын авгай нохойгоо үүдэн дээрээ уяад гэртээ орж нөхрөө сэрээгээд:

	— Хоёр бадарч хойд, урд хамраар далд орлоо хөө, хоёулаа хоолоо идье! гээд тогоотойгоо гаргатал, өвчүүний нь оронд нөхрийн нь арьсан өмдний гуя, гургалдайны нь оронд гурван төө дээс байсанд сая учрыг олж:

	— Ээ! халаг минь! хаа гэхээс харамлах уу? гэж амаа барьж гэнэ. Энэ үед мань хоёр бадарчин хээр суугаад өвчүү, гургалдай хоёрыг нь идэж авчээ. 

	39. ҮЛГЭР ЯРЬСАН НЬ

	Нэг бадарчин замын гудас тохиолдсон айлд хоног тааруулан сайтар амарч унтахаар шийдээд нэг айлд очсонд тэр айл бадарчныг үлгэр ярьж өгвөл унтуулна эс яривал хөөж явуулна гэж болзол тогтоосонд бадарчин «шөнийн турш сайхан үлгэр ярина» гэж амлаад тэр айлд хоол, цай хийлгэж тухлан сууж гэнэ. Үдэш болсонд тэр айлын хүмүүс «За бадарчин гуай та үлгэрээ эхлэхгүй юу» гэсэнд: бадарчин: — орондоо ороод эхэлье гэж гэнэ. Үлгэр сонсохын тулд бадарчинд сайхан ор засаж өгөөд, өөрсдөө орондоо орцгоон хэвтэж гэнэ. Тэгээд «За одоо үлгэрээ эхлэгтүн!» гэж гуйсанд бадарчин ийн хэлрүүн:

	— Урьд би цагийн сайхан, зуны дэлгэрт зандан зуугийн замаар занхаг занхаг гээд л алхаж явлаа гэхэд:

	— За тэгээд! гэх сонсогдоход:

	— Замын хажуугаар зандан ч ургасан байх юм, замбага ч ургасан байх юм. Замбуу тив гэдэг мөн ч сайхан даа! гээд дуугүй болоход нь:

	— За цааш нь! гэж шохоорхон асуусанд бадарчин:

	— Залуу байхад мөн ч томоогүй байж л дээ! Замаар явахгүй заавал зандан модны төгөл дундуур явдаг байж билээ! гээд бас л дуугүй болоход:

	— Тэгээд цааш нь гэхэд:

	— Цаашаа яваад л байлаа... яваад л байлаа гэхэд нь: 

	— За тэгээд юу болов оо! гэхэд:

	— Тэгтэл замын хажууд нэг гозойсон шар юм гараад ирлээ шүү! гээд таг дуугүй болж гэнэ. 

	— Тэр чинь тэгээд юу байв аа! гэхэд Баадай:

	— За! за! юу байх вэ, зурам л байхгүй юу! тэгээд л нүх рүүгээ ороо л биз. Зуны шөнө богино гэдгийг эс мэдэх биш унтацгаа гэж хэлээд хурхирч гарч гэнэ ээ. 

	40. АЙРАГ ДЭЭЖИЛСЭН НЬ

	Баадай бадарч нэг удаа гүү барьсан айлд очвол айлын эзэн сайхан тос даасан шар айраг зооглож суусан мөртөө Баадайд усаар хярмалсан айраг хийж өгсөнд Баадай айргийг хоёр гардан аваад айраг дээжлэх уншлагын аялгуугаар хэлсэн нь:

	 

	Цэхэр нүдэн цээлэн буу! 

	Чонон нүдэн чодлоон буу! 

	Усан хүрээ Баадай буу! 

	Уухын түрүүч ершөөн буу! 

	Умаа хум!

	 

	гэсэнд айлын эзэн санаа зовохдоо өөрийнхөө баруун гарын сайн айргаас нэг хулыг хийж Баадайд барьсанд Баадай дахин ингэж уншив гэнэ:

	 

	Тосон нүдэн тодлоон буу! 

	Тойроод гарсан ороолон буу! 

	Баруун гарын нандин буу! 

	Баадайн амсах заяан буу! 

	Умаа хум!

	 

	гэсэнд айлын эзэн сайхан ерөөв гэж бодоод «Тэр бэлэг бат сайхан орших болтугай» гэж гэнэ ээ. 

	41. УТГУУРЫГ НЬ АВСАН УУ? 

	Нэлээд хөрөнгөжиж баяны санаа орж байгаа нэгэн айлд хоёр бадарчин иржээ. Айргийн үнэр гэр дүүрэн сэнгэнээд алжааж яваа хоёрын хорхой баахан хүрч суужээ. Гэтэл гэрийнхэн айргаасаа өгөх шинж ер үгүй бололтой, хорссон хоёр бадарчин хол гарч арга зохион, хөлийн чимээ тасарч хүн амьтан унтсан хойно ирж хөхүүртэй айргийг нь аван хөдөө гарч сайн ууж авахаар тохирчээ. 

	Ингээд харанхуй шөнө хамаг амьтны нойрон дунд нэг нь хөл нүцгэлчихсэн хөхүүртэй айрагт нь гэтсээр орж нөгөө нь тосож авахаар гадаа нь үлджээ. Айлын хүүхэн нөхөртөө их эрх гэдэг нь яах аргагүй, шөнө шээхэд нь нөхөр нь тэвэрч гаргадаг юм санжээ. Гэтэл яг энэ үеэр тэр нь таарч үүдээ онгойлгоод эхнэрээ тэвэрсээр гартал гадна нь байсан бадарчин «Утгуурыг нь авсан уу? » гээд тостол нөхөр нь цочсондоо болж эхнэрээ босгон дээрээ ууцаар нь унагаж гэмтээсэн гэдэг. 

	42. ХООЛОО ХИЙСЭН НЬ 

	Нар жаргаж орой болсон хойно бадарчин нэг айлд хоноглохоор очтол тэр айл хоолоо хийгээд идчихсэн болохоор дахин хоол хийхээс төвөгшөөсөн ч юм уу? эсвэл хоолоо харамласан ч юм уу? — Бадарч гуай ч морь муутай явах шив дээ! Манайх аль эрт хоолоо хийгээд идчихсэн. Одоо ч та хоосон л хонох болж дээ! гэсэнд бадарчин: Танайх хоолоо хийгээд идчихсэн бол манайх хоолоо хийхээс дээ гээд гаднаас хавчиг үүргээ оруулж шар хомоол авчран гэрийн нь баруун талд гурван чулуу тулаад гал ноцоож эхэлтэл айлын эхнэр сандран тэвдэж:

	— Бадарч гуай та манай гэрт битгий голомт нээж үзээч дээ! Би хоол хийж өгье! гэж гуйсанд бадарчин:

	— Намайг орж ирэнгүүт л ингэж хэлсэн бол зөв байсан юм л даг гэжээ. 

	43. ШУНАГ БАДАРЧИН

	Урьд нэг бадарчин том үүрэгтээ түүртэж ядраад, амарч суутал намрын сайхан үс гүйцсэн хазгар туулай дэргэдүүр нь гарав. 

	Бадарчин ухасхийгээд түүнийг хөөтөл, хариу ч үгүй гүйцэгдэн алдаж явлаа. 

	Бадарчин тэр туулайг ухаан жолоогүй хөөж явсаар, хэд хэдэн гүвээг давж, халууцахдаа дээлээ тайлж хаяад хөөсөн чинь туулайн сүүлний үс гарт өртөн алдаж, өртөн алдаж явав гэнэ. 

	Ингэхэд нь бадарчин урамшиж хоёр гутлаа тайлж хаяад хөөсөн чинь бараг сүүлээс нь шүүрэн алдаж, шүүрэн алдаж явахлаар нь бас цамцаа тайлж хаячхаад хөөсөн чинь туулайн сүүлээс барьж алдаж, барьж алдаж явав гэнэ. Гэвч бадарчин маш их ядарсан тул цааш явж чадахаа байжээ. Тэгээд буцаад явах гэтэл хаашаа хэдэн даваа гүвээ өнгөрч аль жалга гуугаар орсноо бадарчин гуай ч мэдэхээ больж гэнэ. 

	Нэг мэдэхэд аль хэдийн харанхуй болж, баруун хойноос жихүүн салхи сэвэлзэж, бүдүүн ширхэгтэй цас хаялж цасан шамарга болов. 

	Туулайд шунасан бадарчин гэнэт мэдээ орж, дээл гутлын зүг явах гэтэл, нүүр нүдгүй шавж байгаа цасан шамаргад төөрч, хөөрхий бадарчин хөлдөж үхэв гэнэ. 

	Харин хэдэн хоногийн дараа туулай бадарчны өвийг цуглуулж аваад, сууж байтал нэг хэрээ ирээд: «Туулай хүүгээр сонин юу байна? Чи яасан их юмтай болчхов? » гэв. 

	Туулай: За яах вэ дээ! нэг бадарчны өв дээр сууж л байна. Чам шиг амьтан харгана дээр суугаад, маань тоолж суухад энэ л дээр байх» гээд бадарчны шар модон эрхийг авч өгсөнд, хэрээ баярлан хүзүүндээ зүүгээд нисэв. Хэрээний дараа чоно ирж мөн туулайгаас юм гуйлаа. Туулай: — «Чам шиг амьтанд энэ л дээр байх үүнийг өмсөөд айлын хотонд ороход ер чимээ анир гаргахгүй сайн юм байх ёстой» гээд оймс гутлыг авч өгсөнд чоно баясан аваад тонилжээ. Дараа нь нэг бар ирж туулайгаас бас юм гуйсанд: Туулай: — «За танд энэ л дээр байх даа. Хүүхдээ төрөхөөр үүгээр саатуулж байгаарай» гэж бадарчны хэнгэрэг цанг өгч гэнэ. 

	Туулайн өгсөн бэлэг нь тэр гурван амьтанд тус бүрд нь гай болж, хэрээ модон дээр сууж байгаад нисэх гээд эрхээр модонд өлгөгдөж үхэв. Чоно гутлыг өмсөж айлын хотонд ороод цохиулчхав гэнэ. 

	Барын зулзага дөжирч мангууртлаа хэнгэрэг цан цохиж байгаад анчинд мэдэгдэж алуулчхав гэнэ ээ. 

	44. ДҮВЧИН БАДАРЧИН

	Эрт урьд цагт нэг шалиг зантай дүвчин бадарчин айл айлаар хэсүүчлэн явдаг байжээ. 

	Нэг намар тэр бадарчин нэгэн хотын нэлээд баян айлд очтол: «Еэ ашгүй нэг лам морилж ирлээ» гээд мөн айлын хижээлхэн авгай нохой хорьж өгчээ. 

	Авгай сандарч, бадарчинд олбог дэвсэж өгөөд, цай чанаж өмнө нь ширээ тавин их л хүндэтгэсэнд бадарчин улам додийж, дүвчин зан гарган байв аа. 

	Айлын авгай ч бадарчинд биширч, эгээ л багш ламтан гэж нэрлэх нь дутуу байж гэнэ. Гэтэл оройхон хэрд хонь хариулж явсан 18—19 багцааны настай цэвэрхэн хүүхэн гэртээ орж ирмэгц, эх нь: «Хүүе ламтанд залбирч мөргө» гэж шаардсанд хүүхэн аргагүй болоод, бадарчны зүг тоомсоргүй алхлан очжээ. 

	Бадарчин зүүж яваа бурхнаар адис тавихын хамт хүүхний өрөөсөн хацрыг гараар илбэж чихэнд нь: «Шөнө очно шүү!» гэсэнд хүүхэн; «Жа тэгээрэй! Хотны хойно» гэв. 

	Бадарчин тэсгэлгүй баярлан шөнө болохыг хүлээж ядан байв. Ингээд хэвтэж байгаад улс амьтны дуг нойрон дундуур сэмхэн босож, чармаан нүцгэн ганц улаан даалимбан тэрлэгээ нөмөрч гараад, хоттой хонины хойно очтол, ашгүй нөгөө хүүхэн том гэгч нь хөх ямаан дахаар хуччихсан унтаж хэвтээ бололтой. Бадарчин ч муу тэрлэгээрээ давхарлаж хучаад өвөрт нь орох гэтэл нэг том ухна босон харайж, нөгөө муу тэрлэгийг нь хоёр эвэртээ өлгөөд алга болов. 

	Бадарчин нүцгэн хоцроод яах ч учраа олж ядан байтал, хонь үхэр үргэж гэрийн хүмүүс цөм гарч: «Туу» энээ тэрээ бололцон, зуудаг нохойгоо тавьж хий буу бууджээ. Бадарчин сандарч тэргэн дор очиж хоргодлоо. 

	Ийнхүү бадарчин бөн бөн чичирсээр арай гэж үүр цайлгаж харвал, дардгар цагаан цан газар сайгүй унаж хонь үхэр амгалан тайвнаар хэвтэцгээнэ. 

	Гэвч энэ ч ямааны эвэрт улаан даалимбаны өөдөс, тэр ч ямааны эвэрт улаан даалимбаны өөдөс харагдана. 

	Зуудаг хоёр том нохой дөрвөн хөллөж хэвтээ бадарчныг тэрэгний хоёр талд отоод хэвтчихсэн байжээ. 

	Гэтэл ашгүй дэмий л их удсангүй айлын нөгөө хүүхэн босож хоёр нохойгоо дуудаж уяад хог үнсээ цэвэрлэхдээ бадарчны цамц, өмд, гутлыг гадаа гарган тавив. 

	Бадарчин сэмхэн очиж хувцсаа өмсөөд гэрт байсан үүргээ авч үүрээд нохой шуугиулан, дан өмд цамцтайгаа хойд зүг ухаан зулаггүй арилж өгөв гэнэ ээ. 

	45. ХҮҮ ХАРСАН НЬ

	Урьд нэгэн бадарчин зуны нэг сайхан өдөр зуслангийн айлуудаар хэсэн явж байгаад нэг айлд орсонд айлын авгай хүүхдээ хөхүүлж сууснаа бадарчныг хараад:

	— Бадарч гуай! Та энэ хүүхдийг хараад байж байгаарай. Би үнээгээ саагаад ирье! гээд хувингаа барьсаар гарч гэнэ. Удсангүй бие биеийгээ танихгүй хоёр амьтан нэг нэгийгээ ширтэн суутал бадарчны харцнаас айсан жаал хүү бархирч гарч гэнэ. Гаднаас нөгөө авгай хувингаа барин орж ирээд: — «Та хүүг минь уйлахад юунд эс авав гэж хэлсэнд бадарчин — Би чиний хэлснээр өмнөөс нь хараад л байлаа. Гэтэл ашгүй уйлж гарлаа шүү гэсэнд авгай хүүгээ аргадаж дуугай болгоод: «Одоо хүүг уйлбал та авдаг юм шүү, би үнээгээ сааж дуусгая» гээд бас л гарч явж гэнэ. Удсангүй хүү нь бас л уйлж гэнэ. Тэгэхлээр нь бадарчин хүүг нь тэврэн гарч үүрэг дээрээ суулган бөхлөөд үүрсээр алсын замд гарч гэнэ. Гэтэл хүүгийн эх ихэд сандран хойноос нь гүйж ирээд: — Бадарч гуай та юу болж байгаа чинь энэ вэ? гэсэнд: Чи л өөрөө хүү уйлбал та авдаг юм шүү гэсэн шүү дээ! Тэгээд ашгүй уйлахаар нь хүүтэй боллоо гэж бодоод аваад явж байна. Эртхэн нэг айлд очиж хүүдээ юм уулгая гэсэнд: Тэр авгай бадарчнаас хүүгээ салган авч гэртээ урин цай хоол хийж өгч дайлаад явуулсан гэдэг. 

	46. * * *

	Эрт урьд цагт ингээ ботголуулж байгаа нэг айлынхан бадарчин ирж явахыг хараад «Ингэ ботголж байна. Хөл хориотой» гэж хэлээд ир гэж хүүхдээ тосон гүйлгэжээ. 

	Түүнийг нь бадарчин огтхон ч тоосонгүй явсаар ингээ ботголуулж байгаа эхнэрийн нь дэргэд хүрч очоод «Босоорой чи ботгонд ойртоорой, ирээрэй чи ингэнд хүрээрэй» гэж загначхаад гэрт нь орох гэтэл гэрийн нь эзэн «Хөл хориотой» гээд гэртээ оруулахгүй байв гэнэ. 

	Тэгэхээр нь бадарчин «Гайтай хөл нь гадаа, гайгүй цээж нь дотор» гэж хэлчхээд босгон дээгүүр нь тэгнээд ойчоод өгчээ. Ингээд тэр айл арга буюу бадарчныг гэртээ оруулж гэнэ ээ. 

	47 * * *

	Нэгэн бадарчин явсаар бүрий барай болох үед нэг айлд иржээ. Гэрийн эзэн өвгөн яхир үгтэй, мухар хуруутай хүн байж гэнэ. Бадарчныг тоох ч янзгүй байхаар нь нэг сайн чадах ая эв харж сууж гэнэ. 

	Тэгтэл ч өвгөн: — Чи хө! Олон газраар явж нүд тайлсан хүн байна. Миний энэ барьж байгаа эрх базаргүр эрх мөн үү? хэлээд орхи гэжээ. Бадарчин:

	— Орой болоод ч тэр юм уу даа, оготор хуруунд өлгөсөн болоод ч тэр үү мөн шиг л байна гэжээ. 

	Ийнхүү яхир үгт тэр өвгөнийг сайх бадарчин мухар хуруугаар нь гайгүй сайн дайрсан юм гэдэг. 

	48. СЭТЭРТЭЙ БАДАРЧИН

	Урьд нэг бадарчин нэг айлын ойрхон очиж явтал тэр айлын нэг сэтэртэй том хар нохой давхиж ирээд урах ноцохыг завдахад нь бадарчин барьж явсан хоёр урт модоороо нөгөө сэтэртэй нохойг гасалтал нь жанчив. 

	Тэгээд тэр айлд орвол нэг ихээхэн ямбалсан тарган чавганц хойд орон дээр хажуулж байснаа босож ирээд бадарчныг сүрхий аашлав: «Бадарчин чи манай Гомбо-махгалын сэтэртэй хар нохойг хамаагүй дураараа ямар учраас зодов» гэжээ. Бадарчин:

	— «Шагжаатүвийн сэтэртэй шар халзан бандийг урчих гэж байна. Тэгэхлээр нь зодсон юм даа» гэсэнд чавганц юу ч хэлсэнгүй гэнэ. 

	49 ХУРМАСТЫН ХУЛАГЧ ГҮҮГ БАРЬСАН НЬ

	Нэгэн бадарчин явж байтал зам дээр нэг үхсэн адууны сэг байхыг үзээд хэрэг болж магадгүй гээд түүний сүүлийг тайран авч үүрэгтээ хийгээд цааш явж гэнэ. Гэтэл хэсэг баячууд овоо тахиж байгаа дээр хүрч очвол тэдгээр хүмүүс «Хурмаст тэнгэрийн хулагч гүү» гэж байдаг эсэх тухай маргалдан, зарим нь огт байхгүй гэж зүтгэж байна гэнэ. Бадарчин түүнийг гайхсаар цааш явж байтал, нэг жороо морь унасан баян хүн гол уруудан айсуйг хараад нөгөө адууныхаа сүүлийг олсоор оосорлон хонгил модны ёроол доогуур оруулан модны үндэснээс бөхөлж уяад, хагасыг нь шороогоор булж янзлан сүүлний үзүүрээс угзран чангаах байдал үзүүлэн оролдож байтал нөгөө жороо морьт баян хүн хүрч ирээд, — За бадарчин чи юу хийж байна гэж асуусанд: Бадарчин: 

	— Би сая «Хурмастын хулагч гүүг энэ модны доор унтаж байхаар нь энэ олсоор бугуйлдаад авсан чинь нүх рүүгээ шургаад орчихдог байна шүү одоо сүүл нь цухуйж байна. Та туслаарай гэсэнд нөгөө жороо морьтой баян: — За тэгнээ тэр! Бид нар сая овоо тахисан учир хурмаст тэнгэр хишгээ хайрлаж байгаа нь энэ дээ! гээд, сүүлнээс нь чангаалцсанд газар бамбалзаж хөдөлж байхыг ажиглаад шунаг сэтгэл төрөхдөө бадарчийг явуулчхаад ганцаараа ухаж авбал сайхан морьтой болдог хэрэг гэж шийдээд!

	— За чи миний морийг унаад яв! Энэ гүвээний цаана манайх бий! Тэндээс олон хүн дуудан авчир! Би ингээд бариад сууж байя гэж гэнэ. Бадарчин баяны жороо морийг унаад хэнд ч хэлсэнгүй тэр чигтээ цаашаа явж алга болжээ. Өнөөх шунахай баян хэсэг хүлээгээд газрыг үзвэл олс, хатсан сүүл хоёроос өөр юу ч гарсангүй гэнэ. 

	50. ХӨЛӨӨ ГАМНАХДАА

	Нэг зальтай бадарч явж байтал адуучин эр адуугаа услахаар гол руу багширтал туун явахыг хараад, хоёр модон таягаа сугандаа тулган, өрөөсөн хөлөө атийлган догонцсоор адууны нь хажуугаар өнгөрөн явахыг тэр адуучин хараад суга таягтай хүнийг өрөвдөн:

	— Та хаана хүрэх нь вэ? гэж асуусанд:

	— Би Баруун зуу орноо гэж хариулав. 

	— Та ийнхүү хөл зовуурьтай байж тийм хол газар яаж хүрэх билээ гэж адуучин асуусанд бадарчин:

	— Миний хөл эв эрүүл болой. Гагцхүү хол газар явах учир хөл юугаа гамнасугай хэмээн хоёр хөлөө ээлжлэн ингэж явдаг юм гэж хэлсэнд тэр адуучин ядарсан хүнд тус хүргэе гэж бодоод:

	— Би танд буяныг санаж нэгэн номхон морь өгье. Та түүнийг унаж хөл амар явагтун! гэж хэлээд бадарчинд нэг сайн морио барин өгчээ. 

	51. БААДАЙ ЯАГААД УЙЛАВ!

	Бадарчин Баадай Баруун зуу орж мөргөл хийхээр шийдээд нэг жижиг хавчиг үүрэг, хоёр жижиг таяг мод бэлтгээд явахаар гэрээсээ гарахад нь түүний ах, дүү, эгч нар нь:

	— За Баадай минь замдаа сайн яваарай! гэж ерөөсөнд Баадай гэрийн босгонд сөхрөн, хүүхэд шиг цурхиран уйлж гэнэ. Тэд:

	— Чи юунд уйлав. Нэгэнт зориглон шийдсэн биш бил үү? чи анх удаа биш олон удаа явсан шүү дээ! гэж зэрэг зэрэг асуусанд Баадай:

	— Та нар намайг үргэлж өөрсдөөсөө хол яваг гэж боддог юм байна. Юу гэвэл та нар намайг «Сайн яваарай» гэснээс биш буцаад ирээрэй гэж хэлээгүйд чинь гомдов гэжээ. Ингэж санасан хүн нэг ч үгүй байтал Баадай минь юунд ийн сэтгэв гэж ах, дүү нар нь зэмлэн босГООД:

	— Баадай минь сайн яваад хурдан эргээд ирээрэй! гэж ерөөсөнд Баадай инээд алдан баярласаар гэрээсээ гарч алсыг чиглэж гэнэ ээ. 

	52. АЗТАЙ ГУТАЛ

	Баадай бадарч гэрээсээ гараад цааш явж байтал саахалт айлын эзэн хонь хариулж яваа нь харагдсанд Баадай хоёр гутлаа тайлж хавчиг үүрэгтээ хийгээд хаврын зулзаган ногоон дээгүүр хөл нүцгэн жирийлгэсээр хонин дундуур нь гарч явтал нөгөө хоньчин хүн Баадайг хараад:

	— Баадай минь хаашаа одох нь вэ? гэж асуусанд Баадай:

	— Баруун зуу орохоор явж байна аа! гэж хэлэв. Баадайг хөл нүцгэн явж байгааг тэр хүн хараад их л гайхан:

	— Та ийм хол газар явах мөртөө юунд хөл нүцгэн гэрээсээ гарав аа! гэж асуусанд Баадай ийн хэлжээ. 

	— Би тэр жил Баруун зууд мөргөөд буцахдаа гутлаа мартчихсан юм л даа. Одоо тэр гутлаа авах гэж яваа болохоор бас нэг илүү гутлаар юу хийх вэ. Аягүй бол буцахдаа үүрэх болно шүү дээ! гэж хэлсэнд тэр хоньчин Баадайг өрөвдөх сэтгэл төрж:

	— Та миний муу гутлыг өмсөөд яв! буцааж авчрах хэрэггүй. Урагдсан газар нь хаяарай гэж хэлээд гутлаа тайлж өгсөнд Баадай:

	— Таны гутал тун азтай юм байна. Надтай хамт Баруун зуу ордог байна шүү! гэсэнд тэр хоньчин маш их баярлан замдаа сайн явахыг ерөөгөөд хөл нүцгэн хоцров гэнэ. 

	53. МОРЬ НАЙМААЛАВ

	Баадайн унаж яваа ганц морийг эвтэйхэн салгаад авчих гэж хүн бүхэн оролдоно. Нэг өдөр нэг данжаад гуай дайралдаад

	— Ай Баадай чи морио над худалдахгүй юу? гэсэнд!

	— Болно оо, болно! энэ морь миний аян замд садаа болохоос биш нэмэр болох юм алга. Ингэхлээр чамд хямдхан өгчихнө! гэсэнд данжаад моринд нь их л шохоорхон шунаж:

	— Ай Баадай чи морио яаж өгнөө! гэсэнд

	— Ногоон хурганы арьс нэг, нохойн битүү туурай нэг, үнэгний эвэр нэг, үхрийн соёо нэгтэй өгчихвөл морио чиний гар дээр тавилаа гэсэнд данжаад: «Ай энэ төдийхөн юу байх вэ» би явж түшмэдээ дуудаад их сангаас гаргуулан авчирна. Чи энэ морины саравчинд хүлээж бай гэж хэлээд яваад өгч гэнэ. Тэр хойгуур нь Баадай морио нэг жалгад уяад, гол уруудан явж байтал голын захад саяхан үхсэн нэг адууны сэг байхыг үзээд түүнийг өвчин авч арьсанд нь өвс чихэн амьд мэт болгон данжаадын морины саравчинд оруулан багана түшүүлж зогсоогоод тэвшнээс нь өвс идэж байгаа мэт болгон тавиад хүлээн сууж байв. Данжаад Баадайн морины үнэд өгөх зүйлийг өдөржин хайгаад олсонгүй. Орой бүрий болоход арга барагдсан данжаад хүрч ирээд:

	— Ай Баадай манай санд чиний захисан зүйл алгаа. Чамд яах вэ 100 лан мөнгө өгье! Болно оо! гэсэнд Баадай «За яах вэ чамд гээд хямдхан өгчихье! Одоо харанхуй болох нь би явахыг яарч байна гээд 100 лан мөнгийг нь авч өвөртлөөд:

	— За данжаад минь миний морь энэ хашаан дотор өвс идэж байна. Харав уу? Харин шөнө дундад босож ус өгөөрэй! гэж өнөөх морины чихмэлийг заагаад Баадай морио авч унаад аль хэдийн алга болжээ. 

	Данжаад сайхан морьтой болсондоо баярлан «Сайн мориор гурил тээрэмднээ: Бас дахиад хожиноо!» гэж олон сайхан олз бодоод хувин дүүрэн ус авч морио услахаар морины хашаанд ороод тэвшинд ус хийсэнд морь эс хөдлөв гэнэ. 

	— Ай чи бас ярдагланаа гээд өшиглөсөнд морь нь пидхийн газар унав. 

	— Ай чи бас ус чамланаа! гээд дахин өшиглөсөнд бөгсөөр нь өвс сагсайн гарсан байхыг хараад:

	— Ай тарган морь язардаг гэдэг энэ байх нь ээ? хэмээн мэл гайхаж гэнэ. 

	54. ЗАСВАР ХИЙСЭН НЬ

	Баадай нэгэн танил айлдаа очсонд тэр айл Баадайгаас:

	— Манай тулга сангираад ойччихлоо та бөхөлж өгч болох сон болов уу? гэсэнд Баадай «тулга бөхлөх гэдэг чинь тун хэцүү дээ» гэж гэнэ. 

	— Чухам юу юу хэрэгтэй вэ? гэж хэлэхэд нь Баадай харвал тэднийд ямар ч хэрэгсэл байсангүйд бодож бодож байгаад:

	— Тэмээний үдээр л жаахан орно доо? гэсэнд тэр айл тэмээний үдээр бэлтгэж өгсөнд Баадай түүгээр нь тулгыг нь үдэж өгөөд:

	— За тулгаа ав даа! муухай л боллоо. Харин бөх болсон гэж мэдээрэй гэсэн гэнэ. 

	55. БААДАЙ ЗӨВЛӨСӨН НЬ

	Нэг өдөр Баадай нэг хятад наймаачинтай уулзаж гэнэ. Тэр хятад хүн дотор газраас саяхан ирсэн учир монгол газрын юмны учрыг сайн мэдэхгүй нь үнэн байжээ. Тэгээд тэр хятад Баадайгаас ийн асуужээ:

	— Одоо би айлуудаар явж өр цуглуулна. Ингэхлээр өрөндөө ямар мал авбал сайн байдгийг зааж өг! гэж гэнэ. Тэгэхэд нь Баадай ийн зөвлөв:

	— Ай луухаан! чи сайн мал авъя гэж бодож байвал «толгой дээрээ хоёр сайхан дуузуутай (хутгатай гэсэн үг) бөгсөндөө нэг сонгинотой бас хажууд нь давсутай, ам арчих даавуутай тийм бэлэн мал авбал идэхэд сайхан биш үү? гэсэнд тэр наймаачин луухаан:

	— Ай би үзваа! гэсэнд Баадай айлаас нэг ухна хөтлөн ирсэнд тэр луухаан нөгөө ухнын эвэр засаа зэргийг барьж үзээд:

	— Дуузу чиг яах вэ болноо. Сонгино ч ёстой сонгино байна. Давус жаахан тааруухаан! гэснээ хөгийн нь даавууг үзээд ам арчих даавуу ч яах вэ! над шинэ даавуу байна. Харин энэ үнэр юу байна аа! гэсэнд Баадай:

	— Энэ чинь мааюутай дофуны (вандуйгаар хийсэн шахмал) үнэр байхгүй юу? гэсэнд луухаан:

	— Ай манай дотор газрын дофу үүнээс сайхан шүү гээд «чиний энэ заасан мал зөв байна бие том бас жаахан бэлэн юм байна» гэж гэнэ ээ. 

	Тэгээд Баадайн зөвлөгөө ёсоор айлаар явж өрөндөө авах мал цуглуулсан нь дандаа хөгшин ухна цуглуулсан байж гэнэ ээ. Баадай ингэж наймаачин хятадыг чадсан ажээ. 

	56. ДЭВХРҮҮЛСЭН НЬ

	Баадай нэг айлд хоносонд тэр айл таташ хийж өгч гэнэ ээ. Баадай амтанд нь болоод нэлээд хэдэн аяга явуулчихсандаа баахан нэрэлхэх байдал үзүүлэн сүүлчийн удаа аягаа тосохдоо «За одоо жаахан шөл хийчих» гэсэнд айлын авгай зориуд дан шөл хийхээр шийдээд халбаганд орсон мах гурилыг хариулан тунгааж гэнэ. Гэтэл Баадай түүнийг хараад:

	— За! за! нэг хоёр дэвхэрвэл дэвхрэг гэсэнд тэр авгай аргагүй гурил болоод махнаас нь хэд хэдийг дэвхрүүлж гэнэ дээ. 

	57. ХЭТЭРХИЙ ЕРӨӨЛЧ

	Баадай нэг өдөр эсгийгээ хийж байгаа баян айлд хүрч очсонд баян гуай нэгэн сайхан ерөөл хэлэхийг хүсжээ. Тэгэхэд Баадай ийн ерөөв гэнэ. 

	 

	Зулсан ноос нь зулай цагаан мяндас болж 

	Зураг болсон эзэн нь зунхав бурхан болж 

	Зуун насандаа залуу гэгдэж

	 

	Зуны цэцэг шиг сайхан гэгдэж

	Зургаан хүүхэдтэй эхнэр аваад 

	Жаран жил жаргаж наян жил наргих болтугай 

	 

	гэж ерөөсөнд, баян эзэн нь ихэд баярласан боловч «Чи намайг хэтэрхий товойлгон магтсан болохоор надад таалагдсангүй, ийм учраас их шан өгөхөө байгаад үүнийг чамд өгье!» гэж нэгэн сохор зоос гарган солгой гараараа шидэж өгсөнд Баадай дахин ийн ерөөв. 

	 

	Солгой гар нь олгой болж

	Сохор зоос нь түм хүрээд 

	Зулсан ноос нь зум болж 

	Зуны хөгцөд нэвт идэгдэж 

	Явган нүүж нүцгэн жаргаад 

	Ямаа сааж яс зооглох болтугай. 

	 

	гэж ерөөсөнд баян эзэн чи намайг басамжлан хэт муугаар ерөөв хэмээн Баадайг эсгий хийж байгаа газраасаа хөөсөнд Баадай:

	 

	Баадай бадарч нь ерөөлөө

	Баян эзэн нь уурлалаа!

	Байгаа нь баярлана байх 

	Байхгүй нь гомдоно байх! 

	Баларсан ч юм боллоо доо. 

	 

	гэж дуулсаар явсанд эсгий дээр байсан олон хүн инээлдэн үлдэж гэнэ. 

	58. ГЭРЛЭСЭН НЬ

	Баадай харь хошууны нэг отогт хэдэн сар болсны дараа гэрлэх болж гэнэ. Түүний танилууд нь Баадайд гэр барьж өгөөд хурим зарлан нэг авгайтай гэрлүүлж гэнэ. 

	Баадай гэрлэснийхээ маргааш нөгөө эхнэртээ хэлэхдээ: — За одоо би нэгэнт гэрлэсэн хойно чи явж үзнэ үү дээ! гэж гэнэ. Тэгэхээр нь эхнэр нь? 

	— Баадай минь юу болж байгаа чинь энэ вэ? гэж асуусанд Баадай: 

	— Би чинь нутагтаа авгайтай хүн байхгүй юу? харин гэрлэж амжаагүй байсан юм гэж гэнэ. Ингээд Баадай авгайгаа төрхөмд нь хүргэж өгөхөөр явах замдаа;

	— За чи намайг дахиад гэрлэх үед миний авгай болдог юм шүү! гэж хэлсэнд авгай:

	— Тэгвэл чи намайг хүргэж өгөхийн хэрэг юу байна... гэсэнд:

	— Би чинь эр хүн шүү дээ? Ингэхлээр бас авгай авсан удаатай байхад бас салсан удаатай байх нь дээр байхгүй юу? гэж гэнэ ээ. 

	59. АДУУ МАНАСАН НЬ

	Нэгэн өдөр Баадайнд нэг танил нь ирээд? 

	— Баадай минь энэ шөнө чи манайд адуу манаж өгөөч, хүн олдохгүй байна гэж гуйсанд Баадай дуртайяа зөвшөөрч гэнэ. Тэгээд Баадай адуу манагч хүн гэгдэн өдөржин бэлтгэж, хоол цайг нь идэж ууж амраад оройхон болоход Баадай нөгөө адууны эзнээс:

	— Адуу манах хэцүү юу хө! гэж асуусанд:

	— Адуу ч манахад амархаан, ганцхан шөнийг өнгөрөөж үүр цайлгах л хэцүү дээ! гэж гэнэ. Баадай адууг нь туугаад гарч гэнэ. Маргааш өглөө нь Баадай нөгөө айлын гэрийн гадаа хоосон хүрч ирээд:

	— Адуу ч яах вэ үүр цайх нь цайлаа одоо яах вэ гэсэнд гэрийн эзэн;

	— Баадай минь адуугаа яав аа? гэсэнд Баадай:

	— Би адууг чинь ч хараагүй шүү, харин хэцүүгээр нь шөнийг нь манаад арайхийж үүр цайлгалаа гэж гэнэ. 

	60. ТАМХИ ТАТСАН БАДАРЧИН

	Урьд нэг бадарчин жалгын хурал дээр очиж, хуралд хуралцжээ. Ажиглавал тэр хурлын цорж лам хамрын шар тамхи хааяа хааяа бургитал татаж суух үзэгдэв гэнэ. 

	Бадарчин муу мод толгойгоо түрийнээсээ гаргаж, тамхи нэрээд хэт цохиж тамхи татжээ. 

	Тэгтэл бэрээ барьсан гэсгүй ирж, зандран хэлсэн нь: «Чи ямар задарсан бадарчин бэ? Хурал дотор тамхи татаад» гэж бэрээдэхийг завдахад нь бадарчин тэр гэсгүйн бэрээнээс барьж аваад: «Чи зүгээр бай! Чи цорж ламынхаа хамрыг цэвэрлэсний сүүлд миний мод толгойд халдаарай» гээд хурлаас нь гараад явчхав гэнэ. 

	61. САХАЛТАЙ БАДАРЧИН

	Урьд нэг бадарчин жасаа даллагаа авхуулсан айлд ортол гэр Дүүрэн хүн найрлаж байхад нь хатавчинд суугаад чанга дуугаар «Бүгдийн амрыг айлтгая» гэсэнд нэг ч хүн дуугарсангүй. 

	Бурхны баруун талд тэр айлын жасааг уншсан бололтой нэг том лам сууж байв. 

	Тэр лам ихэмсгээр үүд уруу байн байн ширтэж хэлсэн нь: «Тэр үүдэнд сууж байгаа бадарчин хувраг, сахалтай юм байна. Түүнийг дээш суулга» гэлээ. Бадарчин хатавчнаас хоймор өөд харж, чангаар? «Аа, хөөрхий! Манай тэнд санваар ахалдаг юм сан, танай энд сахал ахалдаг юм байжээ. Тэгвэл, дээш суухад яах вэ даа» гээд найрын хүмүүсийн дундуур зүтгэлж явсаар, том ламын дэргэд очиж суув. 

	Том лам: «Та хаа хүрээд ирэв!» гэв. 

	Бадарчин: «Би Баруун зууд очиж, ном базааж, цаниад сайжруулж яваад ирлээ» гэхэд нөгөө том лам юу ч ярьсангүй, нүдээ аньж залбиран уншлагаа уншив. Өлссөн бадарчин ч юм сайн идэж гэнэ. 

	62. ГЭСГҮЙ, БАДАРЧИН ХОЁР

	Урьд нэг бадарчин нэгэн хийд дээр очоод хуралд хуръя гэж гуйсанд гэсгүй ихэмсэглэж байгаад: «Бадарчин аа! Чи хэнгэрэг цохиж чадах уу? » гэж асуув. 

	Бадарчин: «чадна» гэлээ. 

	Гэсгүй; «Тэгвэл чи хэнгэрэг цохих болжээ» гээд гол мөрний адагт нэг том хэнгэргийн дэргэд суулгажээ. Ингээд хурал эхэллээ. Бадарчин хэнгэргээ цохихдоо цангаас хожигдуулж огт хөгийг нийлүүлж чадахгүй байв аа. 

	Гэсгүй нөгөө бадарчныг дуудаж: «Чи яасан амьтан бэ? Цанг гүйцэхгүй үргэлж, хэнгэрэг хожигдуулж байна. Тэгж болохгүй» гээд арай п бэрээдсэнгүй, айхавтар аашилж гэнэ. 

	Бадарчин: «За би хэнгэргийг цангаас одоо хожигдуулахгүй гэжээ. 

	Энэ завсар хурал цэглэж, лам нар манжаа ч ууж гүйцээгүй, хурал ч эхлээгүй байтал, бадарчин гэнэт ганцаараа хэнгэргээ «дүн» «дүн» цохилон байхад гэсгүй тэр бадарчныг дуудаж ирээд: «Чи яасан задарсан дэглэмгүй бадарчин бэ? Хурал эхлээгүй байхад хамаагүй ганцаараа хэнгэргээ ёрлоод, хэн чамайг цохь гэсэн бэ? » гэв. 

	Бадарчин: «Аа би цан гүйцэх биш, эртхэн дөхөж байвал дээр биз ээ» гэжээ. Гэсгүй юу ч хэлсэнгүй өнгөрөв. Тэгтэл лам нар гадаалав. Бадарчин бас хамт гадааллаа. 

	Гэсгүй нөгөө бадарчныг дуудаж ирээд: «Чи юунд хэнгэрэг орхиж гарав. Үүнээс хойш ингэж орхиж болохгүй шүү» гэж тушаав,

	Бадарчин: «За» гэв. Хурал эхэлж, баахан хурсны дараа, лам нар бас гадаалав. Ажиглавал бадарчин үлдээд хэнгэргээ тайлж үүрэн гарчээ. 

	Ингэхэд гэсгүй нь уурлаж: «Хэнгэрэг үүрсэн бадарчныг дуудаж авчир» гэж нэг ламыг явууллаа. 

	«Бадарчин аа! Чамайг гэсгүй дуудаж байна» гэсэнд бадарчин: «Пээ» гэж амаа бариад: «Ээ би чинь бас л хэнгэргийнхээ дохиурыг мартчихсан юм байна шүү дээ» гэсэнд лам нар цөм инээд алдацгаажээ. Ингээд юу ч болсонгүй өнгөрч гэнэ ээ. 

	63. ГУАГЛАДАГ БАДАРЧИН

	Урьд нэг бадарч хийд дээр очоод, хуралд хурж суутал, гадаа нэг хэрээ: «гуага гуага» гээд нисэж өнгөрөх чимээ гарахад бадарчин тэр хэрээг дуурайж хурлын дотроо: «Гуага гуага» гэв. 

	Гэсгүй үүнийг сонсоод: «Саяын гуага гуага гэдэг хэн бэ? » гэж босож ирэхэд бадарчин: «Түрүүчийнх нь хэрээ, дараагийнх нь би, саяных нь та байна» гэсэнд гэсгүй юү ч хэлсэнгүй буцаж сууж гэнэ. 

	64. ТУНГААР УУСАН ЧИ БАЙТУГАЙ

	Эрт урьд цагт нэг бадарчин лам хөдөө хээгүүр хэсүүчлэн яваад нэгэн айлын хуучин бууц дээрээс эмч хүний бололтой нэгэн сав эм олжээ. 

	Үүнийг олсондоо их л олзуурхан баярлаж үүрэгтээ авч хийгээд их үдийн хэр булаг усны дэргэд очоод жодгороо шааж хоол чанаж байхад тэртээ айлын нэгэн хүн морь унаж довтлон ирээд өврөөсөө хадаг гаргаж яаран:

	«Ай ламтан минь, манай эхнэр халуун өвчин хүрч хүнд зовуурилан байгаа тул анагаах туслах зүйл юу байна. Ажиглавал ламтан та оточ биз ээ. Эрхбиш нигүүлсэн айлдаж, эл үхэл зовлонгоос гэтэлгэн соёрх!» гэж өгүүлж хадгаа өргөн барьсанд бадарчин лам хэзээний эмч мэт төв ихэмсэг дүр үзүүлж «За» гэж хадгийг хүлээн аваад бага дөрвөлжин цаасан дээр эмийн их тунгаар өнөөх эмээсээ нэгэн тунг тог хийтэл тавьж дунд үлдсэн өчүүхэн бага үлдцийг долоогоод: «Энэ эмийг халуун бүлээн усаар даруулан лам гурван эрдэнэд сүжигтэйхэн хүртэж орхи», үүнийг уугаад даруй сайн болно!» гэж хэлж явуулмагц, Бадарчин ламын бүх бие гэнэт дотно гаднагүй түлэгдэх мэт халуурч газар дэлхий бүхлээр эрээлжлэн тэсэхүйеэ бэрх болоход хувцсаа тайлаад хэвтэж бүхийд түрүүчийн ирдэг хүн эмээл хазаартай нэгэн сайн морийг хөтөлж их л яаралтайгаар довтолгон ирээд сандран:

	«Ай ламтан, манай эхнэр таны хайрласан нэгэн тун эмийг хүртмэгц ухаан мэдрэл алдан дэмийрч галзууран тун бэрхтэй болж үхэхэд ойртов. Ламтан манай гэрт морилон очих буюу хэрхвэл зохих арга тустай зүйлийг заан хайрла» гэж дахин давтан гуйсанд, бадарчин лам дорой дуугаар гунганан:

	«Тунгаар уусан тэр байтугай, тунг нь долоосон би үхэх гэж байна!» гэсэнд өнөөх хүн нэгэнт итгэмжилсэн сэтгэл иймд хүрсэн тул нүцгэн толгойгоор хад мөргөсөн мэт болж ямар ч арга авралгүйгээс хойш гэртээ гуньхран буцжээ. 

	65. ГЭНЭДСЭН БАДАРЧИН

	Нэг бадарчин хөдөө хээрийн замаар явсаар нэгэн айл тааралдсанд орж гэнэ. Гэтэл тэр айлд нэг залуухан бүсгүй байсанд бадарчин түүнийг сэм сэмхэн ширтэж суутал гэрийн эзэн түүнийг нь мэдэж ийн асуужээ: Та чинь Баруун зуу ороод ирсэн болохоор сахил санваар хүртсэн хүн байгаа биз дээ гэсэнд бадарчин, намайг сахил санваар хүртсэн гэлэн хүн гэж хэлбэл энэ айл лав хүндлэн зочилж хэд хонуулах биз гэж бодоод:

	— Яриа юу байх вэ. Баруун зуугийн гэлэн хүн байхгүй юу гэсэнд гэрийн эзэн:

	— За тэгнээ тэр! Одоо чинь хүн бүхэн гэлэн санваартан болчхоод хэцүү ч юмаа даа! Манай нэг охин дүү байдаг юм сан. Тэгээд олон газар явж юм үзсэн томоотой түшигтэй хүнтэй суулгах гэсэн юм л даа! Түүний аз дутахад та гэлэн болчихсон юм байжээ.. , гэсэнд бадарчин сая гэнэдсэнээ мэдэнгүүт:

	— Тиймээ! тийм! Манай ах гэлэн болчихсон юм л даа. Би ч хэзээний хар хүн байхгүй юу гэж гэнэ. 

	66. ЗАЯЫН ХҮРЭЭН ДЭЭР ОЧСОН БАДАРЧИН

	Урьд нэг бадарчин Заяын хүрээн дээр очоод жасын их гэрт ороод суутал, тэр гэрийн хойморт хоёр том лам сууж байв,

	Харвал, нэг нь нярав бололтой. Бадарчин, тэр хоёрын мэндийг мэдсэнд ер тоож дуугарсангүй, хүн ч орж ирлээ гэж санасан янзгүй байжээ. Тэд хоорондоо: «Өнөөдөр манай Зая ламтан энэ үед Богдын хүрээнд хүрч очоод л олон хүний хөл болж, яасан их үймэлдэж байгаа бол!» гэж ярилцаж суув. Тэгэхэд нь бадарчин «Танай муу хөх Заяыг Богдын хүрээнд очиход намайг танайд ирсэнтэй яг адилхан хүндэтгэж байгаа байх даа» гэжээ. 

	Тэр хоёр ламын аль алин нь ч дуугарсангүй, нэг нь гараад явчхав. Нярав бололтой лам үлджээ. Тэр лам: «Чи хаа хаагуур явав!»

	Бадарчин: «Хааяа гүй»

	Нярав лам: «Доржнялбаагийнхаар оров уу! Тэнд сайхан байгаа? гэлээ. 

	Бадарчин: «Доржнялбаагийнх нээрэн сайхан газар юм аа. Ганцхан гэм нь гэвэл ер зай завсаргүй. Тэр там дотор цорын ганц суудал сул байна. Түүн дээр нь сууя гэтэл мөдхөн нэг нярав ирнэ гээд хавируулахгүй юм» гэжээ. 

	Гэтэл нярав: «Та идээ будаа сайн идэж аваад яваарай» гэж хэлээд нэлээд сэжиглэсэн маягтай гараад явчихсан гэнэ. 

	67. БААДАЙ ДА ХҮРЭЭ ОРСОН НЬ

	Баадай лам болохоор шийдээд явган явж нүцгэн жирийлгэсээр Да хүрээнд орж гэнэ. Да хүрээнд ороод олон лам, хувраг, дацан, сүмийг сонирхон үзээд аргагүй лам болох нь дээр юм байна гэж үзээд хурал номын газар нь хувраг болж нэгэн ламд шавь орж гэнэ ээ. 

	Гэтэл нэг өдөр багш нь Баадайд сахил хүртээх болж гэнэ ээ. Баадай багшийнхаа өмнө залбиран суутал, багш нь Баадайд винайн ёсыг сурган ийн хэлжээ. 

	— За сахил хүртсэн хүн авгай авч болохгүй ээ! амьтан алж болохгүй, эх болсон зургаан зүйлийн хамаг амьтны тусын төлөө бишрэн зүтгэх ёстой! гэсэнд Баадай гэнэт:

	— Байзнаарай! байзнаарай! багш минь би нэг юм мартчихжээ! гэсэнд багш нь:

	— За чи юу март аа вэ? гэж асуусанд:

	— Би лам болно гэдгээ авгайдаа хэлэхээ мартчихсан юм байна. Таныг авгай гэхээр гэнэт санаанд ордог юм байна шүү. Ингэхлээр сахил хүртэхээсээ өмнө авгайдаа дуулгахаас биш болохоо байлаа гээд гараад явчихсан гэдэг. 

	68. ХАТУУ ЗӨӨЛНИЙГ ШАЛГАСАН НЬ

	Баадай нэг хийдийн цорж ламынд гэр зуурын ажил хийж өгөхөөр очсонд тэр лам Баадайгаар нэхий элдүүлээд хөлсөнд нь боов өгнө гэж амлаж гэнэ ээ. Баадай тэр нэхийг нь хэд хоног чармайн сууж элдээд ламд тушаасанд лам Баадайн элдсэн нэхийг гадаа гарган дэлгээд дээрээс нь гадас шааж үзэж гэнэ. Тэгэхлээр нь Баадай «Энэ чинь яаж байгаа хэрэг вэ» гэсэнд тэр лам манай энд нэхийний элдүүрийг ингэж шалгадаг юм гэж гэнэ. 

	Гэвч Баадайн элдсэн нэхийн элдүүр ханасан тул гадсанд цоорсонгүй учир лам нэхийгээ аваад, Баадайд боовоо өгөх болж авдраа уудлан уудалсаар ганц ширхэг боов гаргаж ирээд:

	— За чамд ганц ширхэг зөөлөн боов байсан юм түүнийгээ өгье дөө! гээд шүдлэн нохой даахын аргагүй хатуу боов нэгийг өгч гэнэ. Тэгэхлээр нь Баадай өнөөх боовоор нь ламын толгой дундуур байлгаад автал боов нь хуга үсэрч гэнэ ээ. Тэр лам «Яаж байгаа чинь энэ вэ? ёо! ёо!» гэсэнд Баадай:

	— Манай тэнд боовны зөөлөн хатууг ингэж шалгадаг юм. Харин миний нэхий тийм зөөлөн байсан бол чиний боов ийм хатуу юм байна гэж хэлсэн гэнэ ээ. 

	69. БАГШИЙНХАА ҮГИЙГ БИЕЛҮҮЛСЭН НЬ

	Баадайг нэг өдөр хийдийн хамба лам дуудаж уулзаад «За чи манайд хэд хоног бай! Ядаж ус зөөж хоол хийж тус бол! тэгээд надад шавь орсон нь дээр байх» гэж гуйсанд, Баадай тэднийд дуртайяа очиж гэнэ. Тэгээд Баадай хамба ламд мөргөж багш шавь бололцож гэнэ. Багш нь Баадайд хэлэхдээ:

	— За чи миний юу хэлснийг «За» гэж хэлээд тэр ёсоор хийж байна шүү! зөрж болохгүй гэж захиж гэнэ. Багш лам нь хурал номдоо явах үедээ Баадайд «Чи гадуур тэнүүзэй, гэртээ нам суугаад номоо цээжилж бай!» гэж захиад явсанд Баадай «за» гэж хэлээд өдөржин суусаар байгаад багшийгаа ирэхэд нь гал ч үгүй, хөс ч үгүй, цай ч үгүй, байж гэнэ. Багш нь ирээд:

	— Баадай минь чи яав даа! цай хоолоо хийхгүй гэсэнд Баадай:

	— Таны үгнээс зөрөхгүй гээд л нам суугаад байлаа гэж гэнэ. Маргааш өдөр нь багш лам нь хуралд явахдаа:

	Баадай минь чи намайг хурлаас ирэхэд ядаж ганц аяга цайтай байж үзээрэй гэсэнд Баадай «за» гэж хэлээд үлдэж гэнэ. Орой багшийгаа ирэхэд нь өөрийн нь муу омгор аяганд яг таарсан ганц аяга цай чанаад түүнийгээ барьсанд багш нь дахиад цайнаасаа хийгээрэй гэсэнд Баадай:

	— Таны үгнээс зөрөхгүй гээд л ганцхан тагш цай хийсэн нь энэ гэсэнд:

	— Иш Баадай минь чи яав даа! гэж гаслаад «За би айлд очоод ирнэ, намайг ирэхэд чи хүн шиг дориун хоол хийгээд байж үзээрэй» гэж захиад гадагш явж гэнэ. Баадай оройхон багшийгаа ирэхэд нь гурилаар баахан хүний дүрс үйлдээд түүнийгээ жигнэн суутал багш нь ирээд:

	— За! Баадай наад хоолоо гарга! гэсэнд дандаа хүний дүрс «арим> байсанд багш нь уурлан «Чи ер нь яаж байна? » гэсэнд Баадай:

	— Би таны үгнээс зөрөөгүй шүү! Та хүн шиг хоол хийгээрэй гэсэн шүү дээ гэхэд багш нь;

	— Иш Баадай минь яана даа! гэж үглээд маргааш нь хуралд явахдаа Баадайд захисан нь:

	— Оройхон манайд нэг авгай ирнэ. Түүнд чи ямар ч байсан надтай уулз! гэж хэлээрэй гэсэнд Баадай мөн л «за» гээд үлдэж гэнэ. Оройхон нөгөө багшийн нь авгай ирж гэнэ. Тэгэхлээр нь Баадай түүнд:

	— Багш ямар ч байсан чамайг надтай уулз! гэсэн гэж хэлээд нөгөө авгайг тэврээд автал өнөө авгай нь ичээд тэр чигтээ яваад өгч гэнэ. Дараа нь багш нь ирээд асуусанд Баадай:

	— Тэр авгайг ирэхэд нь таны хэлснээр ямар ч байсан надтай уулз! гэж багш хэлсэн гээд уулзах санаатай тэврээд автал чарлаад яваад өгдөг байна. Харин тэр чинь баахан зөрдөг хүн байна гэсэнд Багш:

	— Баадай минь чи даан ч яав даа! Чи бид хоёр ч таарахгүй юм шиг байна, юу ч болсон маргааш энэ хашаанд байгаа модыг цөмийг хөрөөдөөд дуусгасан байгаарай! гэж захисанд Баадай мөн л «За» гэж гэнэ. Маргааш нь багш нь яваад оройхон ирсэнд Баадай нэг ч мод хөрөөдөөгүй байна гэнэ. 

	Багш нь «Баадай чи яагаад мод хөрөөдсөнгүй вэ? » гэсэнд Баадай:

	— Би мод хөрөөдөх гээд гартал таны хэлсэн «Чи бид хоёр ч таарахгүй юм байна» гэснийг санаад бас л таныг зовоохын нэмэр гээд байчихлаа гэж гэнэ. Багш нь бүр цөхрөнгөө бараад:

	— Баадай минь чи зүгээр замаараа тонилж үз! гэсэнд Баадай: 

	Эрхэм багш минь би дандаа л «За» гээд л байснаас биш «үгүй» гэж зөрөөгүй шүү дээ. Ингэхлээр нүгэл нь цөм таных болно биз дээ! гэж хэлээд яваад өгч гэнэ. 

	70. ДУГАНЧ ЛАМТАЙ ЯРИЛЦСАН НЬ

	Баадай нэгэн удаа лам нар дуганд ном хурж байхад нь мөргөхөөр очвол дуганч лам нь Баадайтай уулзаад:

	— За хөө чи манай лам нар ямар уншлага хурж байна хэлээд орхи! гэсэнд Баадай хэсэг чагнаснаа:

	— Минийхээр бол үнээ, тугал үзэв үү? харав уу? хонь үргэлээ! байзнаарай банзал урагдлаа гэж байх шиг байна гэсэнд дуганч:

	— Чам шиг үхэрт бол тэгж л мөөрнө дөө! гэсэнд Баадай:

	— Тэгвэл танай лам нар таныхаар бол юу гэж мөөрөлдөж байна гэж асуусанд дуганч лам уурлан:

	— Чам шиг номгүй хүнд бол ус-өвс хоёрын аль нь ч мэдэгдэхгүй мөөрөлдөж байх шиг байна гэсэнд Баадай:

	— Манай тэндхийн лам нар дандаа л манз-цав гээд л мөөрөлддөг юм. 

	Харин танай эндхийн лам нар чинь бүр өвс усан дээрээ хүрсэн юм байж л дээ гэсэнд дуганч лам үг олж эс чадаад «За тэнэг минь мөргөсөн болоод яв!» гэсэнд Баадай «Би өвс усаа булаалдсан үхрүүдэд мөргөж үзээгүй толгойдоо» гэж хэлээд яваад өгчээ. 

	71. ХЭНГЭРЭГ ХЭН ХАГАЛАВ

	Урьд нэг бадарчин дуганд маань хуралцах болж гэнэ. Бадарчин хэнгэргийн ёроолд суун хэнгэрэг цохиж их л идэвхтэй оролцож байтал боов, цав, манж зэргийг хуврагийн ёсоор хүртэх болсонд хажууд байсан банди нь бадарчны боовыг булаагаад идчихэж гэнэ. Тэгэхлээр нь бадарчин тэр бандийн хэнгэргийг хага цохиж орхив. Банди бадарчнаас: «Хэнгэрэг хагалагчийн нэр хэн билээ? » гэсэнд Бадарчин миний нэрийг «Би ноднин» гэж хэлээд хурлаа орхин гараад явж гэнэ. Хэнгэрэг дуугарахаа больсныг гэсгүй лам нь мэдээд өнөөх бандиас:

	— Хэнгэрэг хэн хагалав гэж асуусанд өнөөх банди:

	— Би ноднин хагалсан юм гэсэнд: Саяхан дуугарч байсан хэнгэргийг хагалж орхиод бас ноднин хагалсан гэнээ хөө гээд гэсгүй лам өнөөх бандийг загнаж гэнэ. 

	72. БАДАРЧНЫ ЯВДАЛ

	Тэмээчний хурал гэдэг байсан Далайн хуралд нэгэн бадарчин ирж морины хазаар, ташуураа дуган дээр нь тавиад орж очиход нь:

	— Яах гэж дуган дээр ингэж хазаар ташуур тавив гэж барих гэж Далайн хурлынхан ноцолджээ. Чингэхэд бадарчин:

	 

	Та нар 

	Шалбааг дагаж 

	Шар торомны гүрэм хийдэг мөртөө 

	Хүрээ дуурайж

	Хүн зодно гэнээ

	Үхсэн тормоо төлөхийг бодож

	Үгүй тормоо олохыг бодож

	Суувал дээр байлгүй 

	 

	гэжээ. 

	73. ГҮРЭМЧ ЛАМЫГ ЧАДСАН НЬ

	Урьд даян дэлхий хэсэж доль цохисон, дотоод хормой нь долоон нөхөөс болсон нэгэн айхавтар бадарчин явж байжээ. Тэрээр нэг айлд орж энэ тэрийг ярилцаж байтал саахалт айлд нь их гүрэмч ирснийг сонсоод тэднийд очих зам зууртаа, үхсэн хүний хувхай толгой олж уутныхаа цоорхойд түүнийгээ тааруулж хийж аваад тэр айлд очжээ. 

	Бадарчин ү? өдөх зорилгоор гүрэмч ламын хажууд зэрэгцэн суужээ. Тэгээд бадарчин:

	— Чи наад дүрэмтэй чанга дуугаа татаач гэжээ. Лам:

	— Юу яриад байгаа муу бадарчин бэ? гэхэд Бадарчин:

	— Мааниас өөр номгүй, махнаас өөр хоолгүй муу ламыг бариад ав гэж хэлээд хүүдийтэй юм уруугаа заахад лам хүүдийний цоорхойгоор хүний хувхай толгой цухуйж байхыг хараад ухаан зүггүй гарч зугтаажээ. Ингэж бадарчин санасандаа хүрч ламыг чадсан гэдэг. 

	74. ТҮШМЭЛИЙГ СУРГАСАН НЬ

	Нэгэн бадарчныг голын хөвөөн дээр очтол голын ус үерлээд горьгүй байж гэнэ. Тэгэхлээр нь голын ус татрахыг хүлээн цайгаа чанаж суутал нэг түшмэл гуай хүрч ирээд:

	— За хөө ус ямар байна гэсэнд Бадарчин:

	— Миний нүдээр бол хар ус халгиж л байна таныхаар бол ямар байна гэсэнд нөгөө түшмэл:

	— Тэнэг минь ээ! Чамаас би ус их байна уу? бага байна уу? гэж асууж байна гэсэнд:

	— Би муу хув хар тогоогоороо нэг дүүрэн хутгаад авлаа цаана нь ийм л байна. Танд чухам хэдий хэр ус хэрэгтэй юм бэ? гэсэнд түшмэл их л зэвүүцэн:

	— Чамаас усны их багыг асуугаагүй байна хө! Усны гарам нь хаа байна? гэж асууж байна гэсэнд бадарчин:

	— Мэдэхгүй дээ мэргэн түшмэл минь! Би урсаж байгаа усанд гарам байдаггүй, ухаан санаанд гүүр байдаггүй гэж дуулсан юм байна гэхэд түшмэл гуай уурлан хэдэрлэж:

	— Ухаанд нь ухна үхсэн золиг минь! Чи өдий болтол усны гарам мэддэггүй новш уу? гэсэнд бадарчин:

	— Та чинь бүр толгой дээр нь шарилж ургаж баймаар тэнэг хүн юм байна. Усны гарам гэвэл урсаад явчихдаг юм. Голын гарам гэвэл энэ байна гэж заагаад түшмэл гуай та үүнээс хойш үгээ мэдэж байж хүнд цэцэрхэж баймаар түшмэл байна гэсэнд түшмэл юу ч хэлж чадсангүй морио гуядан зайлж гэнэ. 

	75. ТОРГУУЛЬ АВСАН БАДАРЧИН

	Урьд нэг бадарчин зам дээр амраад сууж байтал, нэг хиа давхиж ирээд: «Гүн ноёнтон үүгээр үзэгдэв үү? » гэж бадарчнаас асуужээ. 

	— Бадарчин: «Аа бүү мэд! нэг луйварчин л явж байгаа харагдана билээ» гэв. 

	Хиа: «Аа тийм үү? » гээд явчихжээ. Удалгүй нөгөө хиа хэдэн хуягтай хамт ирээд гүн ноёныг дайран доромжлов гээд бадарчныг шууд дарж байгаад банзадчихаад явцгаав. 

	Бадарчин босолгүй ёолж, элдэв зовлон тоочсон үг хэлээд бархиран гасалсаар хэвтэв. 

	Ямар ч хүн байж болно гээд гүн ноён өөрөө ирж үзвэл бадарчин бархирсаар л хэвтжээ. 

	Гүн ноён түүнийг үзээд өрөвдөж: «Чамд би нэг унах гүү өгье. Чи түүнийг унаад явж бай даа» гэлээ. 

	Бадарчин гүүг аваад ашгүй явжээ. Гүн ноён нөгөө бадарчныг юу гэж ярьж явааг нь мэдэхээр хүн явуулсан гэнэ. Гэтэл бадарчин: «Гүн ноён гүүгээр торгуулаад, гүйдэг бадарчин бөгсөөр торгуулаад явж л байна даа» гэж ярьсаар явахыг үзээд гүн ноёндоо хэлэхэд ноён нь юу ч дуугарсангүй. 

	76. ЭМТЭРХИЙ АЯГА

	Эрт урьд нэг бадарчныг айлд ороод сууж байтал хот айлынхан «ноён маань ирлээ» гэж сүйд болцгоож гэнэ. Бадарчины орсон айл олон нялх хүүхэдтэй тул тун зовсон шинжгүй будаатай цай аягалан ууцгааж байлаа. Ноён шууд ирээд бадарчны орсон айлд оржээ. Ноён оруут амар мэндээ мэдэлцэн хойморт суув. Бадарчин ч хувийнхаа мэндийг ноёны чихэнд дуулгаж. Гэрийн эмэгтэй ноёнд аяга арчиж өгөх гэсэн боловч дандаа эмтэрхий аяга байсанд аргагүй нэг эмтэрхий аяганд цай хийж өгвөл ноён аягатай цайг уулгүй бариад суугаад байв. Бадарчин зэвүү нь хүрч:

	— Ноёнтон гуай, та уу! Үртэй айлын аяга эмтэрхий, үрээтэй ноёны уурга хугархай байдаг юм гэхэд Ноён:

	— Тиймээ тэр үнэн! гээд эмтэрхий аягатай цайг анх удаа уусан гэлцдэг. Бадарчин тэр ноёны хүүхэдгүйг дайруулан ийнхүү чадсан гэдэг,

	77. ӨДӨР УНАСАН МАХ АВДАГГҮЙ

	Баадай нэг удаа ноёны хөтчөөр явах болж гэнэ. Тэр ноён өртөөн дээр очоод чанаж өгсөн махыг нь идээд баралгүй үлдсэн хэсгийг нь замдаа идэхээр ганзагалж явдаг заншилтай хүн гэнэ. Тэгээд нэг өртөөн дээрээс нэг гуя мах болгож аваад ачааныхаа араас зүүгээд явж гэнэ. 

	Хэсэг явтал өнөөх мах нь уяагаараа тасраад газар уначихсанд Баадай ухасхийн бууж, авах гэтэл тэр ноён нь:

	— Байг, өдөр унасан мах авдаггүй юм гэж хориглоод, — «За чи үүнээс хойш өдөр унасан мах авч болдоггүй юм шүү» гэж Баадайд сургаж гэнэ. 

	Маргааш нь өөр нэг өртөөн дээр очтол ноёнд бусгадаг морь барьж өгсөнд Баадай түүний нь хөтлөн явж байтал ноёны морь гэнэт бусгасан учир ноён газар ойччихож гэнэ. Баадай жишим ч үгүй цааш хатируулсанд өнөөх ноён хойноос нь:

	— Хүүе! Чи намайг аваач! гэж хашхирсанд Баадай:

	— Өдөр унасан мах авдаггүй юм гээд цаашаа улам түргэлэн давхисаар нэг жалганд ороод ноёныхоо авч явсан жаал зугаа юмыг идэж суутал өнөөх ноён нь арайхийн гүйцэж ирээд уурлан, Баадайг ороолгох гэсэнд Баадай «Та өдөр унасан мах авдаггүй юм. Өөрөө унасан хүүхэд уйлдаггүй юм» гэж сургасан болохоор энэ миний буруу бишээ гэж гэнээ

	78. НОЁНТОЙ ЯРИЛЦСАН НЬ

	Баадай үүр цүүрээр гараад өргөн замаар шогшуулж явтал өглөө нар тусах үед голын зах дээр дөмбөгөр цагаан өргөө харагдав гэнэ. Тэнд өглөөний цай уухаар очтол гэрийн гадаа нохой ч үгүй мал ч үгүй байсанд сэмхэн гэрт орвол ямар нэгэн ноён язгууртных бололтой олбог, түшлэг, тавилга болсон айл байх бөгөөд гэрийн баруун хаяанд нэг тарган эр явган суугаад зайдас шарж байхыг хараад Баадай шууд олбог дээр суугаад:

	— Алив хө! Зарц бос! Цай хий гэж өндөр дуугаар хэлсэнд нөгөө хүн ихэд сэжиглэн хараад:

	— Чи доорхыгоо юу гэж бодож байна гэж олбог түшлэгээ заасанд Баадай:

	 

	Хөдөө байхдаа хөгшин хонины ноос 

	Хөх хотод ороод цэмбэ болсон юм

	Оёж зүйгээд олбог болжээ 

	 

	гэсэнд нөгөө ноён нь:

	—Чи өмнөхийгөө юу гэж бодож байна? гэж ширээгээ заан асуусанд Баадай:

	 

	Ууланд байхдаа ургаа мод

	Унасан хойноо дүнз

	Зүсээд ирэхээр банз

	Зүйж наагаад ширээ болсон юм. 

	 

	гэсэнд ноён бүр уур нь хүрч, чи хажуудахыгаа юу гэж бодож байна хөө гэж отго жинст малгайгаа заасанд Баадай:

	 

	Тонжоо хотынхонд бол 

	Тоож хэрэглэдэггүй 

	Тогосын хар өд 

	Албат олонд бол

	Адгийн муу зовлон 

	Арчаагүй ноёнд бол 

	Алаг чулуун цахиур гэдэг юм аа 

	 

	гэсэнд ноён бүр их уурлан хилэгнэж «Эзэн ноёны суудал дээр дур мэдэн сууж, элдэв үгээр доромжилсон энэ муу бэртэгчин бадарчийг эрүү, толгойг нь салтал шаахайдаад өгье». Хүүе зарц банз шаахай оруулаад ир! гэж хашхирсанд Баадай ийн хэлэв:

	 

	Ялихгүй юмнаас зодоон гарах нь

	Миний хоёр муу модыг хамт оруулаад ирээрэй гэж 

	Ноён хүн байтлаа хэргэм ямбаа орхиод

	Нохой суудлаар явган суугаад 

	Цаваг доогуур зайдас мэрж суудаг нь 

	Засгийн ёсонд нийцэхгүй тул 

	Задартал нь нүдэж орхиод 

	Заргалдъя байз хө!

	 

	гэсэнд ноёнтон нэгэнт ёс зөрчсөн буруугаа мэдээд сүүлд нь яршиг болно гэж санахдаа Баадайд тал засан «Сайн эр» гэж нэрлээд идээ будаа, архи дарс тавьж зочилж гэнэ ээ. 

	79. ХОШУУ НОЁНОО МЭХЭЛСЭН НЬ

	Баадай нэгэнт нутгаасаа оргон гарч яваа болохоор хошуу ноён нь замд тохиолдвол тун базаахгүй хэрэг болох нь илт байв. Гэтэл Баадайн явах замын өмнөөс хошууны ноён заларч айсуй гэнэ. Тэгэхэд нь Баадай эрүүндээ ямаан сахал хийж, уутан малгай өмсөн зүсээ буруулсаар:

	 

	Олныг хэсэж олгой дүүргэдэг 

	Түмнийг хэсэж түнхэлзгээ дүүргэдэг 

	Баруун зуугийн бадарчин 

	Барга цахрын тэнүүлчин байна би 

	Толгойн чинээ тос ч яах вэ

	Малгайн чинээ мах ч яах вэ

	Алд дэлэм хос ч яах вэ

	Ам байр даавуу ч яах вэ

	Буянтан минь юм хайрлаарай!. 

	 

	хэмээн бархирсаар замын хажуугаар гарч явтал түүнийг ноён нь хараад таньсангүй. Харин «хөөрхий энэ муу гуйлгачинд юм өгч тус болъё» гэж бодоод ноёнтон нь өврөө уудлан:

	— За чи намайг явсан газар бүхэндээ сайн хэлж яваарай! гээд таван лангийн ембүү гарган өгч гэнэ. Тэгэхэд нь Баадай ийн хэлэв. 

	 

	Ноёныхоо нэрийг ном болтол уншаад 

	Нохойн толгойг ноос болтол саваад 

	Саарийн замыг тоос гартал жирийлгээд 

	Сармай дээлийг самбай болтол хэснэ дээ!

	 

	гэсэнд ноёнтон ихэд сайшаан талархах сэтгэл төрөн «Уухай хөө сайн байна. Миний нэрийг ном болтол уншаад, газрын мухар хүртэл яваарай» гэсэнд Баадай ембүүг авч адислан мөргөөд, цааш замаар орон явахдаа:

	 

	Ембүү өгсөн ноёнтон минь 

	Тампуу болтол таргалдаг 

	Мөнгө өгсөн ноёнтон минь 

	Мөгөөрс болтлоо наслаг

	 

	гэж ерөөвөөс хошууны ноён нь энэ бадарчин намайг сайхнаар магтаж байна хэмээн баярлаж цааш явж гэнэ. 

	80. НОЁН БААДАЙ ХОЁР АДИЛ ЮМ

	Баадай замын ойролцоо худаг байхаар цайгаа чанаж уухаар шийдээд, гурван чулуу босгон, гал түлж, муу хув хар тогоондоо ус дүүргэн утаа манаруулж суутал, удсангүй азарга унасан, отго жинс сагсуулсан түшмэд хүн хүрч ирээд мэнд амар ч үгүй шуудхан л:

	— Ай муу тэнэмэл чи худаг дээрээс зайл хө! гэж зандарсанд Баадай:

	— Би худаг дээр чинь суугаагүй, газар дээр сууж байна аа гэвэл:

	— Чи юунд утаа манаруулаад байна аа! Наадахаас чинь миний морь үргээд байна. Би морио услах гэсэн юм хө! хэмээн түшмэд чанга омогдоход:

	— Чиний морь ус уух гэж байгаа бол, хүний хүү ундаа уух гэж байна гэсэнд түшмэл улам уур нь хүрч:

	— Чи яасан их үгтэй юм, бушуу зайл хөө гэсэнд:

	— Бага үгт минь морио усла даа! Их үгт нь ундаа ууя! энэ хооронд босож суулцаад байх юу байх вэ... гэж Баадайг хэлсэнд түшмэл бүр арга барагдан:

	— Чи намайг хошуу захирсан ноён хүн явж байна гэж мэдэж байна уу хө! хүн ахтай, дээл захтай байдаг юм бос хө! гэсэнд Баадай ийн хэлэв:

	— Адуугаа барж, азаргаа унаад албатаа барж ноён өөрөө ингэж явах юм гэж би санасангүй. Ингэхлээр зам сахисан би, засаг алдсан ноён хоёр адилдаа адил! юм байна гэсэнд өнөөх ноёнтон юу ч эс хэлж чадаад бушуухан буцсан гэдэг. 

	81. ДАРХАН НОЁНТОЙ ЦЭЦ БУЛААЦАЛДСАН НЬ

	Баадай их замд орж явсаар үдийн халуун болоход ихэд ядарсан тул замын хажууд түүдэг гал ноцоогоод хув хар тогоондоо ус дүүргэн цай буцалгаж суутал, ноёны жишүүл бололтой нэг хиа хүрч ирээд:

	— Ай муу бадарч аа! энэ замаар манай Дархан ноён морилж яваа тул бушуухан зам зайл хө! гэсэнд Баадай:

	— Танай ноён хэр зэргийн дархан бэ? гэж асуусанд нөгөө хиа уур нь хүрсэн бололтой:

	— Ямар ч л байсан эзэн хаанаас Дархан цол шагнагдсан юм даа хө! Чи яах нь вэ? гэсэнд Баадай:

	— Танай ноён тийм дориун дархан юм бол түүгээр чинь муу хар тогоогоо хадуулъя даа! гэсэнд хиа уурлан:

	— Муу тэнэг минь олон үг донгосолгүй зам зайл гэсэнд Баадай: — Хөөе тэнэг ээ! Чамайг зайл гэж байна! гээд таягаараа замыг нүдсэнд хиа тэсгэлгүй уурлан «За чи гайгүй ингээд л новширч бай!» ноёнд айлтгаад толгойг чинь авхуулна даа! гээд буцан харайлгасанд Баадай:

	— Хөөе! Танай тэр ноён чинь толгойгүй юм уу? Миний муу зэнтгэр толгой таарахгүй биз дээ! гэж айлтгаарай л даа! хэмээн хойноос нь хашхирчээ. Удсангүй ноёнтон бараа бологчдоо дагуулан хүрч ирэхэд Баадай зам дээр нь хөндлөн гулд суугаад том хар аягандаа цай дүүргэн ууж суусанд ноёнтон гайхан хараад:

	— Үүний аягыг нь хараач та нар худаг шиг гэж доромжлон хэлсэнд Баадай:

	— Энэ ноёны худаг нь миний аяга шиг байгаа юм чинь адуу нь ч гэж зурам шиг юм байдаг байхдаа гэвэл ноён:

	— Энэ золигийн малгайг харав уу? дээвэр шиг гэхэд Баадай: 

	— Дээвэр нь миний малгай шиг байгаа юм чинь ноёны өргөө нь бүр өөвөнх юм л даа гэж хэнэггүй хэлсэнд ноёнтны уур нь буцлан:

	— Чи ер нь намайг хэн гэж бодож байна хө! гэж омогтой асуусанд Баадай:

	— Тэгвэл та намайг бас хэн гэж бодож байна гэж асуусанд ноён: Намайг ноён гэдэг юм. Чамайг зулбасга гэдэг юм гэсэнд Баадай: 

	— Танай хатан чинь над шиг том юмаар зулбачихдаг болохоор мөн ч ойгүй том амьтан байх нээ! гэж Баадайг хариулсанд албат нар нь инээд алдаж гэнэ. Дархан ноён үүнтэй юм яривал ичгүүр болж мэднэ гэж болгоомжлоод юу ч хэлэлгүй тойрон явж гэнэ ээ. 

	82. ИХ МАЦГИЙН ӨДӨР

	Баадай хийдийн ойролцоо хөдөөлсөн нэг ламынд очсонд тэр лам их нарийн лам байсан учир Баадайд:

	— Өнөөдөр чинь бурхан багшийн таалал төгссөн өдөр учраас хилэнцтэй хоол иддэггүй юм. Ингэхлээр Баадай минь надтай адилхан мацаг барьж хоосон хонох л болно доо гэж хэлсэнд Баадай:

	— Бурхны мацгийн өдөр аль өчигдөр өнгөрсөн биш билүү гэсэнд Лам

	— Би бурханд үлэмж сүсэгтэй учир мацгийн өдрийг хоёроос гурван хоног үргэлжлүүлдэг юм гэж лам ярьсанд Баадай үүргээ оруулж ирээд дотроос нь өөхтэй мах гаргаад:

	— Өнөөдөр чинь миний аавын төрсөн өдөр учраас харин би ч цадталаа идэх учиртай юм гээд махаа хөшиглөн идэж эхлэхэд өнөөх лам тооно өөдөө хараад:

	— За одоо ч нар шингэх боллоо, мацгаа тайлъя даа гээд босоход нь Баадай:

	За би ч махаа идэж дууслаа одоо ч мацгаа баръя даа! гээд махаа боож үүрэгтээ хийгээд унтаад өгч гэнэ. 

	Тэгэхэд нь өнөөх лам, «хэрэггүй ч юм болов уу даа!» гээд амаа барьсан юм санжээ.

	83. НОМ ХАЯЛЦСАН НЬ

	Баадай нэг өдөр хийдийн их гэвш ламынд орсонд тэр лам: 

	— Чи миний бурхнаас адис ав хө! гэж захиран хэлсэнд Баадай: 

	— Би шавар бурхнаас байтугай шаброн ламаас адис аваагүй толгой! гэж гэнэ. Тэгэхлээр нь нөгөө гэвш лам нь:

	— За тэгвэл хоёулаа ном хэлэлцье гэсэнд Баадай:

	— Би гэцэл лам байтугай гэгээн ламтай ном хаялцаж явсан толгой гэсэнд нөгөө гэвш ламын эгдүү нь буцлан:

	— За чи тийм сүрхий юм бол бурхны орон хаа байдгийг хэлээд орхи! гэсэнд Баадай ийн хэлжээ:

	 

	Сүмийн хонгил 

	Сүүдэртэй гүнгэрваа

	Хадны агуй 

	Хагархай хүрдэнд бурхан орогнодог юм

	 

	гэсэнд лам ихэд уурлан;

	— Ер нь чи бурхан гэдгийг юу гэж бодож байна? гэсэнд: Баадай 

	 

	Будгаар ялгасан будмал 

	Шавраар шавсан шавмал 

	Гуулиар цутгасан гулдмай 

	Гурилаар наасан шалдмай 

	Мах иддэггүй 

	Майдарын дүр 

	Мал мэддэггүй 

	Чойжингийн зураг 

	Худалч ламын шүтээн 

	Хуурмаг хүний сахиусыг 

	Бурхан гэдэг юм аа

	 

	гэсэнд гэвш лам бурхан сахиусыг доромжлов хэмээн байж ядан уурлахдаа:

	— Пөөх чи чинь бүр чаралба болчихсон хүн юмаа хойд насандаа арван гурван тамд унах болтугай! бурхан минь! намайг өршөө! гэж наманчилсанд Баадай тэр ламд хэлсэн нь:

	— Пөөх гэвш минь тэгвэл та амьдаараа бурхан болчихсон болохоор шилэн гүнгэрвааны цаана гучин жил ширгэж суух болсон толгой юм байна даа гэж хэлсэн гэнэ ээ. 

	84. ГУТАЛ ШҮТЭЭН БОЛСОН НЬ 

	Зуны халуун цаг байсан тул Баадай халууцан ядарсан ажээ. Гэтэл түүний замд нэгэн жижиг мөргөлийн дацан байсанд мөргөх далимаар орж сэрүүцэхээр шийдээд Баадай тэр дуганд орвол тахилч лам нь түр гадагш гарсан учир эзгүй байж гэнэ. Тэгэхэд нь Баадай намайг хулгайч орж ирэв хэмээн эндүүрэх магадгүй гэж болгоомжлон буцаад гарах гэтэл гаднаас тахилч лам ирж яваа бололтой хөлийн чимээ гарсанд Баадай сандрахдаа том бурхны нь араар орж нуугдав гэнэ. Тахилч лам бурхандаа зул өргөж эхлэх энэ үед Баадай найтаах аюул тохиолдсонд арга буюу найтаасанд тахилч лам бурхан минь амь оров хэмээн эндүүрч:

	— Бурхан минь өршөө! гэж залбиран хашхирсанд Баадай;

	— Будаатай цай гэж дуугарав. Тахилч лам гүйн гарч будаатай цай авчран ширээн дээр тавиад:

	— Амилсан бурхан минь юу зооглох сон бол гэсэнд Баадай «мах» гэж дуугарав. Тахилч лам гонир лам хоёр нь уралдан харайсаар хонины ууц авчран бурхны өмнө тавьж, бас хөнөг дүүрэн айраг өргөн бариад «Амилсан бурхан минь өршөө» хэмээн мөргөхөд нь Баадай «За боллоо явцгаа!» гэж гэнэ. Өнөө хоёр нь залбирсаар гарч явсан хойгуур Баадай дацангийн үүдийг дотроос нь түгжээд цай мах, айраг зэргийг цадтал идээд тэндээ тавтай унтаж амрав гэнэ. Маргааш нь өглөө эрт дацангаас гарч явахдаа мань Баадай гутлаа мартаад явчихжээ. 

	Удсангүй гонир, тахилч хоёр нь ирээд «Амилсан бурхан минь гутлаа орхиод явжээ» гэж үзээд Баадайн гутлыг шүтээний голд тавин хүндэт шүтээн болгов гэнэ ээ. 

	85. ТОНГОРГОЖ ЯРЬСАН НЬ

	Баадай нэг танил айлаасаа нэг муу даага гуйж унаад анд гарч гэнэ. Гэтэл ойд орохын хамт өмнөөс нь баавгай гараад ирсэнд Баадай ухаан жолоогүй айж сандарсаар гол уруудан давхисанд замд нь айл тааралдаж гэнэ. Гадаа нь очоод буух гэтэл аргалын цаанаас нохой ухасхийсэнд морь нь үргээд Баадай айлын хаяанд ойччихож гэнэ. 

	Баадай босоод нохойноос нь сандран тэвдсээр гэрт гүйн орвол нэг ноён морилж харагдсанд бүр тэвдэж гэнэ. 

	Тэгээд арайхийж үг хэлэх гээд:

	— Нохой, нохой! амар байна уу ноёнтон! гэсэнд нөгөө ноён нь:

	— Энэ золигийн хуцаж байгааг харав уу гэж гэнэ. Баадай

	— Ямар сайн гэжээ! Ан хийж, явтал нэг том баавгай дотроос баахан ой гараад ирэхээр нь ухаан алдахдаа айчих шахаад, би үргээд даага ташуурдаад, танай гадаа иртэл гүзээн дээр байсан өргөө хийсээд даага унжаад хэт булгиад нохойн цаанаас аргал бурхийгээд бүрх хагараад ноён хагарчих шахлаа гэсэнд аз болоход нөгөө ноён нь уурлахдаа бас тонгоруулж ярьдаг хүн байж гэнэ. 

	Тэгээд Баадайг хараад:. 

	— Энэ золигийн нурам руу улаан нүүр шидэх сэн гэсэнд Баадай сая сэхээ орж:

	— Миний улай царай вуу? ноёнтоон! гэж хөлсөө арчин асуусанд цаадах нь:

	— Чиний улай царайхаар барах уу? шээсэн дотроо өмд тавьчих шахсан гэхэд нь Баадай:

	— Ёх! ноёноос айхдаа нохойд нь ёс алдах шахлаа гэсэнд ноёнтон нь:

	— Чи чинь нохой гэж хэлэх гээд л бас намайг ноён гэж чалчаад байна шүү дээ! гэж гэнэ. Тэгэхэд нь Баадай;

	— Тэгнэ ээ тэгнэ, үүнээс хойш хүн ирэхэд ноёноо л сайн хорьж баймаар юм гэж ярьсанд ноён бүр ядаад:

	— Тонгоргох бас хэцүү юм, тонгор! тонгор! гэж хэлсэн гэнэ. 

	ДАЛАН ХУДАЛЧИЙН ҮЛГЭР

	86. ДАЛАН ХУДАЛЧ ЕРТӨНЦӨД ХОСГҮЙ ҮНЭНЧ ХҮН 

	Тээр жил тэмээн жилийн хавар, ямаан сарын, хонин өдөр, 

	 

	Ханш нээх цагаар хадам эхдээ золгохоор

	Даа хүрээнд орж ирлээ би 

	Өвөл нь өнтэй, хавар нь хавтай 

	Бяруу булчинтай, даага далантай сайхан жил боллоо гэж 

	 

	Хөдөөгийнхөн хөөр болж 

	Хүрээнийхэн найр болж байтал

	Гай газар дороос, гахай модон дотроос 

	 

	гэгчээр Богд ламтны нүд нь өвдөж, Амбан ноёнтны чих нь хавдаж буян хийвэл эдгэнэ, бурхан тахивал сайжирна гэж мэргэд нь айлдаад, мэхч нь төлөгдөөд, мэдээч нь мэл гайхаж гэнэ ээ!

	Аль байдгаар нь аргалж ядаад аргаа, барахдаа маань уншиж, Даа хүрээний дацан сүмүүдэд зул асааж, хүж унгатгаад хүн тоотой нь хүдэр духаа цоортол хүйтэн чулуун дээр мөргөж ядаад:

	 

	Хүрдний нь дуу эргүүлэгтээ чахарч 

	Хүрээний лам нар гүрэмдээ халуурч 

	Хүрэн жинстэн нь албандаа мангуурч 

	Жасын нярвууд нь өргөлдөө дарагдаж 

	Жандгийн эзэд нь өглөгтөө ядарч 

	Уй гашуу гудамжийг нь дарж 

	Уйлхай нүдтэнийг нулимс бүрхэж 

	 

	учир тойм нь олдохоо байсныг хэлээд яах вэ. 

	Далан худалч ирж гэнэ ээ! гэж дуулаад тачигнатал инээх цаг болж гэж хүрээний борчуул нь хүрдээ эргүүлэхээ мартаад, хүүхэн чавганц нар нь мөргөл эргэлээ орхиод, Далан худалч! Далан худалч! манайд оч! манайд оч! гэлцэж айл бүгд урьж, амьтан бүгд залж, ам нээсэн нь инээж амар эрсэн нь нахилзаж байлаа. 

	Тэгээд би үлгэр ярьж амьтныг инээлгэхээр хүрээ гандан хөлийн модчин, Сэлбийн гол, илбийн зах хүртэл хорин шөнө, хоёр нойргүй яваад хойд шөнө арай хийж гэртээ иртэл «Амбан ноёнтон, Богд ламтан хоёрыг инээлгэн баясгавал энэ өвчин нь эдгэнэ, илэрсэн гай нь арилна»... гэж мэрэг төлөг буусан учир шавь яаманд дээдчүүд нь цугларч, шар оройтод хамба нар хуралдаж шадар түшмэл, шавь хошуугүй хэлэлцээд «Далан худалчийг ирүүлж даамай сайхан худал яриулаад даргитал нь инээлгэе» гэж Даа хүрээний ихсүүд нь дам дамдаа шийдэж гэнэ дээ!

	Маргааш өглөө нь маш эрт марзан шарыг маажиндаж байхад, Маамаа чавганцыг цацалдаж байхад манайд есөн цагаан хөллөсөн Манзшир бурхны сүйх тэрэг хүрч ирэв. 

	Би ч Богдын ордонд морилон очлоо 

	Богд лам, бошго зарлага 

	Амбан ноён, албат харц цөм цуглаж 

	Засаг дөрвөн аймаг, шавь таван хошууны 

	Ихэс дээдэс, эмс хатад бүгд очиж 

	Чин Ван толгойтой чомбо лам дараатай 

	Эрээн магнаг гошролдуулж 

	Эс хамба шалхалзуулж 

	Хэргэм ямбаа хэлхэлзүүлж 

	Хэрэм булга сагсалзуулж 

	Хэнхэг суудалдаа дарайлцаад 

	Чамрын гурил, чанасан будаа 

	Чавганы архи чан-цай хүртэл өрж 

	Их найр эхлэх үед би орж явчихлаа! 

	Дэвүүрчид нь дээшээ! дээшээ! гэлцэв 

	Наргианыхан нь наашаа! наашаа! гэлцэв 

	За далан худалч чи 

	Зард гарсан худалч юм бол 

	Залуу хөгшингүй инээлгэхээр 

	Зантай сайхан худал хэлээд аль! гэж 

	Дээгүүр суудалтын дундаас 

	Дэвир амт Даа лам 

	Дундуур суудалтын дундаас Дуйнхар жасын! нярав

	Адгийн суудалтын дундаас 

	Амбан ноёны заргач гурав 

	Ам нийлүүлж хэлэв. 

	— Ээ Гончигсум, гурван эрдэнэ минь! 

	Энэ дэлхий өршөөж хайрлах минь яав даа! 

	Эрхэм дээдэс минь ээ!

	Эсэн мэнд үлдэхэд хэцүү болжээ 

	Цанаа чинь цагийн муу ирж 

	Цаглашгүй галав юүлээд 

	Цаад наадгүй сүйдэж байна 

	 

	Юу болсныг айлтгавал:

	 

	Тэхийн эвэр тэнгэрийг цоо хатгаад 

	Тэмээн сүүл газар хага хатгаад 

	Гал ус, газар тэнгэр нийлж 

	Галав юүлээд гарах орох газаргүй 

	Гаслан энэлэн болж байхад 

	Юуны чинь худал хэлэх сэлтэй юм бэ? 

	Худал гэвэл миний хувцсанд наалдсан 

	Утаа тортгийг харцгаа!

	Тун эс бол тооно өөдөө харцгаа! 

	 

	гэв 

	 

	Тэгтэл тэнэгүүд нь тэнгэр өөд 

	Мунагууд нь мухар өөд 

	Мундаг нь над өөд харцгаав 

	Чиний энэ чинь шал худал гэж 

	Шавь яамны шалдан 

	Гандан зандрав. 

	Хэн ч үнэмшихгүй юм ярив гэж 

	Хэнхэг хамба Дамдин хялавхийв

	— Би гэдэг хүн ихэс дээдэст байтугай 

	Ижил дооддоо худал хэлж үзээгүй 

	Хуурч мэхэлж яваагүй болохоор 

	Үнэн учрыг хэлж, үзсэн харснаа ярья 

	Эрхэм дээдэс минь соёрхоно уу? 

	— Богд эзэн хаан өөрийгөө 

	Лууны хүү, лусын эзэн гэж 

	Зарлиг буулган соёрхсон билээ 

	Тэгээд тэмээний сүүлээр хийсэн 

	Ялааны шилбүүрээр шидэт гэгээн 

	Нүдээ тэс цохисноос болж лагшин 

	Чилээрхэж лай ланчиг хураасныг зүйрлэвэл 

	Тэмээн сүүл газар хага хатгасантай 

	Адил хэрэг биш үү? 

	Амбан ноёнтон өөрийгөө 

	Асрын хүү, тэнгэрийн эзэн гэж 

	Айлдан соёрхсон билээ 

	Тэгээд тэхийн эврээр хийсэн 

	Хөөргөнийхөө халбагаар

	Гэгээн сонор чихээ ухаж байгаад 

	Хулхиа цоо хатгасныг зүйрлэвэл 

	Тэхийн эврээр тэнгэр цоо хатгасантай 

	Адил хэрэг биш үү

	Үүнээс болж ядуу доодос нь янгинаж 

	Эрхтэн дархтан нь эмгэнэж 

	Гамшиг гачаад болсныг зүйрлэвэл 

	Газар тэнгэр хилэгнэж галав юүлсэнтэй 

	Адил биш үү гэж учрыг тайлж 

	Үгийг нь гаргаж хэлсэнд 

	Бүгдээрээ гайхаж бүлтгэр нүдээ эргэлдүүлэв 

	Цөмөөрөө гайхаж цөөвөр хошуугаа цорвойлгов 

	Богд лам нь бодолтгүй зөв гэж 

	Богино хуруугаа гозойлгов 

	Амбан ноён нь аргагүй зөв гэж 

	Атигар хуруугаа гозойлгов 

	Бүгдээрээ инээлдлээ

	Бүр сүүлд нь богд инээлээ 

	Адаг сүүлд нь амбан нь инээлээ

	Орд дүүрэн хөхрөлдлөө 

	Олбог тойрон инээлдлээ 

	Амар сайхан боллоо гэж 

	Амсар дүүрэн найрлацгаав 

	Ингээд намайг

	Энэ ертөнцөд хосгүй үнэнч хүн гэж 

	Хойд урдгүй нотлоод 

	Амбан ноён 

	Богд лам хоёрыг инээлгэсэн гэж хүндэтгээд 

	Хорин аяга хорз 

	Далан аяга дарс сөгнөж 

	Дархан ноёнтон мөр зэрэгцэж 

	Даа ламтай эн чацуурч 

	Наргиж наадаж байсныг 

	Наад цаадгүй мэднэ гэлээ. 

	87. БОГД ЛАМД БАРААЛХСАН НЬ

	Урьд нэгэн цагт манай нутагт

	Нэрд гарч, зард тарсан 

	Гахай жилийн зуд болж 

	Ганц морьтой нь 

	Гар хоосон болж 

	Гаднаа хоньтой нь

	Ганзага мэрэх юмгүй үлдэж 

	Хувин цайлгах сүүгүй 

	Хусуур дуугаргах хусамгүй 

	Хусран үнээд цайхгүй

	Хурган сүүлэнд нь мөлжүүргүй болтол 

	Хаврын хавсарга үлээж

	Хамаг олон нь өлсгөлөн болж 

	Хал үзэж, халуун чулуу долоох үед 

	Хаан эзнээс өршөөл гуйж 

	Хайр тэтгэм горьдон залбирч 

	Өргөх бичиг үйлдэн зохиож 

	Эрдэнэ далай вангийн хошуунаас 

	Элч зарлагаар намайг илгээж билээ 

	Далан худалч давиран цогиод 

	Даагатай гүүгээ даргиулан шогшоод 

	Даа хүрээнд хүрээд ирлээ 

	Далай вангийн хошуунаас 

	Далан долоон зовлон тоочихоор 

	Далан худалч ирсэн гэнэ гэж 

	Богд лам сонсоод 

	Бодол болж сууснаа 

	Албат нараа цуглуулаад 

	Арга мэх зохиоё гэж 

	Ам нийлж ярилцаад 

	Алга ташиж тохирч гэнэ 

	Далан худалчийг бараалхаж ирэхэд 

	Нүдээ боож сохор болоод 

	Нүүрээ будаж эхнэр болоод байцгаая 

	Далан худалч ирээд

	Богд лам нь аль болохыг

	Бодож олох хэцүү

	Тааж мэдэх бэрх болоод

	Танилгүй мухардахад нь

	Богд ламаа болгоосонгүй

	Буруу хүнд бараалхав гэж

	Буцааж явуулъя гэж хэлэлцээд

	Олбог тойрон оль сохор

	Танхим тойрон таг сохор болоод сууцгааж гэнэ

	Далан худалч түүнд яаж хуурагдах аж дээ. 

	Богдын ордонд ортол

	Боодолтой сохор ч нэг хэсэг байлаа

	Болохоо байсан сохор ч нэг байлаа

	Болно гэж өөрөө дурласан сохор ч нэг байлаа 

	Богдыг дуурайсан бодолгүй сохор ч бас байлаа 

	Сохор бүхэн юмны адагт байдаг болохоор 

	Сохор, сохрын дотроос

	Төрөлхийн сохор нь адагт нь байж таарна гээд 

	Арваад сохрын аль сохрыг тэр гэх вэ

	Адгийн сохор амар байна уу? гээд

	Хадгаа гаргаж бичиг өргөдлөө барив

	Оль сохруудын дундаас

	Оногдсон сохор нь Богд өөрөө байлаа

	Боодолтой сохрууд нь босоод явахад

	Богд сохор нь үлдээд хоцорлоо

	Тэгэхлээр нь би ийн хэлрүүн:

	Хувь заяа минь дутаж

	Хошуу нутаг минь хоосроход

	Хутагт лам маань бас

	Сохор байдаг байна шүү

	Одоо яана даа! гээд

	Орь дуу тавьж гарлаа

	Тэгтэл Богд лам ичсэндээ болоод

	Энэрэл өршөөлийн зарлиг буулгаж

	Энэ хошууг есөн жил дараалан

	Албан гувчуур, авлага зэтгэрээс

	Тайлсан тухай тамгатай бичиг өгч

	Намайг адислан гаргалаа

	Ингээд би нутаг хошуундаа

	Баяртай, бараатай хүрч ирээд

	Богд ламын боодолтой нүдийг далимдуулж

	Бошгын албанаас чөлөөлөгдсөнөө ярихад

	Боллоо далан худалч минь

	Богдыг үүнээс илүү яаж чадах вэ гэсэн юм. 

	88. АМБАН НОЁНЫГ АЛГАДСАН НЬ

	Эрт урьд нэгэн цагт юм сан

	Хулгана жилийн намрын эхэн

	Сарын шинийн гурваныг

	Хутагт лам ширээнд суусан

	Хувьтай сайн өдөр гэж

	Хурсан буяны дээж гэж 

	Хураасан малын хишиг гэж

	Хүрээний амбанд айлтгал гэж 

	Есөн цагаан бэлэг хүргэхээр 

	Дайчин бэйсийн хошуунаас 

	Далан тэмээ ачаатай 

	Даа хүрээний амбанд 

	Далан худалч хүрч ирсэн юм, 

	Ачаа хөсгөө буулгаж

	Амбан ноёнд хишиг хүртээж

	Агт морь, атан тэмээ

	Ам цагаан хонь, алт мөнгө

	Амттан идээ, архи дарс 

	Аль байдаг есөн цагаанаа бариад

	Алба багасгаж, элч цөөтгөхийг гуйж

	Айлчин гийчний ёсоор бууж билээ 

	Амбан ноёнд хүн гэгдэж

	Албан ёсонд зочид гэгдэж 

	Архи дарс, амттан идээгээр дайлуулж

	Аятайхан тав хонолоо

	Бид ч явах боллоо

	Амбан ч царайгаа хувилгав бололтой

	Бэлгийн хариуг дараа өгнө 

	Бичиг захиаг хошуу ноёнд чинь хүргэнэ гэж хэлээд 

	Биднийг хоосон гаргалаа

	Бэлэг хүргээд хоосон буцах муу ёр гэж 

	Манай нөхөд дургүйлхэв 

	За тэгвэл есөн цагааныхаа хариуд 

	Амбан ноёныг нэг алгадвал яана! гэж 

	Би тэдэнд хэллээ 

	Хэрэв амбан ноёныг алгадвал 

	Чиний бөндгөр чинь амбан ноёны 

	Үүдэн дээр үүрд өлгөөстэй байх болно 

	Гэж манайхан ам алдав

	За тэгвэл Далан худалч дийлэх нь үү 

	Даа лам хүрээний амбан дийлэх нь үү 

	Үзнэ дээ гэж ам өчиг тавив 

	Маргааш өглөө нь би маш эрт босож 

	Амбан ноёны үүдэн дээр сахин 

	Сууж байтал амбан ч гараад ирлээ 

	Би ч тасхийлгээд авлаа 

	Амбан ноён ч газар үхэтхийн унав 

	Албат нар ч бужигналдаж эхлэв 

	Элээ яалаа! халаг хоохой! энэ тэр болцгоов 

	Амбан ноён арай хийж өндийгөөд 

	Ай чи яаж байна? гэж асуув. 

	Тэгэхлээр нь би ийн хэлрүүн 

	— Өршөөгөөрэй эзэн тэнгэр минь 

	Би гэдэг хүн архаг өвчнөөр 

	Арван жил өвдөөд эм дом

	Эмч сувилагч элдэв дээдээр 

	Аргалаад эдгэсэнгүй болохоор нь 

	Эрхэм мэргэдээс асуувал

	Тэнгэр алгадвал чиний энэ өвчин 

	Эдгэнэ! гэж хэлсэн юм аа 

	Гэтэл над шиг

	Муу заяат, мухар толгойт 

	Усан нүдэт, цусан зүрхтэд 

	Тэнгэр яахан олдох билээ 

	Арга буюу таныг, манжийн хаан

	Эзэн тэнгэрийн хүү тэнгэрлэг 

	Язгуурт их тэнгэр хэмээн 

	Алдаршсан болохоор таныг л 

	Алгадахаас өөр аргагүй боллоо 

	Уучилж хайрлана уу? гэхэд 

	Манжийн амбан ийн хэлрүүн 

	— Чамдаа ч би тэнгэр нь тэнгэрээ

	Өвчин чинь эдгэрэх болтугай 

	Өш хонзон байхгүй болохоор 

	Хамаагүй ээ явбаа! 

	 

	гэж хэллээ 

	— Эзэн тэнгэр минь ингэж намайг баярлуулах гэж дээ, одоо та бид хоёр өглөг авлага, өш хонзон байхгүй болохоор та ч морилж үз, би ч явъя даа гээд гарч одлоо. 

	Тэгээд намайг хүрээ амбанд хүргэсэн 

	Есөн цагаан бэлгийнхээ хариуд 

	Амбан ноёныг алгадсан тухай манай 

	Нутгийнхан сонсоод чиний алга 

	Есөн цагаанаас үнэтэй болжээ гэж үнэлсэн юм 

	Ингэж би амбан ноёнд алга буулгаж 

	Явсан толгой доо! ха ха ха. 

	89. ТҮНШИЙН ӨРИЙГ ТӨЛСӨН НЬ

	Манай хошуу ноён 

	Мангуу тэнэг амьтан 

	Малтай газрын ноён гэж нэг аваад 

	Манжийн хааны хүргэн гэж нэг аваад 

	Хошуу цэргийн захирал гэж нэг аваад 

	Хуаран цэргийн жанжин гэж нэг аваад 

	Чуулган даргын тушаал гэж нэг аваад 

	Чухал цагийн алба гэж нэг аваад 

	Төр засгийн зарлиг гэж нэг аваад 

	Түмэн настны Лүндэн гэж нэг аваад 

	Түншийн пүүст түм лангийн өртэй болж гарлаа 

	Түншийн пүүсийн түм лангийн өрийг 

	Төлөх гэж төмөр дөрөө сэтэртэл 

	Төр тамга элэгдтэл зар бичиг явуулж 

	Зарлага элч давхиулж ядаад 

	Хошуу отгоор нь хувааж ядаад 

	Хувь хөрөнгөнд нь оноож ядаад 

	Өрхийн тоогоор тулгаж ядаад 

	Өглөгийн эзэнд бадарлаж ядаад 

	Адаг сүүлд нь ахиж бодохоор болоод 

	Арцан отог, дөрвөн гоцгоос намайг томилжээ, 

	Данжаадын пүүст өр бодохоор 

	Далан худалч би бас л явах боллоо 

	Түншийн пүүст өр бодож

	Түм лангийн ханхайд сууж 

	Данс дээгүүр тоо харж 

	Дарсан газар нь цэг хатгаж 

	Бичсэн цэгийг нь мэтгэж үзээд 

	Бэхтэй цаасыг нь норгож үзээд 

	Данжаадыг нь хөөргөж нэг үзээд 

	Дансчныг нь түйргэж нэг үзээд 

	Бодох тутам зөрүү гаргаж 

	Болно гэхээр болохгүй гэж зөрсөөр байгаад 

	Хорь хоног хоёр шөнө нойргүй хонуулж 

	Хэлэлцээ нийлсэнгүй гэж хэрүүл үүсгээд 

	Хэрхэвч төлөхгүй гэж маргаан дэгдээв 

	Хэрэв самуураад байвал 

	Хээр гарч сэлүүхэн газар тавтайхан бодъё гэж 

	Данжаадад нь хэлэв 

	Дараах өдөр нь данжаад нь дансчнаа аваад 

	Аглаг хээр гарч, ахин сайн бодохоор явлаа 

	Тэгэхээр нь би гэртээ очиж хонины олгойд цус дүүргэж 

	Өвөртөө хийгээд тэдэн дээр очлоо

	Данжаад гуай дансаа бод бодсоор байгаад эцэст нь хүргээд

	— Түмэн лан дүйлээ! гэж хашхирав 

	— Тэглээ яг түм лан болжээ

	За тэгэхлээр данжаад минь түүнийг ертөнцөд хамгийн үнэтэй ховор,эрдэнэ өгч төлье! Авах уу? гэж асуухад,

	— Юу ч байсан хамаагүй авна аа... гэж данжаад хэлэв. 

	— За тийм бол ертөнцөд хүнээс илүү үнэтэй эрдэнэ байдаггүй болохоор түм лангийн чинь үнэнд түнтгэр хөх толгойгоо тушаана даа! гээд хутгаа суга татан авч хэнхдэг рүүгээ шааж олгойтой цусаа хагалан гоожуулж үхэтхийн унав. 

	— Ай яаж болно оо! Түм лан хамаагүй лаа! гээд данжаад гуай данс сэлтээ шидэж орхиод учир начиргүй зугтан арилав. 

	— Дараа нь би сэмхэн босож өрийн дансыг шатаагаад явлаа. Хэд хоносны дараа Түншийн пүүсээр орвол данжаад ийн өгүүлрүүн:

	— Түм лангийн өрнөөс болоод түнтгэр хөх толгойгоо тушаагаагүй бол чи далан худалчтай даан ч адилхан хүнээ! гэж асуулаа. 

	— Хөөрхий муу далан худалч хүний муугаар үхсэн гэнэ билээ. Аръяавал маань бадны хум! сайн төрөх болтугай. Тэгээд юу болов данжаад гуай гэж асуухад:

	— Түүнээс хойш би түм лан гэхлээр толгой өвдөж, түнтгэр хөх толгой гэхлээр дотор муухай болдог болсоон шүү! Түүнийг битгий ярив аа! гэж билээ. Манай хошуу ч өрнөөсөө үүрд салж магнай хагартал баярлахдаа Далан худалч, далан удаа үхсэн ч амьд хэвээрээ байна гэж нотолсон юм аа. 

	90 ТАШУУР АЯНГА БОЛОВ

	Би урьд залуу байхдаа 

	Хүй мандал, хүрээ босгын хооронд 

	Өртөө хийж улаа залгуулж 

	Өглөө үдэш, өөд уруугүй давхиж явахдаа 

	Тээг чинээ даага унаж 

	Тэвхэн чинээ шүдлэн зайдалж 

	Гүйхээр нь тавьж 

	Гүзээгээр нь ороолгож 

	Харайхаар нь тавьж 

	Хавиргаар нь давирч 

	Буухиа даган бүрхийлгэж 

	Элч даган эрэвхийлгэж 

	Элдвийн юмыг үзэж явлаа 

	Нэгэн өдөр манай өртөөнд 

	Ууртай гэдэг нь могой шиг 

	Уухилаа гэдэг нь бух шиг

	Ширүүн гэдэг нь шуурга шиг 

	Сүрхий нэг ноёнтон гуай хүрч ирээд 

	— За би тэнгэр угсаат ноён хүн болохоор 

	Зааны махнаас өөрийг иддэггүй 

	Жороо мориноос өөрийг унадаггүй хүн гэж залж гарлаа

	 

	За тэгээд далан худалч нь заавал ганц морио түүнд унуулах боллоо. 

	 

	Би ч улаа нэхэж гарлаа 

	Жороо борыг минь уначхаад ноёнтон гуай 

	Жолоо хумхилгүй жийж гарлаа 

	Зуузай холбоод л би ч давирч гарлаа

	Тэгтэл ноёнтон гуай маань 

	Тэс хөндлөн зөрж зогсоод 

	Тэнгэр язгуурт, ариун угсаат хүнтэй 

	Тэнэг муу зарц зэрэгцэж явах ёс байна уу? хө! 

	Хойноос дагаад яв гэж хэлээд 

	Намайг тас хийтэл ороолгоод авлаа 

	Яасан догшин эд вэ? энэ чинь

	Далан худалч, чамаас хариугаа авдаггүй бол юуны хүү болох бол доо!

	 

	гэж бодоод хойноос нь дагаад явж байтал гэнэт тэнгэр бүрхээд, цахилгаан цахилаад сүйд болж эхлэв. Би ч бэлэн болчхоод л ноёны араас дагаад байлаа. Тэгтэл тэнгэр тасхийгээд, ойрхон шиг цахилгаан манасхийв. Би ч ноёны далан дээгүүр ташуураараа тас буулгаад авлаа. Ноёнтон гуай ойччихлоо! Би ч бас тэнд нь буулаа. Тэнгэр цэлмэж бороо арилахад ноёнтон гуай сэхээ орж босоод ийн өгүүлрүүн: Тэнгэр язгуурт хүн гэсэндээ би золтой л ниргүүлсэнгүй өнгөрлөө. Тэнэг муу харц чи ч үхээ биз гэж асуухад нь:

	— Эзэн ноёнтон минь, энэ тэнгэр чинь эрээн барааныг нь ялгадаггүй тэнгэр байна даа! Тасхийхэд нь тархин дундуур чинь гал манас хийх шиг болсон шүү гэхэд,

	— Хэлээд яах вэ. Чойжин сахиус минь! гэв.

	— Ташуур ч хүртэл аянга болж мэдэх нь байна, ноёнтон минь гэхэд:

	— Ташуур аянгын дэргэд юу ч биш гэж хэллээ. Ийнхүү ташуураар аянга буулгаад морио амрааж амьсгаа дарснаас хойш омогтой ноёны омог дарагдаж, олгойдсон хөлс нь сая нэг хатсан юм аа. 

	91. НОЁНЫГ НОХОЙ ШИГ ХУЦУУЛЖ НОХОЙН БӨНДӨН АМСУУЛАВ

	Би урьд хорин галын мянган хөсөг хөдөлгөж зая бандидын ариун сангийн өмнөөс Баруун зуу орж явахдаа:

	 

	Нандин бараа, нарийн гурил 

	Нанжин чавга, нар хамба 

	Хив хадаг, хивс ширдэг 

	Зааны яс, зандан мод

	Бараан даалимбуу, цай хүртэл ачаад

	Нутагтаа буцаж явлаа. 

	Намрын сар өнгөрснийг хэлэх үү? 

	Нарийн хяруу хаялахыг хэлэх үү? 

	Хялганын толгой цантахыГ хэлэх үү? 

	Хялмаатай үдшийн жаврыг хэлэх үү? 

	 

	Үдшийн бүрэнхий, үнэгэн харанхуйгаар Ноён гэгээний хийд дээр ирж нойр голтой, нойтон хөлстэй байхад нь тэмээгээ сөглөж «энгээ мултлаад майхнаа шааж маналзсан галаа түлээд:

	 

	Манан харыг уудалсхийж

	Маахуур боовоо хөшиглөсхийж байхад 

	Гаалийн ноёны түшмэл ирж 

	Гэгээн ноёнд бараалхалгүй 

	Хилийн гааль хураалгалгүй

	Хэн хүн хийд дээр буух ёсон үгүй байтал

	 

	хэнээс иштэй энд буув гэж зандрав. 

	Үүгээр явсан жинчин хүн, ноён санд дээж өргөж, номын сахиусанд нь өглөг эс өгвөл, замын аянд саад орж залуу насанд цөв болдог юм гэнэ билээ. 

	Сэнгээ минь очиж бараалхвал дээр байхаа хэмээн манай нөхөд намайг шаардав. 

	— За тэгвэл маргааш өглөө тэр ховдог ноёнд чинь нохойн бөндөн амсуулаад, нохой шиг хуцуулаад өгье гэж би ам гарав. 

	— Хэрэв чамайг тэгвэл бид есөн шөнийн нойроор мөрийцье гэж тэд ам алдав. Маргааш өглөө нь би:

	 

	Магнагтай торго, манхагтай эм

	Маажинтай чихэр, мааюуртай тос

	Маахууртай архи, хамрын тамхи

	Хатсан чавга хүртэл бэлгийн юм төхөөрөөд

	 

	нэг хөөргөндөө нохойн хур баас нунтаглаж хийгээд, нөгөө хөөргөндөө шар тамхи дүүргээд ноён гэгээнд бараалхахаар явлаа.

	 

	Гэгээн ноёныг дээшилж байхад 

	Гэрэлт нарыг мандаж байхад 

	Бандид ламын их хөсгийн эзэн 

	Баян Сэнгээ бараалхахаар ирснийг 

	Бараа бологчид нь айлтгаад 

	Нөхөр сэлтийн хамтаар 

	Гэгээн ноёнтой золгов 

	Бэлэг дамбаа барьж 

	Бие насаа даатгаад 

	Бандид ламын сан

	Баян арвиныг нь магтаж нэг үзэв

	Баруун зуугийн бараа ховор живрийг гайхаж нэг үзэв. 

	Бачит Сэнгээ олбор долбортойг сайрхаж нэг үзэв 

	Гэгээн ноён атаархаж эхлэв бололтой 

	Бандид ламынхаас баян гэдэг юм манайхыг 

	Баруун зууд байхгүй юм баян санд бий гэдэг юм 

	Бачит Сэнгээ гээд юу базаах вэ чааваас 

	Банчин пайтанг гүйцэх биш хөөрхий гэж 

	Гэгээн лам нь гэдэлзэж 

	Нярав лам нь нялуурхан 

	Сойвон лам нь сайрхаж гарлаа 

	— За тэгээд бандид ламын их 

	Хөсгийн эзэн, баян Сэнгээ чи 

	Баруун зуугаас базаалтай 

	Сонин юм олов уу даа хө! гэж 

	Гэгээн ноён надаас асуулаа 

	Сонин ч юмгүй дээ гэгээн ноёнтой минь 

	Бандид ламын санд 

	Баруун зуугийн Жог хорхой байдаггүй юм 

	Баруун зууд хэчнээн эрэвч бас олдсонгүй. 

	 

	аз болоход алшаа газраас авчирсан арван цэнгийн жог хорхойг арайхийж нэг пүүсээс олоод хорин цэнгийн алт хорголжин цагаан Пэлдэн, хонин цагаан үрэл хүртэл өгч байж авсан юм сан, хир зэргийн жог хорхой болохыг би мэдэхгүй юм. Ноёнтон та болгоож нэг үзэж өгнө үү? гээд хөөргөнд хийсэн нохойн нунтаг баасыг ноёнтонд барив. 

	Гэгээн ноёнтон гуай гэдийж суугаад нэг халбагадав. Гэрэлд харж сэгсэрч байгаад нэг халбагадав. Тас хийтэл найтаагаад тамшаалж бас нэг үзээд ийн хэлрүүн:

	— Жог хорхой нь ч жог хорхой л байна. Манай Сангийн жог хорхойг арай гүйцэхгүй юм байна гэж хэлэв. Нэгдэх нь минийх боллоо гэж нөхрийгөө ёвров. 

	За тэгээд ердөө л энэ муу жог хорхойноос өөр сонин юмгүй шив дээ Сэнгээ минь гэж гэгээн ноён намайг басамжлан асуув. 

	— Манай нэг танил баян маань Баруун зуугаас төвд угсааны гарз нохой олж иртүгэй гэж захисан юм. Бас л ховор юм байна Хоёрхон гөлөг дайралдлаа. Нэг нь өв! өв! гэж хуцах юм, нөгөөх нь хав! хав! гэж хуцах юм аль нь сайн байдгийг би огт мэдэхгүй юм. Данжаад нь хэлэхдээ өв! өв! гэж хуцдаг болоод өөдөө чихтэй нь сайн гэх юм. Миний бодоход бол хав! хав! гэж хуцдаг хавтгай чихтэй нь сайн болов уу гэж бодох юм. Аль нь сайн болохыг ноёнтон айлдаж хайрлана уу? гэхэд: 

	— Хай эцгийн чинь тархи! Түүнийг мэдэхгүй байж, жингийн тойн болно гэнэ ээ!

	Манай сангийн гарз нохойг ёстой цэвэр гарз гэдэг юм. Тэр дандаа хав! хав! гэж харанга шиг бүдүүн дуугарч хуцдаг юм. Харин чих нь хаашаа билээ мэдэхгүй юм гэж хэллээ. 

	Ингээд хоёр дахь нь минийх боллоо. Тэгээд би тэндээс гарч ирэхдээ ноёнтонд нохойн бөндөн амсуулж, нохой шиг хуцуулна даа гэдэг чинь энэ шүү дээ гэж нөхдөдөө хэлэхэд тэд намайг ёстой Далан худалчийн хүү мөн юм гэдгийг нотолж билээ. 

	92. УДГАН МОДОНД ХҮЛҮҮЛЖ УЖИГ ӨВЧНӨӨ ЭДГЭЭСЭН НЬ

	Би идэр залуу байхдаа элдэв дээдсийг үзэж энэ толгой үхэхээс бусдыг үйлдэж өнгөрүүлсэн билээ гээд өгүүлэх нь:

	 

	Би тэр нэгэн жил

	Далай вангийн хошуунд

	Тахар зарлага хийхээр томилогдож

	Далан хоногийн хугацаатай

	Далан шарга адуутай

	Давхар ваадан майхантай 

	Дааган халтар нохойтой 

	Дан бие бэлтгэлтэй 

	Ташуур, уурга бүрэнтэй 

	Гүүтийн гол, Дуутын худгаас 

	Үүр цайж, үнээ загьсуулж байхад гараад 

	Гарсан шөнөө галгүй цохиод 

	Цаад шөнө нь цайгүй цохиод хүрч очлоо 

	Далай ванг засаг гэж 

	Тахар зарлагыг алба гэж 

	Даагатай гүүгээ уналга гэж 

	Хойшоо нэг давхиж, хоолой нэг туулж 

	Урагшаа нэг давхиж, уул нэг давж 

	Гүйхээр нь тавьж, хавиргаар нь давирч 

	Хал үзэж халуун чулуу атгаж явахдаа 

	Далай вангийн бага хатантай

	Далдуур уулзаж, ялдуур танилцаад

	Яриа нийлж янаг холбогдож

	Үдэш шивнэлдэж, үүрээр даллаж явлаа

	Гэтэл Далай ван ноёнтон

	Далд нэг мэдээд

	Дахиж нэг сонжоод

	Атаа өвөрлөн, амьсгал оволзож

	Амь тэмцэн, арга хэрэглэж

	Гүжир зохион, гүтгэлэг үйлдэж

	«Хувилгаан ламаа хувалз гэсэн

	Хошуу ноёноо бэрд гэсэн

	Лам багшаа ландрам гэсэн

	Засаг ноёноо зальхай гэсэн 

	Залуургүй танхай Далан худалч 

	Засрах шинжгүй бэртэгчин Сэнгээ»

	Төр шашныг доромжилж

	Түмэн буруу нүгэл үйлдсэн учир

	Ял зааж ясыг нь янгинуулна гэж шийдээд 

	Наян жингээр дөнгө зүүлгэж ч үзэв 

	Нарийн сураар хөвч тавьж ч үзлээ 

	Зоосны нүхээр шахаа хийж үзлээ 

	Золтостой модоор савслаг дүрж үзлээ 

	Тэгэхэд нь би ёо гэж ёолсонгүй

	Ёх гэж гутарсангүй

	Хийсэн гэж өчсөнгүй

	Хэлсэн гэж мэдүүлсэнгүй болохоор 

	Ганц модонд хүлж, галд шатааж

	 

	Алахаар шийдээд нэг өдөржин намайг авч ойд гарлаа! Далан худалч хэзээ ч үхэж яваагүй болохоор үүнээс яаж айх аж дээ. Далай ван, ноёнтон, дархан хиа нараа дагуулаад, ойн захад байдаг удган модноос намайг оосорлож хүлээд:

	— За муу зальхай бэртэгчин новш Далан худалчийн оронцог чи Далай вангийн гараас гарахаасаа өнгөрсөн, харьж цайгаа ууж идээд, цаг мөч тогтоож байгаад гал ноцоож ганцхан сайн тарчилгаж ална даа чамайг! гэж хэлээд Далай ван ноён, дархан хиа нараа дагуулаад буцацгаав. 

	 

	Заяа муут Далан худалч 

	Заргаа алдсан бэлэн Сэнгээ 

	Захын модонд хүлээтэй үлдэж 

	Задгай хээр байхдаа 

	Залуу хонгороо мөрөөдөн 

	Эрээн мяраан эрвээхэй 

	Эргэсээр тойрсоор цэцгэн дээр 

	Энд байгаа би чинь 

	Бодсоор, санасаар чам дээр... 

	 

	гээд л дуулж байтал Далай ван ноёны шадар түшмэл салга Батмөнх гуай сайвар морио унасаар, санамсаргүй над дээр хүрч ирээд ийн өгүүлрүүн:

	 

	Ганц модонд хүлүүлчхээд 

	Гансран дуулж суудаг чинь 

	Галзуу өвчтэй амьтан уу чи! 

	Гай зовлонд автагдаад гасалж суугаа хүн үү? чи

	 

	гэж хашхирав. 

	— Ба ноён минь өршөөгөөрэй! барлаг зарц би чинь ууц нурууны

	ужиг өвчинд баригдаад удаан жил хэвтэрт байсан хүн юм сан. Эм дом элдэв дээдээр аргалаад эдгээгүй юмсаан! Энэ насны ерөөлөөр эрхэм мэргэн оточ дайралдаад энэ удган модноос хүлүүлбэл эмгэг хууч чинь эдгэнэ гэлээ.

	Тэгээд энэ модноос хүлүүлсэн чинь хоногийн дотор эдгэж сайхан болоод хорвоогийн сайныг үзлээ гэж баярлахдаа дуулж сууна даа! гэж хэлтэл:

	Ба... ноён баахан гайхаж байгаад:

	— Нээрээ юу хө! Нэр чинь хэн бэ хө! Нас чинь хэд вэ? гэж асуулаа. 

	Би гэдэг хүн ихэс дээдэст байтугай ижил дооддоо худал хэлж үзээгүй өтөл дорой боол хүн сэн. Миний нэрийг бэтгэ Сэнгээ гэдэг бичин жилийн барцадтай өдөр төрөөд гучин хоёрхон нас хүрч байна даа! гэв. 

	— Аа! тийм үү? муу харц нохой! бушуу буу хө! би чамайг бодвол жирийн хүн биш, жинс зүүж төр барилцдаг хүн. Ууц нурууны ужиг өвчнөөр чам шиг ингэж өвдөөд, урьд газар утай гүмбэн, Да хүрээ, Дайф эмч хүртэл явж эмчлүүлээд эдгээгүй буцаж явна хө! Ашгүй аз болоход чи над тус хүргэх нь байна. 

	Ба.... ноён нь нэг үзээд орхиё чи одоо буу! гэж зандрав. 

	— Больё доо! хэн алинд маань утсан чинээ улаан амь хэрэгтэй болохоор, би ийм сайхан болоод байхад дутуу орхиод яах вэ дээ! гэхэд Ба ноён уурлаж хэлээд ийн зарлиг болруун!

	— Дуртай дургүйг чинь асуугаагүй Тушааж байна чамд би! Олон юм яриад байвал, одоохон учрыг чинь олчихно шүү гэж хэлээд миний хүлгийг хутгаараа тас огтлон суллав. 

	— За тэгвэл яах вэ, заяа буян чинь дэлгэрэг! Би таныг бүрмөсөн эдгээж өгье! гэж хэлээд, ноёныг өөрийнхөө байсан янзаар шуудайд хийж модноос өнөөх янзаар хүлж орхиод, сүжигтэй байгаарай, эдгэхээс нааш дуугардаггүй юм шүү! гэж хэлэхэд,

	— Ба... ноён нь ганц гялайлаа! Чи миний морийг хараад байж байгаарай! гэж хэлэхээр нь би Ба... ноёны морийг унаад цааш явав. 

	Удсан ч үгүй Далай ван ноёнтон дархан хиа нараа дагуулан хүрч ирээд:

	— Аа муу Далан худалч, бэтгэ Сэнгээ чи амьд байна уу? гэж асуухад нь:

	— Янздаа л байна гэж Ба... ноён хариу дуугарав. 

	— Янздаа байна гэнээ хө! Ясыг чинь шажигнатал хуйхална даа! гэж хэлээд модны дороос гал оруулжээ!

	Ба... ноён сандарч:

	— Байзнаарай та минь! би Далан худалч биш, Ба ноён нь байна гэж хашхирахад:

	— Ба ноён болж бас залилах санаатай юу чи! гээд галыг улам нэмэв. Ба ноён нь байна! Ба ноён нь байна! гэж хэчнээн хашхирсан ч бас тус болсонгүй. Ингээд далан худалчийн оронд Далай ван ноёнтон шадар түшмэдээ шатааж алаад буцацгаав.

	Маргааш нь Ба ноёны бардан цоохор морийг унаад Далай вангийн үүдээр даргитал жороолуулж гартал Далай ван ноён гайхаж ядаад ийн асууруун:

	— Би чамайг өчигдөр шатааж алсан өнөөдөр яагаад ийм сайхан морь унаад үүгээр явж байна вз? гэж асуув. 

	— Үхэгсдийн сүнсийг шалгадаг эрлэг номон хааныхаас сайхан морийг эмээл хазаартай нь төхөөрч өгөөд, энхжин болгож буцаалаа

	— Тэгээд эрлэг номон хаан чамд юу гэж зарлиг болгов оо? Далан худалч минь гэж Далай ван дахин асуув. 

	— Энэ дэлхийн эрчүүдэд эхнэр нэг л байхаар заяасан байтан Далай ван ноён давхар эхнэртэй байгаа нь даанч сүрхий нүгэл болжээ гэж дансандаа тэмдэглэж байна билээ. Тэгээд намайг илүү эхнэрийн нь нэгийг аваарай гэсэн болохоор маргааш би аваад явна даа гэж хэлэв. 

	 

	Маргааш өглөө нь би

	Мандах нарнаар, манан татуулж

	Магнаг дээлийг хуу татуулж байгаад

	Залуу хонгороо өөрийн болгоод

	Зарлага тахраа заргүй хаяад

	Далан шаргаа туугаад

	Дагуул хатнаа хөтлөөд

	Далай вангийн нутгаас гарч явахдаа

	Хонгор алаг морь минь хөө

	Хондлой дүүрэн тарган даа

	Холын амраг чамтайгаа 

	Хоёулаа болоод жаргана даа!

	 

	гэж дуулсаар нутагтаа хүрч очиж билээ. 

	93. ЧУЛУУН ХАХУУЛЬ

	Манай танил Маамуу чавганц надтай уулзаад ийн өгүүлрүүн:

	Магсар тайж, манай охиныг хүүдээ авч өгнө гэхээр нь мангуу тэнэг хүүтэй чинь хүүхнээ суулгаж, мал болгодог хүн хэн байх вэ дээ гээд хэлчихсэн чинь Магсар тайж өш хонзон өвөрлөж, хошууны өмнөөс Даашинхүүгийн өрд төлөх таван жороо морийг, тавь лангийн ембүүтэй гаргаж төл гэлээ. Хэрэв төлж эс чадвал охиноо хүүд минь өгөөд оронд нь түүнийгээ аргалуулж болно гэж намайг тулгасан юм. Би түүнийг чинь төлж чадахгүй гэж хошуу ноёнд зарга мэдүүлэх гэсэн чинь, ноёнд нь атгуулдаг юмгүй болоод заргаа алдах гээд байна, яадаг билээ Сэнгээ минь гэж хэлэв. Түүнийг сонсоод би газраас хэсэг цагаан чулуу авч цаасанд боож өвөртлөөд хошуу ноёныд нь очив. 

	 

	Тавдан засгийн хошууны 

	Тамга захирагч ноён гуай

	Танхай бардан зантай

	Хууз хар сахалтай 

	Хулганан онигор нүдтэй 

	Хээл хахуульд дуртай 

	Хэнгэрэг бүдүүн гэдэстэй 

	Хэнхэг сүржин яриатай 

	Шунахай хар сэтгэлтэй 

	Шуламсын хувилгаан цолтой 

	 

	ийм нэгэн хүн байсан юм. Би шууд яваад ноёны өргөөнд ортол Тавдан засаг ноёнтон ийн өгүүлрүүн:

	— Харц хүн байтлаа хамаагүй юунд ноёныд орж ирэв хө! Түшмэдэд айлтгаад хадаг бичиг барьж бараалхдаг ёсыг чи муу нохой дур мэдэн зөрчинө гэнэ ээ! гэж ирээд л тасхийж гарав. 

	— Жа ноёнтон минь! гээд л дуугартал:

	— Жа! Жа! Гэнэ ээ чи! Завжаар чинь шүлс бурахаас өөр юу байна чамд гар хө! гээд л ташуураа барихын нь хамт би гарч явлаа. 

	Гадаа гарч ганзаганаасаа дээлээ гаргаж өмсөөд, хүрэн жинс, хүж отгоо зүүгээд түшмэд дээр нь очиж:

	— Баян Сэнгээ гэгч бараалхахаар ирснийг айлтгах ажаамуу гэж дамжуултал ноёнтон гуай бушуу оруул гэж айлдсан ажээ. 

	Би ноёныд дахин орохдоо ийн өгүүлрүүн:

	— Ноёнтон амгалан айлдаж байна уу? Лагшин чинь тунгалаг уу? гэж нахилзан мэндлээд эрхэм ноёнтон соёрхоно уу? Би танай хошууны Цэ... баяны хүү, Дайчин вангийн Да... ноёны хүргэн, Шанзвын яамны түшмэл, их шавийн Сэнгээ гэгч байна. Та намайг танихгүй байж ч магадгүй, эрхэм ноёнтныг эрдэмтэй, ухаантай, энэрэнгүй сэтгэлтэй гэж манай Шанзвын яамныхан ярилцдаг юм. 

	Тэгээд би танд бараалхан ирж далимд нь нэг өчүүхэн бага зүйл мэдүүлэхээр ирсэн юмсаан гэхэд:

	— Ээ лам гурван эрдэнэ минь! Шанзвын яамны түшмэл минь дээшээ морил! дээшээ морил! гээд л бөндгөнөж гарлаа. 

	— Манай эгч Маамуу эмгэн танай хошуунд байдаг юм. Тэгээд би эгчдээ золгохоор ирээд танд бас золгоё гэж ирсэн юм гэхэд:

	—— Ээ! сахиус минь! Маамуу чавганц чинь таны эгч юм бий мөн ч ухаантай, уужим сэтгэлтэй эмгэн шүү! Түшмэд гуай зоогло! зоогло! гэж байна. 

	— Эрхэм ноёнтонд айлтгалтай ирсэн юм сан, таныг эрхбиш бүтээж өгөх болов уу гэж горьдож байнам! гээд өнөөх цаасанд боодолтой чулуугаа хадагтай хамт барьтал, ноёнтон ихэд баярлан инээмсэглэж «болно! болно бүтээж өгье!» танай хадам эцэг Да... ноён даанч сайн хүн шүү дээ! гэж хэлээд л нахилзаж гарлаа. 

	— Манай эгч болох Маамуу чавганц танай хошуунд амьдардаг юм аа. Тэгээд түүнд таван жороо морийг тавин лан мөнгөтэй гувчуур оноосон юм байх аа! Тэгтэл тэр эмгэнд таван жороо морь байтугай тараг идэх үнээгүй юм сан. 

	Ингэхлээр та үүнийг нэг хэлтрүүлж өршөөнө үү? гэсэнд ноёнтон сонсоод болно! болно! гэж хэлээд түшмэдээ дуудаж ийн өгүүлрүүн. 

	— Магсарын отгийн Маамуу чавганцад оногдсон таван жороо морь, тавин лан мөнгийг зүй бус оногдуулсан учир бүрмөсөн тайлсугай гэсэн зарлиг хийж өг! гэж тушаав. 

	— Ухаантай хүн гэдэг бас өөр юм даа ноёнтон минь! танай тэр Магсар тайж чинь сүрхий бялдууч хүн юм байна шүү гэхэд,

	— Ээ! их түшмэл минь өршөөгөөрэй! Тэр золиг тийм тэнэг хүн байгаа юм. Очиж очиж эрхэм түшмэлийн эгчид алба оноож байхыг нь харав уу? Чамайг дээ би нэг чадъя даа гээд л салгалж, савсганаж гарав. Удсангүй түшмэл нь надад өнөөх зарлигийн бичгийг гардуулан барив. Тэгээд би явахаар болж,

	— Эрхэм ноёнтон танд тун их баярлав. Ухаантай хүн гэдэг ийм байдаг юм байна. Манай Шанзвын яамныхан таныг магтдаг нь аргагүй юм байна гэж хэлэхэд:

	— Эрхэм түшмэд минь Да... ноёны хүргэн минь өршөөгөөрэй! таныг би хэзээ ч мартахгүй гэж нахилзан нахилзсаар намайг үдэж мордуулав. 

	Би тэндээс явж хувцсаа тайлж ганзагалаад хуучин хувцсаа өмсөөд Маамуу чавганцад өнөөх зарлигийг өгөөд үүнээс хойш ямар ч гувчуур төлөхөө байсан гэж хэлэв. Би ч буцав. Орой нь нөгөө ноёнтон нөгөө цаасанд боодолтой юмаа аваад «лав зуун лан байсан байхаа» гээд задалтал хоёр хэсэг цагаан чулуу байхыг үзээд,

	— Манай Да... ноёны хүргэн арай ингэхээр хүн биш сэн гэж хэлээд амаа барихад хажуугаас нь түшмэд нь:

	— Сайн мөнгө заримдаа чулуу болчихдог ёсон байдаг гэнэ билээ! Хээл хахуульд хэт шунавал хээрийн чулуу ч үмхэж болно шүү ноёнтон минь! гэж хэлсэн гэдээг. 

	94. ДАЛАН ХУДАЛЧ ДАНШГИЙН НААДАМД ОЧООД ДАРХАН ЦОЛООР ШАГНАГДАВ

	Далан худалч дархан Сэнгээ гэж намайг дууддагийг та нар мэднэ байх аа. Би энэ дархан цолыг бөхийн барилдаанд түрүүлээд авсан юм биш! харин би худал хэлэх тэмцээнд ороод бүгдийг ялсан учир энэ цолыг авсан юм. 

	Нэгэн намар долоон хошууны даншиг наадам болж ихэс, дээдэс элдэв бүхэн нь цөм цугларсан байв. Долоон хошууны ноёд цуглараад:

	— Манай хошуунуудад хамгийн сайн худал хэлдэг хүн ямар хүн байдгийг илрүүлье гэж зарлаад, тэгээд Далан худалчийг ирвэл барьж авъя. Ийм учраас хэн гарцаагүй худал хэлбэл түүнд нэг лан алт өгнө гэж мөрийтэй зар тараасан байлаа. 

	Тэгээд долоон хошуунаас янз бүрийн худалч нар ирж янз янзын худал хэлсэн боловч аль нь ч ялгаагүй цөм няцаагдаж буцацгаав. Хамгийн сүүлд нь би хүн харахын аргагүй хөсрий муу гуйлгачин өвгөн болж очоод долоон хошууны даншиг наадмын толгойлж байсан Түшээ гүн ноёнтонд бараалхан ийн өгүүлрүүн:

	— Эрхэм ноёнтоон! Эрт дээр үед намайг идэр залуу байхад та надаас нэг лан алт зээлж авсан билээ. Одоо би өтлөн доройтож, үгүйрэн хоосорсон учир урьд зээлсэн нэг лан алтаа авахаар ирлээ гэвэл:

	— Хөсрий муу өвгөн чи худал хэлж байна. Би хэзээ ч гэсэн хүнээс алт зээлж авсан удаагүй. Лан алт бусдаас зээлэх тийм хөрөнгө мөхөс байгаагүй, чи юу хэлж байна гэв. 

	— Ноёнтон минь! гарцаагүй үнэн юм сан. Гэгээн цагаан өдөр, гэрэлт шар нарандаа шижир шар алтаа хэмжээд өгч байхад минь Далай ван ноёнтон Дархан чин ван ноёнтон цөм харж байсан болохоор амьд гэрчтэй юм шүү! гэхэд дэргэд нь байсан Далай ван ноёнтон Дархан чин ван ноёнтон хоёр сандарч энэ муу хөсрий өвгөн чинь яасан муухай худалч новш вэ? бид хоёр хүртэл энэний гэрч болох гэнэ шүү! Бушуухан чирээд гарга гэж зандрав. 

	— За ноёнтон минь! Би худал хэлсэн болоод нэг лан алтаа та нарт алджээ гэж бодъё. Тэгвэл гарцаагүй худал хэлсэн хүнд өгөх гэсэн нэг лан алтаа мөрий ёсоор надад өгдөө гэв. 

	— Аа муу хөсрий чи худал хэлээгүй байж бас алт нэхнэ ээ гэж түшээт хаан зандрав. 

	— Тэгвэл та үнэхээр зээлж авсан нэг лан алтыг минь өг гэв. 

	Худлаа чамаас зээлж аваагүй. 

	— Тэгвэл худлаа хэлсэн хүнд өгөх алтаа өгдөө гэж өдөржин нэхсээр байгаад эцэст нь тэд нар аргагүй мөрий зарласан учраас гарцаагүй худал хэлсэн надад нэг лан алт өгөхөөр тохиров. Тэгээд: 

	— Чи муу хөсрий өвгөн үнэхээр худалч юм бол намайг гэрээс гартал худал хэлээд орхи гэв. 

	— Ноёнтон минь! би худал хэлэх тэмцээнд түрүүлсэн болохоор шагналынхаа нэг лан алтыг авсныхаа дараа худал хэлье гэхэд тэг! гэж хэлээд над нэг лангийн алтан ембүү өгөв

	— Хэрэв чи дахиад худал хэлж эс чадвал алтаа буцааж авна гэцгээв. Тэгэхэд нь:

	— Би таныг гэрээс гартал худал хэлж чадахгүй, харин гаднаас ортол чинь худал хэлж чадна гэхэд ноёнтон, за тэгвэл би гадаа гараад зогсож байя, чи худлаа хэлээд орхи гээд ноён гадаа гараад алив түргэлээрэй гэв. 

	— Би аль хэдийн таныг урьд хэлсэн ёсоор гэрээс чинь гартал худал хэлж амжсан шүү гэхэд ноён ялагдсандаа уурлан орж ирээд: 

	— Тэгвэл чи намайг босоод суутал худал хэлээд орхи гэв. 

	— Би таныг босоод суутал худал хэлж чадахгүй, харин суугаад бостол чинь худал хэлж чадна гэв. 

	— За тэгвэл би суугаад орхиё, намайг чи яагаад ч босгож чадахгүй гэв. 

	— За таны анх хүссэн ёсоор чинь суутал худал хэлээд энд дууслаа гэв. Ингээд Түшээ гүн ноёнтон надад гурав дахин ялагдаж сүүлд нь лав нөгөө суут далан худалч байж магадгүй гэж сэжиг төрөөд:

	— Чи Далан худалчийн дүү биш биз гэж асуухад нь би дүү нь бишээ! Далан худалч бэлэн Сэнгээ, дархан аварга биеэрээ байна гээд хувцас багаа тайлж үзүүлтэл:

	— Хүүе! хүүе! та минь өнөөх гайхал Далан худалч чинь мөн байна гэлцэн хашхиралдаад санд мэнд болцгоон сур, дээс бэлтгээд одоо үүнийг суудал дээр нь бариад ав! гээд ухасхийхэд нь би далдынхаа хар малгайг өмсөж амжсан тул тэд нар хоосон газар самардан унацгаав. 

	95. УЛИАСТАЙН АМБАНД ҮЛГЭР Я₽ИВ

	Тээр жил могой жилийн шинийн нэгэнд Дархан чин ван «Ванжил» агсны нэрийн өмнөөс Улиастай хотын амбанд шар шинийн мэнд хүргэхээр миний бие зарагдан явж билээ. 

	Далан хоёр угалзтай тампуу торгон дээл, давхар эмжээртэй магнаг хантааз, таван оньт тогосын отго, танан шигтгээт номон жинс, тав лангийн мөнгөн туухай тэргүүтнээр тамсаг гоёыг чимсэн Далан худалч гуай нь тарган баян түшмэд болоод Улиастайн амбаныд хүрч очихдоо

	 

	Амбан ноёнд амгалан айлтгаж

	Алтан хундаганд дарс өргөж

	Манж чин улсын ивээлээр

	Мандан бадрахын сайн өрөөлийг дэвшүүлж

	Сар шинийн мэндийг хүргэж

	Дархан чин вангийн

	Далан насыг өлзийхутаг гэж

	Даа их амбан ноёны азай буурал толгойг амны хишиг гэж

	Магтан ерөөгөөд амбан суудалд зэрэгцэн сууж

	Аягатай архинд хошуу нийлүүлж

	Хонин чонхор зооглосхийж

	Ховрын архи шимсхийж байхдаа

	Манай, танай манж монгол 

	Маахуур, еэвэн мах хярамцаг 

	 

	хүртэл магтан гайхалцаж өдрийг өнгөрөөд орой нь би үлгэр ярихаар боллоо. 

	Амбан ноёнтон намайг амттай сайхан үлгэр ярьж өг, ам дүүрэн инээцгээе, бахтай сайхан үлгэр ярьж өг, багалзуураа хөштөл инээцгээе гэж шахалзуулав. За тэгвэл амбан ноён та унтахгүй, уурлахгүй бол би үлгэрээ ярья л даа. 

	Далан худалч болсон хойно, дандаа худал юм ярина гэдэгт амбан та соёрхоно биз гэхэд,

	— Дандаа худал тусмаа л сайн гэж хэлэв.

	Өгүүлэх нь:

	 

	Эрт урьд нэгэн цагт би

	Эзэн хааныг ширээнд суугаагүй байхад

	Дайван хааныг балчир байхад 

	Далай ламыг банди байхад 

	Өөрийн аавыг гараагүй байхад 

	Өвгөн аавын тэмээ хариулаад 

	Өргөн говьд тэнэж явлаа... 

	 

	гээд үлгэрээ эхэлтэл:

	— Эцгийн чинь тархи, юуны чинь өөрийн аавыг гараагүй байхад өвгөн аавын тэмээ хариулах нь вэ? гэж амбан хэлэв. 

	 

	— Өөрийн гүрнийг тогтоогүй байхад

	Өвгөн манжийн хаанд алба залгадаг

	Өчүүхэн монгол орныг зүйрлэвэл 

	Өөрийн аавыг гараагүй байхад 

	Өвгөн аавын тэмээ хариулахтай адил юм 

	 

	гэж монголчууд бид ярьдаг юм аа. Амбан минь гэхэд:

	— Тийм ч байж болно, үгүй ч байж болно, цааш нь ярь гэв. 

	 

	Өвгөн аавын өндөр хүрэгч ингэ 

	Өглөө нь шилрээд орой нь ботголов 

	Тэгэхлээр нь эхийг нь унаад

	Ботгыг нь дүүрээд явах гэсэн даасангүй. 

	 

	Тэгэхээр нь би Ботгыг нь унаад, эхийг нь дүүрээд явсан чинь Дэнхэн данхан гээд явахчаа боллоо гэтэл

	— Ээ элэнцэг чинь... эх нь даагаагүй юмыг ботго нь даагаад явна гэнээ хө! гэж амбан дуу алдав. 

	 

	— Эрхэм дээд амбан минь ээ!

	Энэ чинь аргагүй шүү дээ!

	Өчүүхэн бага халх монгол

	Өдий төдий сая хүн амтай 

	Манж чин улсын

	Албыг залгуулж, аяыг дагуулж

	Аль дутсаны нь хангаж байгааг 

	Зүйрлэн үзвэл ботгыг нь унаад 

	Эхийг нь дүүрээд явахтай адил хэрэг биш үү? 

	 

	гэхэд, цааш нь ярь гэв. 

	За тэгээд эхийг нь дүүрээд

	Ботгыг нь унаад, дэнж дээгүүр явсан чинь дэнж бас даасангүй. Тэгэхлээр нь дэрсэн толгой дээгүүр явсан чинь дэгэн догон гээд явахчаан боллоо гэхэд:

	— Далан худалчаа арай дэндэж байгаа юм биш үү? дэнж даагаагүй юмыг дэрсэн толгой даана гэнээ гэхэд:

	— Тиймээ амбан минь дэндэж байгаа юм. Манжийн хаанаас эхлээд дээдэс эзэн бүхэн, алба оноосоор байгаад дэнж дээр овоолсон ч даахааргүй албанд дарагдсан ар монголын албат олны зовлон ийм их болжээ гэж хэлэхэд Далан худалч минь! цааш нь ярь даа гэлээ. 

	Дэрсний толгойг дэнжийн салхи ганхуулаад байхаар

	Хунхын хулсан толгой дээгүүр явсан чинь

	Хув хар ботгоны минь хошуу амаар нь хөөс бурзайсаар яваад Жанчхүүгийн даваан дээр арайхийж гараад харсан чинь цаана нь Бээжин хот харагдаж байлаа гэхэд амбан уурлаж эхлээд ийн өгүүлрүүн:

	— Чиний үлгэрээр бол Манж чин улс маань дэрс, хулс болж дуусах шив! гэж мишэлзэв. 

	— Хэлээгүй байхад хэлсэн болж байгаа амбан та л мэднэ байхдаа гэж хэлмэгц амбан ухасхийн босож:

	— Их эзэн хаан Манж чин улсыг ёсон бусаар дайрсан энэ муу нохойн гөлгийг новш болтол нь балбачихъя гаднаас банз шаахай оруулаад ир! гэв. 

	— Нэр ихт, төр алдарт чин улсын амбан байтал, сар шинэд мэнд хүргэж, насан хутаг өрөөсөн мэндийн хүнд халдаж шившиг болохгүй биз ээ! гэж хэлэв. Тэгээд амбан бид хоёр тэр шөнөдөө, төрийн хэргээр маргалдаж хоноод маргааш өглөө нь би мэндийн хариу сонсолгүй маш эрт мордож буцаж ирсэн юм. Ингээд Улиастай хотын уургүй амбаныг уурлуулж үзсэн юм аа. 

	96. ДАРХАН ХААНЫ НАЙР ДЭЭР

	Дархан түшээт хааных хаврын жасаа уншуулж даллага авхуулаад долоо хоногийн найр зарлан хутга тавилгүй мах идэж, хундага тавилгүй архи ууж байхад нь би тэдний найр дээр буучихлаа. 

	Дархан түшээт хаан гэгч далан насан сүүдэртэй, даамай мэргэн ухаантай гэж даяар олонд алдаршсан болохоор би настныг хүндэтгэн, найрыг нь ёслохын тулд даллага дээр нь оров. Цасан буурал толгойтой, цагаан мөнгөн сахалтай Дархан хаан ноёнтны амрыг айлтгахад:

	— За Далан худалч бэлэн Сэнгээ шалан панз, шавар хунз минь чи манай найр дээр ирсэн чинь их сайн боллоо. Ингэхлээр чи над худал үнэн ярьж хурим найрыг минь хөгжөөж аль гэлээ. 

	Тэгээд би Дархан хаантай ам нийлж, дарс архиар нь хундага дүүргэж суугаад өөрийнхөө үзсэн харсан сонин явдлуудаа ярьж гарлаа.

	97. ӨЛССӨН ЧОНОТОЙ ТОХИОЛДСОН НЬ

	Би өнгөрсөн намар хонь хариулж явахдаа чоно, хонь хоёрыг хоёулыг айхтар сайн хариулдаг байлаа. Намайг угаасаа хашир хоньчин гэдгийг чоно гуай мэдээд яасан ч үүний хониноос авч чадахгүй, хоосон горьдсонд орвол Далан худалчаас үнэнээ хэлээд гуйя гэж шийдсэн бололтой. 

	Тэр нэг гуриатсан чоно над дээр шулуухан хүрч ирээд ийн өгүүлрүүн:

	— Далан худалч гуай минь ээ! би гэдэг амьтан тун тэсэхээ байлаа. Та над өршөөж нэг хонь хайрлаач ээ! гэж гуйлаа. 

	Би буугүй явсандаа ширүүлж чадсангүй арга ядахдаа ийн өгүүлрүүн»

	— Хэрэв чи надад 100 удаа ташуурдуулбал нэг хонь өгч болно гэлээ. Тэгтэл өнөөх чоно маань хонь л олдвол 100 ташуурдуулах ч яах вэ гэж ам гарав. Тэгэхлээр нь тэр чоныг модноос хүлж байгаад сүүлнээс нь бариад л ташуурдаж гарлаа. Би хорсохдоо түүнийг тоогүй олон ташуурдсан байлгүй яах вэ, нэг мэдэхэд өнөөх чононы маань нүцгэн бие нь арьснаасаа мулт үсрээд л гаслан гангинасаар жилийж одов. 

	Би завшаанд нь сайхан арьстай болж үлдлээ. Удсангүй өнөөх арьсгүй чоно маань дахин хүрч ирээд л:

	Далан худалч дархан Сэнгээ минь ээ! Өчүүхэн намайг өршөөж хайрла! би чинь сүйд боллоо, надад арьсыг минь өгч үз гэж гуйв. 

	— За тэгвэл чи надад махнаас бүрмөсөн гарна гэж андгайл! Тэгвэл нэг хонь өгье гэж хэлэхэд өнөөх чоно махнаас гарч үхсэнээс арьсгүй явж үхсэн нь дээр гэсэн юм даа гэхэд Дархан хаан. 

	— Хөөрхий буян болог! Тэр муу чоныг тэгж зовоогоод яах вэ, арьсыг нь өгчих байж дээ! гэв. 

	Тэгвэл ноёнтон та над хэргэм тушаалаа өгчих л дөө! танд буян болог гэв,

	— Юу гэнэ ээ хө! тэнгэрийн зарлигаар заяасан төрийн хэргэмийг чамд бас өгөх үү? задарсан муу нохой даварч байна шүү гэж зандрав. 


— Тэгвэл тэр чоно чинь арьстай ч тэр, арьсгүй ч тэр заяасан юм гээд л хонийг минь идсээр байх болно шүү дээ гэхэд Дархан хаан:

	— Заяа заяагаараа болог, цааш нь ярь гэв. 

	98. САНАМСАРГҮЙ ТОХИОЛДСОН АЙ

	Манайх уржнан жил удаан Шандын говьд байхаа нэг өдөр зусланд гарч буув. Тэр өдөр халуун байсныг яана гээ. Хаяагаа шуугаад гэртээ хэвтэж байтал тэрээ дэнж дээгүүр хэдэн тарган ооно гараад ирж явааг харав. Би хэзээний цуутай анчин хойно доо яаж үүнийг зүгээр өнгөрөөх үү! тэр даруй буугаа шүүрч аваад цэнэглэх гэтэл гол төмөр нь цан хүүрэг болоод таг битүү болчихсон байхаар нь арай хийж галд ээж арилгаад, хот цэнэгээ аваад үзтэл нэг ч ширхэг тугалган сум байсангүй учир сандрахдаа тэмээний хөлдүү хорголоор буугаа цэнэглээд хөл нүцгэлэн ногоон зүлгэн дээгүүр мярааж гарав. Өнөөх оонууд маань гүвээний цаана цасны барааныг дагаад ногоон таанын толгой шүүрээд зогсож байх нь тэр дээ. Надтай ингэж тохиолдсон хойно тэр муу ооно яаж амьд гарах аж даа. Би тэр дор нь л буудаад унагаж орхив. Тэгээд би нэг гаанс тамхи татаад амсхийсний дараа өнөөх ооноо төхөөрөхөөр очсон чинь харин тэс хөлдчихсөн байлаа. Арай чамай арьс мах хоёрыг нь салгаж аваад ирсэн чинь хаврын өдрийн уртыг хэлэх үү, тарган ооны хуршсан махыг хэлэх үү! манайхан ч тогоо тогоогоор нь чанаж эхлэв. Мөн ч сайхан байж билээ гэхэд Дархан ноёнтон бурхандаа мөргөн залбираад:

	— Далан худалч минь ээ! ийм анчин байвал ч сүйд болно доо, хөлдүү хорголоор халуун зун ооно ална гэнэ ээ! Чи бид хоёр ч таарч дээ гэв. 

	— Ноёнтон минь ээ! та юу гэж бодно оо, хашир анчин гэдэг чинь зун нь бэлтгээд намар нь агнаад, өвөл нь хөлдөөгөөд, хавар нь ангийнхаа үүцийг ханзалж идэхэд хаан гуай ч хүртэл хамар амаа олохгүй иднэ шүү дээ гэхэд Дархан хаан ийн өгүүлрүүн:

	— Ээ дээ Далан худалч минь хэлээд яах вэ. Ганц тарган оонын мах жамирах сан даа! гэж амаа бариад, цааш нь ярь гэв. 

	99. ГАЙХАМШИГТ МӨРГӨЛДӨӨН

	Би урьд Алтайхаанд гарч ав гөрөө хийж явахдаа аргаль, угалзнууд яаж мөргөлддөгийг сайн ажигласан юм. Нэг уулын хөтөл дээр гартал улаан нар тусахын хамт л хоёр том угалз мөргөлдөж эхэллээ. Өглөө нь харахад л хоёр эвэр тас, няс хийж байв. Үдийн хирд харахад мухар цээжнүүд лүг хийж байснаа, оройхон буцаж ирэхэд л хоёр сүүл нь л үлдээд шал шал хийтэл мөргөлдсөн хэвээр л байж билээ. Мөн ч сүрхий мөргөлддөг амьтад шүү ноёнтоон гэхэд Дархан хаан ноёнтон инээж,

	— Далан худалч минь ээ! наадах чинь аль хэдийнээ хүзүүнийхээ хавьд очоод хэтэрчихлээ гэв. 

	— Дархан хаантан гуай та чинь даллагынхаа бүтэн хонин чонхороо зооглохдоо даргар халзан толгойноос нь эхлээд дал дөрвөн өндрийг нь дамнуулаад дараа нь үе сүүлэнд нь хүрч байхдаа чухам хаана нь хэтэрсэн бол доо гэхэд:

	— Хэтэрсэн ч байж болно. Үгүй ч байж болно. Чи яасан бэлэн үгтэй новш вэ хө! цааш нь ярь гэв. 

	100. НЭГ СУМААР ХОЁР ТУУЛАЙ АГНАВ

	Би тэндээсээ буцаад л явж байтал замын хажуугаас хоёр бор халзан туулай гараад л нэг нь баруун тийшээ, нөгөө нь зүүн тийшээ бурхийв. Буугаа шүүрэн аваад үзтэл цорын ганц сум үлдсэн байлаа. Тэгэхлээр нь гайхахдаа ганц сумаараа тэг дундуур нь буудаад орхисон чинь хоёр туулай хоёулаа тэр дороо нам унав. Энэ хоёр туулай яагаад хоёулаа ганц суманд оногдов гэдгийг очиж шинжлэн үзтэл тэр хоёр туулай суманд оногдсон биш харин миний буун дуунаас айхдаа хоёулаа зүрх нь хагарч үхсэн байлаа гэхэд Дархан хаан:

	— Гийгүүлж дээ, чиний тэнэг сум л тэг дундуур нь буудахад л хоёр туулай намнана байхдаа гэв. 

	— Дархан ноёнтон минь ээ! нэг сумаар хоёрыг буудах зөндөө шүү дээ! та ч хүртэл тавгийн идээ байгаа дээр нь гээд л далан насныхаа ойг, даллагатайгаа хамтруулаад нэг төхөөргөөр хоёулыг буудсан байхад над шиг анчин хүн нэг сумаар хоёрыг буудах ч зөндөө шүү дээ гэв. 

	— За! за! тийм ч байг, үгүй ч байг цааш нь ярь гэв. 

	101. ГУТЛЫН ЗОДООН

	Тэгээд би тэр өдөртөө ан хийж явсаар орой бүрэнхий болж од түгсэн хойно гэртээ ирээд өлссөнийг хэлэх үү, хотгор бор иргийнхээ хоёр далыг өвчүүтэй чанаж идээд унтлаа. 

	Гэтэл шөнө дундын үед манай гэрт пэд пад, пас няс болоод зодоон гарч эхлэв шүү! Согтуу хүн ирээд агсам тавьж байна уу, юу болов гээд босоод харсан чинь миний хоёр гутал зодолдож байв. Яагаад энэ хоёр зодолддог билээ гэж ажиглавал:

	— Чи бид хоёр адилхан л өдрийн турш шалбааг шавар гатчин газар алгадсаар явж ирэхэд цаадах чинь чамд яагаад тос түрхээд намайг яагаад тоостой нь орхидог юм бэ? чи муу бялдууч, зусарч гээд тас няс болон нүдэлцэж байсан юм санжээ. Нээрээ тэгээд бодтол би нэг гуталдаа гарынхаа тосыг түрхээд, нөгөөг нь хоосон орхисон нь үнэн байв. 

	Тэгэхлээр нь би нөгөө гомдолтойд нь тос түрхээд хойш нь тавьсан чинь сая чимээ аниргүй болоод амар сайхан унтаж билээ гэхэд Дархан хаан ха!... ха!-.. ха!... хачин юм болох нь ээ хө! чиний муу хөмөн гутал хүртэл хөөрцөглөдөг болох нь ээ гэв. 

	— Дархан ноёнтон минь ээ1 Яльгүй зусар баяжихад саад гэдэг үг бий шүү дээ. Та ч хүртэл сая адуучин, хоньчин хоёроо орж ирэхэд адуучиндаа архи хийж өгөөд хоньчноо хоосон гаргасныг харвал миний муу хөмөн гутал тостой тосгүйдээ гомдолцох нь бага хэрэг. Харин тэр гомдсон хоньчин чинь хүний хүү болсон хойно таныг бялдууч гэхгүй дээ гэхэд:

	— Уухай хө! би бялдууч болж байна уу? За цааш нь ярь гэлээ. 

	102. ТАРВАГАНЫ ИЧЭЭНД ӨВӨЛЖИВ

	Би тэр нэгэн жилийн намар Тэргэл, Хорголын нуруунд гарч тэх, янгир, тэмээн гөрөөс хүртэл агнаад тарвага ичээнд орохоос өмнө бас нэг хэдийг агная гээд ууланд гарч ирээд өдий төдий тарвага агнаад буцах болж байлаа. Би унаж, ачиж явсан морь тэмээндээ олсон ангаа ачаад гэрийн зүг явахаар чөдөртэй морио эрээд гарлаа. Тэгтэл морь маань олдсонгүй. 

	Би эзгүй хээр хоол унд ч үгүй бүтэн хоног яваад хөл чилж ядарсан учраас цаашаа явах аргагүй болоод байтал гүвээний цаана гүп, гап, гүп гап гэх чимээ гарав. Аз болоход айлын бараа харах нь байна. Баян айл эсгийгээ хийхээр ноосоо саваадаж байхад нь буучих нь байна. Очиж аяга цай олж ууя гээд гүвээгээр давж очтол юуны нь баян айл байх вэ. Харин олон тарвага ноохойгоо саваадаж байхад нь би дайралдчихав. Тэд нар намайг хармагцаа:

	— Ээ ашгүй Сэнгээ гуай ирлээ гээд л баярлацгааж надад уурга шиг урт цагаан саваа бариулаад орхив. Би угаасаа ноос саваадахдаа гарамгай хойно доо хэдхэн цохиод л хөвсийлгөж орхив. 

	— Тарваганууд надад домбо домбо цай, гүзээ гүзээ тос авчирч барив. Би ядарч явсныг хэлэх үү, цай ууж хөлс гоожоод ядаргаа гарахын хамт л хангинатал эвшээгээд нойр хүрч эхлэв. Тэгээд ядарсандаа болоод би тэндээ нам унтчихсан юм байжээ. Тарваганууд намайг ичээндээ оруулаад хучиж орхисон байв. Би ч дулаахан хучилга доор унтаад л байлаа, унтаад л байлаа. Нэг мэдэхэд тарваганууд намайг зүг зүгээс чангаан:

	Сэнгээ гуай! Сэнгээ гуай босох боллоо! босох боллоо! гээд дуудах шиг болов. Юу билээ гээд босоод гарсан чинь хавар болж ногоо соёолж байхыг харав. Яагаад энэ билээ гээд бодтол би тарваганы ичээнд өвөлжөөд хавар болоход сая босож байснаа мэдэв. Харин ч сайхан унтаж өвөлжсөн билээ гэхэд Дархан хаан эвшээлгэн: 

	— Тарвага та хоёрын унтахыг бодохоос нойр хүрч байна хөө, Далан худалч минь хагасыг нь маргааш ярь гээд орондоо орж нойрсов. 

	Би ч амар сайхандаа жаргаж хонов. 

	103. ТОГОО ЯАЖ ЖАЛАВЧИЙГ ТӨРҮҮЛСЭН БЭ? 

	Балан Сэнгэ нэг харамч баян айлаас том тогоог нь гуйж аваад махаа чанаж дуусаагүй байтал харамч баян тогоогоо авчруулахаар зарцаа явуулжээ. 

	Балан-Сэнгэ: Баяны хонин тогоо манайд ирээд жалавч төрүүлж гаргалаа гэж хэлээд тогоог нь өөрийнхөө жалавчтай өгч явуулжээ. Шунаг харамч баян жалавчийг дуугүй л авчээ. 

	Дараа нь бас нэг өдөр Балан-Сэнгэ харамч баянаас том тогоог нь гуйж аваад эргүүлж өгөлгүй нүүгээд явжээ. Гэтэл харамч баян хойноос нь хөөж ирээд тогоогоо нэхэхэд нь:

	— Танай тогоо манайд ирээд нас барсан гэж Балан-Сэнгэ хэлжээ. Тэгэхээр нь харамч баян уурлаж:

	— Тогоо нас барна гэдэг юу гэсэн үг вэ? гэхэд:

	— Төрсөн тогоо үхэж болно шүү дээ гэж Балан Сэнгэ хэлээд харамч баяныг хэлэх үггүй болгожээ. 

	104. ӨВЛИЙН ХӨХӨӨ

	Ноднин зун би хотныхоо цасыг арилгаад зогсож байтал хашааны орой дээр нэг хөхөө ирж суугаад хүнгэнэтэл донгодож эхэлдэг байна шүү хөө| Тэгэхлээр нь өнөөхийг чинь үхрийн хөлдүү баасаар цохиод орхисон чинь хашааны ёроолд ургасан халгай дунд ойччихов оо гэхэд Дархан хаан;

	— Далан худалч минь ээ! наадах чинь өвөл, зун хоёр нь хутгалдаад өөдөө уруугаа нь мэдэгдэхээ байлаа гэв. 

	— Дархан хаан ноёнтон минь ээ! Би таныг төрийн түшмэл гэж боддог байсан юм. Гэтэл лам дээл өмсөөд, маанийн эрх зүүснийг үзвэл гэвш лам ч баймаар, отго жинсээ зүүсний нь харвал ноёнтон ч баймаар болоод шашин төр хоёр хутгалдаж үнэн худал хоёр холилдсон болохоор өвөл, зун хоёр хутгалдах ч энүүхэнд шүү дээ гэж хэлэхэд:

	— Уухай хө! чи яасан цэцэн юм бэ хө! цааш нь ярь гэж тушаав.

	105. ЖИГҮҮРТ МОРИОР АЯЛСАН НЬ

	Гал могой жилийн хаврын эхэн сард би Галдан хааны цэргээс халагдан нутгийн зүг морины толгойг эргүүлэв. Миний морь бол Галдан хааны түмэн агтын түрүүч, Хөх нуурын усан аргамаг угсааны морь байсан учир би түүнд онцгой хайртай байлаа,

	Энэ морийг Галдан хаан надад гарамгай сайн байлдсан гэж шагнасан юм. Би морио унаад галиглуулж явсаар Алтайн ууланд хүрч ирэв. Нэг сайхан өдөр урсгал усны дэргэд бууж морио сойгоод амарсанд би ядарсны эрхээр тэндээ нам унтаж орхив. Нэг сэртэл өглөөний нар мандаж байсныг бодоход би лав өдөр, шөнө хоёр унтсан бололтой байв. Хөөрхий миний морь ийм удтал сойлгоостой байсандаа тэсэж ядан цовхчиж байхыг үзээд түүнийг цадтал идүүлэхээр цэг сайхан ногоотой ар газар чөдөрлөн тавиад, тэр хооронд би уулаар зугаалан явж энэ тэрийг үзэхээр явтал миний морь янцгаах сонстов.

	Хартал ямар нэгэн аварга бүргэд миний морийг эмээл хазаартай нь ишиг шиг шүүрэн авч дээшээ хөөрөн нисэв. 

	Ээ халаг минь хайрт морь минь! бүргэдийн саварт автагдан өрөвдмөөр дуугаар янцгаан тонгочих нь харагдав. 

	Хайран сайхан морио ингэж шувууны хоол болгож өгөөд эзгүй хээр явган хоцрох гэдэг над үхсэнтэй адил санагдав. 

	Би тэсэхүйеэ бэрх уурлан бачимдсаныг хэлээд яах вэ. Тэр даруйдаа нумаа авч сумаа онилон тавьтал миний сум аварга бүргэдийн хөлийг тас цохисон учир морь маань шувууны савраас салж доошоо малгай шиг унаж эхлэв. Тэр лав газарт бяц унах нь гарцаагүй болов. Миний нүднээс нулимс асгаж эхлэв. Хөөрхий морио дахиад хартал миний морь жигүүртэй болоод шувуу шиг далавчаа дэвсээр доошоо бууж явах нь харагдав. Миний аз мөн аугаа их юм шүү. Би түүнийг исгэрэн дуудсанд тэр миний дэргэд энх мэнд бууж ирэв. Яагаад миний морь жигүүртэй болдог билээ гээд бодтол тэр маань уг язгуураас сайн морь учраас нууц жигүүртэй байсан бөгөөд эзэндээ баярлахдаа жигүүрээ гаргадаг ид шидтэй байсныг би сая мэдэв. Тэгээд би тэндээсээ үзүүртэй модноос дээхнүүр, үүлтэй тэнгэрээс доохнуур шувуун саарлаа унаад Галдан хааны цэргийн жанжин цолтойгоор нутагтаа хүрч ирэхэд манайхан намайг их жанжин баатар Сэнгээ гэж нэрлээд сүү сааль өргөн, сацал адис болсоор угтан авч билээ. 

	106. ГАНЦААРАА МЯНГАН ЦЭРЭГТЭЙ ТУЛАЛДАВ

	Та нар намайг идэр залуу байхад Галдан бошгот хааны цэрэгт явж яаж баатар гавьяа байгуулсныг цөм мэдэх байх аа.

	Би Галдан хааны тушаалаар Хэрлэн барс хотын орчим явлаа. Тэр үед зуны дэлгэр сайхан улирал байсан учир надад өдөр, шөнө, өглөө, үдэш ялгаагүй урагшаа довтлох сайхан завшаантай үе байлаа. 

	Хоёр өдөр, хоёр шөнө довтлон явж тэнд хүрэх ёстой байсан юм. Тэгтэл Манжийн хааны төрийн жанжин, Гуа-мингийн мянган цэрэг Галдан хааны гол хүчийг мөрдөн хөөж миний эсрэг хүч түрэн довтолж байсныг огт мэдсэнгүй учир би гэнэт дайсны цэргийн аманд орлоо. 

	Одоо яадаг билээ. Галдан хааны итгэлт цэрэг байтал дайсанд олзлогдож чухал тушаалыг нь алдаад сүйрэх нь энэ болж гэж бодоход магнайны хөлс аяндаа гоожих болов. 

	Намайг ямар ч арга мэх бодож амжаагүй байтал, дайсны хошууч анги намайг бүслэн авч амьдаар нь олзлохоор шийдсэн бололтой жад, сэлэм, нум, сум, буу саадаг бүгдийг миний зүг онилж арван зүгээс уухайлан орлоо. 

	— Галдан хааны цэрэг болсон хойно яаж тулалдахгүй байж болох аж. Эхлээд нум сумаа онилон тавьж үзлээ. Хэд хэдийг ч намнаж орхив бололтой. Тэгтэл дайсан этгээд тун ч их заналтайгаар урагшаа бархиралдан гүйсээр намайг тойрон авахад бэлэн болов. 

	Яг тэр үед би өөрийгөө хамгаалахаар шийдэв. Юуны төлөө Далан худалч билээ далдын хар малгайгаа өмсөж орхив. Дайсны цэрэг тойрон гүйлдэж ирээд миний зогсож байсан газар бие биетэйгээ мөргөлдөн гар гараа хий хоосон сарвалзуулан нэг нэгээ барьж зогсоцгоон гайхаж, зарим нь хөл дороо, зарим нь ар талдаа тэмтрэн бэдэрцгээв. Тэд нар муухай хараан, шүд зуун, үймэлдэж байхад нь би тэднийг нэг нэгээр нь араас нь жадалж гарлаа. 

	— Үл үзэгдэх жаданд хатгагдан үхэж байгаа цэргүүд сүүлдээ нэг нь нөгөөгөө сэжиглэн хоорондоо хутгалдаж гарлаа. 

	Тэр далимаар нь би дайсны зуун дөчин цэргийг жадалж алаад хошууч ангийг нь бараг дуусгаад байтал, дараах зуут нь хүрч ирэв. Тэгэхлээр нь би далдынхаа хар малгайг хуу татан аваад тэдэнд биеэ үзүүлэн өмнөөс нь хэд хэдэн сум тавьж, тэдний анхаарлыг биедээ татахын тулд уухайлж эхэлтэл, дайснууд миний зүг шүд зуун довтолж ирэхэд нь дахиад далдынхаа хар малгайг өмсөөд дайснуудыг мөн л сэмхэн нэг нэгээр нь жадалж эхлэв. Ийнхүү Галдан хааны үл үзэгдэх ганц цэрэг дайсны хамаг цэргийг жадлан алсан учир, тэд сандран гайхахдаа өөрийн үхдэл цэргээ хаяад ухаан жолоогүй цааш зугтаж одов. Би тэдний хойноос нэхэн хөөх хэрэггүй байсан учир цаашаа оногдсон аяллаа үргэлжлүүлэхээр мордтол, манай туршуулын цэрэг надтай дайралдаж миний гайхамшигт тулалдааныг үзээд Галдан хаанд мэдүүлсэн байжээ. Хэрлэн барс хот орж яаралтай тушаалаа хүргэж өгөөд буцаж ирэхэд Галдан хаан намайг цэргийн дунд алдаршуулан хөхиүлж ганцаараа мянган цэрэгтэй байлдан ялсан «Гайхамшгийн хүчит дайчин баатар, далдын шидэт Сэнгээ баатар» гэж цол хайрлан мянганы ноён болгон өргөмжилсөн юм. 

	107. ТОЛГОЙГҮЙ ЦЭРЭГ ТУРШУУЛД ГАРАВ

	Намайг ид залуу байхад цагаан луу жилийн өвлийн дунд сар Галдан бошгот хааны цэргийн их дайчиллага болох тэр өдөр миний биеийг Галдан хааны их цэрэгт дайчилсан тушаал ирснийг нутгийн цэргийн занги надад уншин сонсгов. Би нэгэнт морь, бие бэлэн байсан болохоор тэр даруйдаа мордож Галдан хааны их цэргийн жагсаалд оров. 

	Намайг цэрэгт ороод дөнгөж долоо хоноод байхад миний биеийг цэргийн ахлагч болгоод бүрэн зэвсэг, хөтөлгөө морь өгч нэг өдөр туршуулын албанд томилов. Би өөрийн арван цэргийн хамт туршуулд мордохоор бэлтгэв. Тэр үед хэчнээн хүйтэн байсныг би та нарт юугаар зүйрлэн хэлэх билээ дээ. Биднийг туршуулд мордохын өмнө нэг хүн ирж намайг буудалд очиж хоолоо идээд түргэн явахыг сануулав. Биднийг буудлын тогооч, сүүл хөшиглөсөн шар будааны халуун шөлөөр хооллосонд хүн бүр л долоон аягаас нааш цадахааргүй сайхан байв. Өлсөж байгаад халуун будаа идсэнийг хэлэх үү, буудлын гэрт задгай гал түлснийг хэлэх үү, халууцсан цэргүүд хөлсөө арчсаар л тэндээс гарч мориндоо мордон хоромхон зуур алс одов. Би тэднийг ахлах ёстой байсан учир юуны урьд харанхуй болохоос урьд хайч солих болзоот газар очихоор түрүүлж давхив. Бүрэнхий болохын өмнөхөн би тушаалд заагдсан газраа хүрч гал ноцоон ганзагандаа байсан арван цэргийн аяны саахуугаа авч цас дүүргэн задгай галд шарж тавиад нөхдийгөө харав. Тэд айсуй бололтой харагдсан болохоор цайг нь буцалган бэлтгэх нь зөв болж гэж мэдээд цай хийж бэлэн болтол манай нөхөд ч ирэв. Тэр үед би аягаа гаргаад халуун цай аягалж уухаар амандаа ойртуултал миний ам байдаггүй. Юу билээ гээд цааш нь тэмтэртэл миний толгой байхгүй болсныг мэдэв. 

	— За та минь! дүүрлээ шүү! Миний толгой алга болчихжээ гээд хашхирах гэтэл дуу гарах юм юу ч үгүй байв. 

	Дэмий л миний толгой байдаггүй байна шүү гэсэн дохиог гараараа зангахад манай нөхөд миний толгой байхгүй болсныг хараад мэл гайхан, цэл хөхрөв. 

	— Ээ! ахлагч минь! халаг тэнгэр минь! чи буудалд халуун будаа идээд мордохдоо малгайгаа мартаад толгой нүцгэн мордож байснаа мэдэж байна уу? тэгээд чи толгойгоо тас хөлдөөсөн байна шүү гэж манай арван цэргийн дундаас нэг хашир эр надад хэлэв. 

	— Аа нээрээ би золигийн будаанаас болж малгайгаа мартаад толгойгоо хөлдөөчихжээ гэдгээ мэдээд толгойгоо эрж олохоор тэр дариудаа үг дуугүй мордов. Хэдийгээр шөнө байсан боловч тэргэл сарны гэрэл цагаан цасан дээр тусч байсан болохоор миний ирсэн зам тодхон байсан нь мэдээж шүү дээ. Тэгэхлээр толгойгоо олно гэдэгт би үнэндээ итгэж байсан юм. Гэвч би Галдан хааны цэрэг байтал толгойгүй болсондоо ихэд гуньхарч, ирсэн замаараа мөрдөн хөөж зав чөлөөгүй давхисаар байсан учир өөрөө ч юу ч анхаарсангүй. Тэгтэл надад бас л гай тохиолдож эхлэв. Миний хажуугаас дайсны туршуулын арав гаруй бүрэн зэвсэгтэй цэрэг уухайлан дайрч яах ийхийн зуургүй намайг нөмөрч авах нь тэр ээ. 

	— За одоо Далан худалч бэлэн Сэнгээ үүгээр дуусах нь болжээ гэж бодохоос элэг эмтрэх шиг болов. Гэвч нэгэнт толгойгүй болсон хойно муу биеийг хайрлах юу байх вэ. 

	Арван цэрэгтэй халз тулалдъя гэж шийдээд сэлмээ суга татан авч гардан тулалдаанд оров. Тэд нар сарны гэрэлд миний толгойг тас цавчих гэж оролдоод нэгэнт толгойгүй байхад нь гайхсан бололтой зог тусав. 

	Би түүнийг нь ашиглан дайран орж тэдний бөндгөрүүдийг цавчиж гарав. Нэг, хоёр гээд л тоолсоор тав зургаан цэргийн толгойг тас цавчихын үед дайсныхан гайхахдаа энэ хун үхдэггүй хүн бөгөөд толгойгүй байтад ийм хэцүү байлдаж байгаа болохоор биднийг цөмийг хядаж болом эр байна гэж мэдмэгц, учир зүггүй айн сандарч цааш зугтаж одов. 

	Ингэж шөнийн тулалдаанд толгойгүй цэрэг ялалт хийнэ гэж би огт санаагүй боловч, харин толгойдоо найдахгүйгээр айх эмээхийг мэдэхгүй байсан болохоор би дайсны зүг даан ч ширүүн орсон хэрэг байжээ. Хэдийгээр би тулалдаанд ялсан боловч толгойгүйгээр явах гэдэг гутамшиг болно гэж бодоод цаашаа толгойгоо эрэхээр яаравчлан явав. Тэгтэл сар шингэж гүн харанхуй болсон учир харгана бутны дундаас өчүүхэн хар толгойг эрж олох гэдэг нэн бэрх болсон тул тэр шөнийг би хээр талд тэсэж өнгөрөөх хэрэгтэй болов. 

	Арайхийж үүр цайлгаад дахин цааш мөрдөн явж байтал, миний толгой бутны ёроолд наран тал нь намайг хараад наг наг инээж, сүүдэр тал нь сүнгэнэтэл уйлж байхыг нь үзэж түүнийг ухасхийн аваад ором дээр нь тавьтал яв цав наалдаж, урьдын адил Далан худалч бэлэн Сэнгээ, Галдан хааны гавьяат цэрэг хэвээр үлдэв. Тэгээд би буудалдаа буцаж ирэхэд намайг толгойгүй мөртөө, дайсны туршуулын залирхаг арван цэрэгтэй тулалдаж ялсан гайхамшигт явдлыг Галдан хаан сонсоод «Үхэшгүй цэрэг» гэдэг цол хэргэм өгч надад хошуу цэргийн бүрэн эрх олгосон удаа бий юм аа. 

	108. ХАНГАЙН УУЛАНД ГАРЧ ХАНДГАЙ, БУГА НАМНАВ

	Усан луу жилийн намрын эхэн сар байлаа. Тэр жил урьд хожид үзэгдээгүй гайхамшгийн зун болсныг та нар мэднэ шүү дээ. Хангайн нуруунд гарсан чинь морьтой хүнээс өндөр ногоо ургасан байв. 

	Ой дотор ороход ногоо нь ч аль юм бэ? мод нь ч аль юм бэ? танихад хэцүү болж, өндөр ургасан ногооны дунд зулзаган мод, шарилж өвс шиг харагдаж байсан болохоор тун ч гайхалтай байсан хэрэг шүү дээ. Хангайн ногоо хэчнээн өндөр ургасныг хэмжиж үзэхээр дөрвөн алд уурга босгоход ургасан ногооноос дөнгөж мухар сөөм илүү гарч байсан юм. Тийм өндөр болоод өтгөн ургасан ногоон дунд явж, ан хийх гэдэг санамгүй бэрх зүйл байсныг би мэдээд уулын таг оройд гарвал ногоо нь сийрэг байх байгаа гэж дээшээ авиртал, бүр ч явах аргагүй боллоо. Хэчнээн явав ч нэг ч ан амьтан дайралдсангүй. Ан амьтан байлаа ч гэсэн түүнийг агнах гэдэг маш хэцүү байсныг яана гээ. Зөвхөн ногооны толгой сагсалзан хөдлөхөд л тэнд амьтан байна гэж гадарлахаас цааш юу ч олж харахгүй байлаа. Би анд яваад хоосон буцаж үзээгүй болохоор баахан сэтгэл зовоод элдвийн арга бодов. Тэгтэл надад мэргэн арга санагдав,

	Энэ их хур бороотой жил хужир мараа дутагдсан бугууд хутга сэлэм ч байсан идэхэд бэлэн байгаадаа гэж бодоод шургааг мод огтлон авч засаад, үзүүрт нь жад хийж, жадныхаа үзүүрийн зэвийн оронд чулуун давсаар зэв хийгээд яв цав бэлэн болгож модонд хөндлөн зоож орхиод ойрхон нэг жалгад орж морио чөдөрлөөд дэргэд нь нам унтаж өгөв. 

	Хэчнээн унтсаныг бүү мэд! нэг мэдэхэд өглөө болчихжээ. Босонгуут өнөөх шинэ маягийн занга тавьсныгаа эргэж үзэхээр очтол түүнд дөрвөн буга, нэг хандгай өлгөгдөн үхжээ. 

	Хужирссан бугууд миний жадны чулуун давсаар хийсэн зэвийг үмхэж хэмлэхэд дараагийн буга араас нь мөргөхөд жадны үзүүр шилэн хүзүүгээр нь нэвт хатгана, дараагийн буга давстай үзүүрийг үмхэж бас л түрүүчийн адил мөргөгдөн шорлогдсоор байгаад ийнхүү цөмөөрөө миний давст занганд орж үхсэн байлаа. 

	Миний энэ аргыг мэдсэн хүн гайхахгүй байж яахан чадах вэ. Над шиг унтаж байгаад л өдий төдий хандгай буга намнадаг анчин байхгүй болохоор, намайг даян дэлхийн алдарт анчин Далан худалч дархан Сэнгээ гэж цол олгосон юм аа. 

	109. НЭГ СУМААР ДОЛООН ЗЭЭР, НЭГ ҮНЭГ

	Би Шувуутын хийдээс гараад, дөмөн цоохор мориороо дэргүүлэн хатируулаад Шумуултын даваагаар даваад, Шургатын хөндийд ортол доохон талаас минь долоон зээр босоод давхив. Би хэзээний мэргэн бууч гэж гайхагдсан хүн хойно доо Гунан буугаа гучин цэнгийн дариар цэнэглээд овоо хараагаа онилтол оонын хүзүү ч ороод ирлээ оготор гохыг нь дараад орхив. Хамгийн сүүлд явсан хар сүүлтийн ооно ч унаад орхив. Харин тэгсэн чинь миний сум цаашаа цойлоод л жун пад, жун пад гээд л долоо дахин дуугарав. 

	Одоо юу болж вэ гээд харсан чинь, бас л болоогүй бололтой цаашаа жун пад гээд л гүвээн дээгүүр давж одоод, гүвээний цаана гүп гээд л буух нь сонстов. Баярласаар л гүйгээд очсон чинь миний сум долоон зээрийн тус бүрийн бөгсөөр нь ороод хоолойгоор нь гарч цөмийг унагаад, гүвээний цаана хэвтэж байсан хөвсгөр улаан үнэгний хавиргаар нь хаваад, хартиар нь ороод, сарьсан борвийг нь сэт цохиод, сайран хоншоорыг нь салам цохиод алчихсан байлаа. 

	Миний сум яагаад энэ үнэгийг ийм олон газраар нь шархтуулав гээд ажиглатал, өнөөх үнэг маань хошуугаа цавиндаа хийгээд цагариг болон хэвтэж байсан учир ийм болж гэдгийг мэдээд үүнээс хойш хэвтэж байгаа үнэгийг буудах хэрэггүй юм байна гэж нотлов. 

	Би нэг сумаар долоон зээр байтугай долоон чоно, гурван гур агнаж байсан удаа ч олон болохоор юуг нь гайхах вэ дээ. Намайг ангаа аваад гэртээ ирэхэд манай айлын мангар Цэдэн, хойд айлын хоолой Сүндэв, саахалтын айлын Самбалхүндэв, мээрэн Дондог, Мижид бэйс хүртэл хувааж идээд худал үнэнийг нь нотолж байсан удаатай. 

	110. ШУВУУТЫН ХИЙД ДЭЭР БОЛСОН ЯВДАЛ

	Би нэг өдөр дөмөн цоохор морио унаад, гунан улаан буугаа үүрээд, Шугуйтын голыг өгсөж ан хийсээр яваад, Шувуутын хийд дээр орж явчхав. 

	Цогчин дугандаа олон шувууд цуглараад шинийн наймны хайлан хурж байсан болохоор би адис авалгүй өнгөрч болохгүй болоод дуганд нь ортол:

	 

	Харцага шувуу харанга дэлсээд 

	Бүргэд шувуу бүрээ татаад 

	Хэрээ хэнгэрэг цохиод 

	Галуу гандан үлээгээд 

	Цахлай цан цохиод 

	Тас ловондоод 

	Тахиа унзаддаад

	Тогоруу гэсгүй торлог барьж тонголзоод 

	Тоодог шувуу «томоогүй загнав» 

	 

	гэж толгой уруу нь жанчиж байхад нь би гол шүтээнээс нь арай хийж адис аваад гарах гэтэл хун шувуу хурлаас хожимдсон гэж хунз цайгаар торгуулж, дэглэй шувуу дэглэм эвдсэн гэж дээд суудлаас огцрогдож, өвөөлжин шувуу өвчтэй хүүгээ хуралд даатгаж, өргөлд нь өвч бүрэн хэрэглэлтэй гэр амлаж, алаг нугас амь насаа даатган мөргөж, мөнгөн тоть мөнх наслахыг ерөөн, мөргөлийн дуганд нь мөнх зул өргөж байхыг нь хараад мөн ч сүйд болдог золигууд юмаа гэж инээд хүрч байтал Далан худалч гуай бурхны өргөөнд морилж мөргөх ажаамуу? гэж дуганч лам, дугуй нүдэт бэгбаатар дургиж гарав. Бурхан тахилын нь өрөөнд орсон чинь, махгал, манзушир, майдар бурхнаас аваад есөн тахил, ерөөлийн хан хүртэл, бурхан сахиусаа зүүгээд шар шувуу шанам малгай өмсөөд шалсай будаж, шаазгай шувуу шалдан гуяа цухуйлгаж шар тостой гурил имэрч, сохор элээ соотон ууль хоёр сор чимж, бадган шувуу балин засаад баахан завгүй бололтой байхад нь, вандан лхам бурхнаас нь баруун хөлөөрөө адис аваад тэндээсээ гарч хуврагийн дундуур явтал арын суудалд алаг туу язганалдаж, алтан хараацай шаагилдаж, улаан хошуут толгой уруу цохичихлоо. Эрээн тоншуул элэг рүү ёворчихлоо гэж энэ тэр бололцоход тоодог гэсгүй нь очоод торлогдож эхлэхэд толгой эргэмээр шуугиан болж, тон ч эвгүй санагдаад гарах гэтэл, хөөрхий муу хөх бух хөөтэй домбо үүрч ирээд хуврагуудад хув хар манжаа аягалж эхлэхэд цаанаас нь цагаан ууль, цар тавагт нь цав чанаж дүүргээд барьж эхэллээ. 

	Дээд ламд нь дэвхрэг голио, дунд ламд нь дуут хэдгэнэ, адгийн ламд нь алга батгана, арын суудалтанд алтан хэнгэрэгт хачгаар цав барихад, цадсан нэг нь хойшоо гэдийгээд, цадаагүй нэг нь цаашаа өлбөлзөж, энэ тэр бололцон:

	— Ээ яадаг билээ, элээ булаагаад авчихлаа, энд байсныг нь тоншуул тоншчихлоо гэж, тоо томшгүй хэрүүл болж байтал, «Анчин гуай! анчин гуай! та илүү гэрт орж идээ зоогло! сангийн гэрт орж сархад зооглов гэж алтан хараацай намайг урив. Түүнийг дагаад тогооны нь гэрт орсон чинь тогос шувуу тостой хутгалдаад тогоо барьж байв. 

	Хөхөө шувуу хөлс нь гоожчихсон гал түлж, бор шувуу босгоны ёроолд бондгоносоор борви хумхилгүй түлээ зөөж, уран шувуу идээ засаж, улцан сойр боов тоолж, хажууд нь харж суугаа нярав ахууна гуай нэг уурлаж, нэг инээж сууснаа намайг хараад даян дэлхийн алдарт анчин, Далан худалч бэлэн Сэнгээ амар байна уу? гэж мэндлэнгүүт л аль та минь бушуулаарай! айраг авчир! архи сөгнө! хоол хий гэхийн хамт л нөгөөдүүл нь бужигнаж гарлаа.

	Сарьсан багваахай сарны гэрэлд ан хийсэн гээд сангийн гэрт унтаж байсныг салам нүдээд сэрээгээд орхив. 

	Сарьсан багваахай ч ан хийхээр гараад өглөө. Алтан хараацай бас хожимдсонгүй бололтой, удалгүй хамар дээрээ гурван хуруу өөхтэй хар халзан батгана нэг, хавирган дээрээ дөрвөн хуруу өөхтэй халтар хэдгэнэ нэгийг аваад ирлээ. Нүд ирмэхийн зуургүй хаа, гуяар нь эвдээд, инээх ханиахын зуургүй чанаад хар халзан батганын дал дөрвөн өндрийг хуйхалсан толгойтой нь над барив. Би өлсөж явсныг ч хэлэх үү, өөхтэй махтай учирсныг ч хэлэх үү үмхэж гарлаа. Дөнгөж дөрвөн өндрийг нь идээд цадчихав бололтой. 

	Тэгтэл анчин гуайд айраг авчир! гэхийн хамт л чогчиго шувуу цордгор зурамд долоон хөхүүр айраг тэгнэн авчирч буулгахаар нь нэг хөхүүрийг нь миний өмнө тавиад сөгнөж гарлаа. 

	Би ч яах вэ дээ! гүүтэй айлын гүзээтэй хүү болсон хойно хулаар нь ч уулаа. Тэгтэл бас цогчин жасын нярав цоохор харцага гуай орж ирээд, гунжин оготнын саамаар исгэж нэрээд гурван жил дарсан арз гаргаж хундагалж гарлаа. 

	Аягүй бол согтох нь бололтой, орой болсныг ч хэлэх үү явмаар санагдлаа. Хөл дайваад, хүзүү чинэрээд ирлээ. Би уг нь улаан зээрд болохынхоо даваан дээр учиргүй агсам тавьдаг хүн хойно доо! Мордохынхоо үед мондиудад агсам тавимаар санагдахаар нь дуганы үүдэн дээр очоод:

	Шувуутын хийдийн шувуунууд үхсэн хойноо лам болдоо. Шунахай нэг нь шударгыгаа мөлжиж шулуудсан нэг нь дэргэдхийгээ тоншоод, дэндвэл дээлдээ, дээшилбэл аминдаа хүрэх новшнууд юм байна харав уу? та нар гээд л хашхираад орхисон чинь хамаг шувуунууд нь хааяа юу болов? харав уу? үзэв үү? хар хур, гарр, гурр, сүр сар, жийг жууг, жирр, жарр, пир пар, ган гун, гарр гурр, гоог гууг, гурр гүррр болоод л сүйд майд болов. 

	Би ч мориндоо ташуур өглөө. Хэсэг яваад харсан чинь Шувуутын хийдийн алтан ганжир заримдаа ганц, заримдаа хоёр харагдаад байхаар нь юу билээ энэ чинь гээд ажиглатал би арай хэт согтсоноо мэдээд нэг газар бууж, тэндээ нам унтаж орхижээ. Өглөө босоход өчигдрийн уусан айраг хамраар сэнгэнэж байж билээ. Ха... ха... ха.. харин ч нэг хачин юм болж билээ. 

	111. ХЯЗГААРААС АЛДУУЛ МАЛ АВЧИРСАН НЬ

	Урьд би хэсэг мал алдчихаад эрж сурсаар яваад хил хязгаар орж явчихлаа. Эрсэн малаа олсонгүй эргээд буцах юм уу гэж байтал хэсэг адуу, тэмээ, үхэр хил давах гээд явж байна. За хөө манай монголын мал сүрэг хил даваад явчихвал эзэн нь олохгүй болох нь, эзэнд нь олгож өгөхөөс болохгүй нь гэж бодоод эргүүлж тууж явах зуураа, айл байвал бууж хэлээд, адуучин малчин явсан ч уулзаж хэлээд, аргалчин усчин явсан ч очиж хэлээд л явлаа. 

	Манайх тэр хошууны тэднийх гээч айл малаа алдсан хүн байвал очиж ав гэж захиа занаа өгсөөр яваад харьж бүтэн жил болоход эзэн гарсангүй. Хойтон жил нь бас гүний хошууны Дондог тайж гэдэг хүн баахан адуу, тэмээ, үхэр алдчихаад эрэл мохоод байна гэж дуулаад дамын хүнээр хэл явууллаа. Гэтэл удалгүй нэгэн танихгүй хүн хүрч ирээд мэнд усаа мэдэлцэж цай ууж суух зуураа

	— За би өчнөөн адуу, тэмээ, үхэр алдаад жил гаруй болж байгаа хүн. Ойроос бүдэг бадаг сураг замын хүнээс дууллаа. Танд үзэж дуулсан юм юу байна гэв. Тэгэхээр нь би,

	— Таны алдар хэн гэдэг вэ гэвэл миний нэр Дондог гэнэ. 

	— Таны мал ямар зүсний мал вэ? гэж асуусанд

	— Миний мал тийм ийм гээд хэлж байгаа нь тоо зүсээрээ таарч тэр хүний мал яах аргагүй мөн ажээ. 

	— Таны мал манайд байж магадгүй. Цай уучхаад очиж үз гэлээ. Дондог гуай надтай цуг явж малын бараа харахтайгаа зэрэг морь тэмээгээ үс зүсээр нь таньж баяр хөөр болоод сайвар жороо мориороо надад шан хүртээж малаа туугаад буцлаа. 

	Тэгээд арав хоноогүй байтал тэдний хошууны нэг хиа давхин ирээд мэнд ус ч үгүй. 

	— За хөө манай ноён чамайг аваад ир гэж байна гэлээ. 

	— Надаар яах юм бол гэсэн чинь

	— Яах юу байдаг юм бэ? чиний хулгайн хэрэг л биз гэнэ. 

	— Юу хулгайн хэрэг гэлээ би,

	— Ноднин жил чи манай нутгаас хэсэг адуу, тэмээ, үхэр хөөгөөд явж байсан юм гэх чинь билээ. Манай ноён малыг чинь хураан авч чамайг барьж гэсгээн цээрлүүлнэ гэж занадаг юм билээ. 

	Би бодлоо. Ноёнтон эзгүй хээрээс олсон малд эзэн суух гэж арга башир гаргаж байгаа байж л дээ. Буух эзэнтэй, буцах замтай мал эзэндээ очсон юм чинь, түүнд юу ч гэж хэлсэн яадаг юм бэ. Чамд нэг ч үнэн үгээ хэлэхгүй дээ гэж бодоод мордоод давхилаа. Очсон чинь гурван угсраа цээлхэн уяатай дүнхэр цагаан гэр байна. Ороод очсон чинь еэ бүү үзэгд

	 

	Магнаг дээлтэй 

	Майга хөлтэй

	 

	Шүрэн жинстэй

	Ширүүн харцтай 

	Ширвээ сахалтай 

	Ширэв татсан

	 

	Атигар нуруутай

	Хотгор ууцтай

	Цозгор зантай 

	Цүдгэр гэдэстэй 

	 

	Хонин шар нүдтэй 

	Хожигор халцгай толгойтой 

	 

	Үүдэн шүд нь онгойсон 

	Үлдсэн хэд нь мөлийсөн 

	Банз шаахай бэлдсэн 

	Балбаж нүдэхийг зэхсэн 

	Пагжгар шар ноён сууж байна. 

	 

	Оронгуут амрыг айлтгасан чинь мэндийн хариугүй чиний нэр хэн гэдэг вэ хэл гэж байна. 

	 

	Ээждээ бол хүү гэдэг 

	Эхнэртээ бол нөхөр гэдэг 

	Хүүдээ бол аав гэдэг 

	Хүнд бол Лувсан гэдэг 

	Хаанд бол Халтайжав 

	Харцад бол Тустайжав

	 

	Ноёнд бол Нохойжав 

	Нохойд бол Дүрсгүйжав 

	Дэндэсхийвэл Дэлсээжав 

	Тэсэхээ байвал Хавтгайжав

	 

	гэдэг гэчихлээ. 

	Ноён,

	— Энэ чинь юу гэгчийн булай нэртэй бузар үгтэй булш гараад ирнэ вэ хө гэж байна. 

	— Гэтэл, өвчин бол, билүү чулуу мөн байх би булш бол, чи түлш мөн байх гэчихлээ дээ. Ноён;

	— Яана гэнээ хө чи муу боол надтай тэрсэлдэнэ үү? Чи ноднин жил манай үүгээр олон мал хөөж явсан оргодол хулгайч мөн биз дээ гэж байна. 

	— Би олон мал хөөж явсан оргодол хулгайч бишээ. Цөөн мал тууж явсан энгийн хүн гэчихлээ. 

	— Аа тийм байхаа чи. Ямар янзын мал тууж явсан бэ хө!

	— Тэр бүгдийн алиныг хэлж барах вэ. 

	Тэмдэгтэйгээс ганц нэгийг хэлбэл

	 

	Соёо бөхтэй ат ч байсан 

	Солжир эвэртэй шар ч байсан 

	Солби чихтэй морь ч байсан 

	Соёолон настай азарга ч байсан 

	Ботго тором ч харагдаж байсан 

	Боолторго бяруу ч үзэгдэж байсан 

	Даага шүдлэн ч байж л байсан 

	Ишиг хурга, илжиг, луус ч эгээ ч байгаагүй дээ

	 

	гэчихлээ. 

	— Чамайг ямар, нэр зүсийг нь тоочоод орхи гээ юу. Хэчнээн бод хошуу мал хэд хэдийг аваачсан бэ гэж асууж байна. Яг үнэн зөвөөр нь хэлэхгүй бол толгойгүй гэж бодож бай. 

	 

	Ат, ингэ, ботго тором нийлсэн 

	Арван таван тэмээ

	Азарга, шүдлэн, даага нийлсэн 

	Хорин таван адуу 

	Гуна, гунж, бяруу, боолторго нийлсэн гучин үхэр 

	 

	бүгд нийлж далан бод аваачсан гэлээ. 

	— Энэ мал бүгдээрээ байна уу хө. 

	— Бүгдээрээ байтугай бүртийх юмгүй болсон шүү дээ гэлээ

	— Яасан бэ хө чи? 

	— Яах юу байх вэ ноёнтон минь,

	 

	Өр зээл тавьж 

	Өдөр шөнийг өнгөрөөж 

	Өчүүхэн амиа тэжээж 

	Өл зон гувшиж 

	Өгч авч байдаг 

	Ядуу хоосон болоод 

	Янз бүрийнхээ ер зээлэнд 

	Хангай дэлхийн хайрласан юм гээд 

	Хамаг амьтанд тарааж өгөөд гүйцсэн билээ. 

	 

	— Төлнө өө хө

	— Төлж чадахгүй

	— Яагаад төлж чаддаггүй юм бэ хө

	— Яалаа гэж би төлөх юм бэ? 

	 

	Замаа алдаж 

	Завхарч тэнэж 

	Хий салхи сөрж 

	Хэт нутгаасаа гарч 

	Хил давж 

	Хэл буруутны гарт орох гэж байтал 

	Хайрлах эзэнгүй 

	Хайран сайхан адуу үхэр 

	Халх нутгаасаа гарах нь 

	Харьтны олз болох нь 

	 

	Манай монголын хөрөнгө юм 

	Мал сүргийн минь хэсэг юм гэж бодоод 

	Эзэнгүй мал 

	Эзгүй хээр 

	Хэн хүний олз 

	Хэрцгий ноёдын идэш 

	Хэрээ нохойны хоол болох нь гэж бодоод 

	 

	Хайрлаж хар буухдаа 

	Хаяж орхиж чадалгүй 

	 

	Эзэнд нь олгож өгнө гэж 

	Эргүүлж тууж аваачсан боловч 

	Энэ хугацаанд эзэн нь гараагүй юмаа 

	Ингээд өөрөө хэрэглэчихсэн төлж чадахгүй

	 

	гэчихлээ. 

	— Төлж л таарна даа хө чи. Чамд чинь гэр орон гэж юу байдаг юм бэ хө гэж байна. 

	— Гэр орон гэж гийгүүлээд байх юмаар ч бага шүү дээ ноёнтон минь орсон хүнд амсуулах цайгүй. 

	 

	Олон хүнд суух зайгүй 

	Өндөр хүн тулаад зогсож болдоггүй 

	Өвгөн хүн даараад сууж чаддаггүй 

	Сартай шөнө гэрэл хэрэглэдэггүй 

	Салхитай өдөр туужуу хэрэглэдэггүй 

	Сархинаг муу тоонотой 

	Сарампай ноорхой бүрээстэй 

	Алд хүрэхгүй уньтай 

	Ам нь нийлдэггүй ханатай 

	Хаагдаж өгдөггүй хаалгатай 

	Хаяж болдоггүй үүдтэй 

	Бүсэлж хүрдэггүй бүслүүртэй 

	Бүтээж болдоггүй өрхтэй 

	Буулгачихвал босож өгдөггүй 

	Бутарчихвал эвлэж өгдөггүй 

	Ширүүн салхинд хамхуул шиг 

	Шиврээ бороонд шүүр шиг 

	Халуун наранд сүүдэрт нь хэвтдэг 

	Хайруу хүйтэнд нөмөрт нь хоргоддог 

	Хар бор муу гэр нэгтэйдээ. 

	 

	— Аа, тийм бий хө. Чамд чинь эд хогшил гэж юм байдаг юм уу? Гэрт гадаахтайгаа бүгдийг нь нийлүүлээд хэл гэж байна. 

	 

	Хагархай тогоо 

	Хасаггүй тулга 

	Хавчдаггүй хайч 

	Хараагүй домбо 

	Сэнжгүй данх 

	Сэтэрхий аяга

	Цоорхой шанага 

	Цуурхай таваг 

	Ишгүй мухар хутга 

	Иргүй гөлгөр сүх 

	Эвдэрхий хар авдар 

	Илжирхий сармай нэхий 

	Бөглөөгүй хавчиг 

	Бүлүүргүй хөхүүр 

	Бүслүүргүй хувин 

	Бүчгүй малгай 

	Хаагүй цамц

	Ханзархай дээл 

	Ул нь цоорхой гутал 

	Уранхай тасархай ширдэг 

	Өрөөсөн гуягүй өмд 

	Өсгий нь цоорчихсон оймс 

	Иш нь хугархай савар 

	Эмтэрхий болчихсон хүрз 

	Аргал тогтдоггүй араг 

	Ачаа даадаггүй яйжиг тэрэг 

	Иймэрхүү эд хогшилтойдоо гэлээ.

	 

	— Чамд чинь хө эцэг, эх, эхнэр хүүхэд эд мал газар дээр гишгэж хөдөлж байдаг юм юу байдаг юм бэ хө

	 

	Хангайн өвсийг хороодоггүй 

	Хавийн малтай нийлдэггүй 

	Хажиг гэдэг нь яах аргагүй 

	Зожиг гэдэг жигтэйхэн 

	Хазгар доголон хэдхэн хоньтой 

	Хайдаг голдуу цөөхөн ямаатай 

	Өтнөөс салдаггүй ганц ингэтэй 

	Өеөсөөс босдоггүй нэг бухтай 

	Өрөөсөн хөхтэй солжир үнээтэй 

	Өвдөг нь бороолчихсон хөгшин цагаан морьтой 

	Харах нүдгүй сохор болчихсон 

	Хазах шүдгүй хөгшин болсон 

	Харайх хөлгүй мухар болсон 

	Сүүл нь бөөгнөсөн 

	Сүүдэртэйгээ хэрэлдсэн 

	Хаяанаасаа холдож чадахаа байсан 

	Хааяа худлаа хуцаж байдаг 

	Хазгар зөнөг нохой нэгтэй дээ 

	Өөрийн эцгийн хувьд гэж хэлбэл 

	Өлгийтэй байхад минь өнгөрсөн юм билээ 

	Өнөөдрийн хувьд гэж хэлбэл 

	Өсөж чадаагүй найман настай нялх хүүхэдтэй 

	Өндийж сууж чаддаггүй хөгшин эхтэй 

	Үйл мэддэггүй мулгуу 

	Үг мэддэггүй хөшүүн 

	Юм л бол уурлачихдаг 

	Юмнаас айвал ойчдог 

	Эрэмдэг зэрэмдэг биетэй 

	Эмгэг өвчинд баригдсан 

	Архаг хуучинд эзлэгдсэн 

	Аль ч учраа мэдэхээ байсан 

	Уулга алдаж хашхирсан 

	Ухаж хийж үүлгэртсэн 

	Ухаан санаа нь самуурчихсан 

	Урагш муутай нэг авгайтай 

	Өөрийн биеийн тухайд хэлбэл 

	Өчүүхэн бие судсан хэрээстэй 

	Өмсдөг хувцас утсан хэрээстэй 

	Хазгар хөлтэй 

	Харалган нүдтэй 

	Хөөрдөг цээжтэй 

	Хөрсөн биетэй 

	Хөлөрдөг өвчтэй 

	Гөлөрдөг зантай 

	Инээдэг ааштай 

	Эвшээдэг хуучтай 

	Заль мэхээр муухан 

	Зан аашаар тааруухан

	Залхуу хойрго гэдэг нь яах аргагүй болсон

	 

	Иймэрхүү амьтан даа гэлээ. Ноён,

	— Чи ер нь яасан айхтар цэцэн цэлмэг эр вэ гэж байна. 

	 

	Цэцэн үг цээжинд байдаг 

	Цэцэг навч ууланд байдаг 

	Хошин үг хоолойд байдаг 

	Хонх дамар ламд байдаг 

	Хоёр гэдэг тоонд байдаг 

	Хонгор гэдэг адуунд байдаг 

	Хоржир баян хаадад байдаг

	Хоосон ядуу харцад байдаг 

	Хортой явдал ноёдод байдаг 

	Хомхой сэтгэл баядад байдаг юм байна билээ 

	 

	гээд тавьчихлаа. Ноён, Чи ингэж явахдаа хаагуур хаагуур явсан бэ гэж байна. 

	 

	Хамаг баян

	Хануй хүнүй 

	Хараа ерөө

	Хангал чингэл

	Халзан Бөзөнхий

	Шар тал

	Шархайн хөндий 

	Тэхийн эвэр 

	Тэрэг шаазгай 

	Гуна гулдах 

	Гунж мөөрөх 

	Гурван эрээн 

	Дөрвөн цагаан 

	Ойгол цойгол 

	Олимон толимон 

	Хонь майлах 

	Хоёр загал 

	Дөнж мөөрөх 

	Дөрөө хангинах 

	Хүрэн тохойн булаг 

	Хүйтэн хөндийн эх 

	Хүрэн азаргын нуруу 

	Хүдэр гэлгийн хаан ширээ

	 

	гэж явсан гэлээ. 

	Хэн хэнтэй уулзаж явсан бэ хө чи,

	 

	— Хэрээ Дэндэв 

	Хэлтгий Жамсран 

	Хэлгий Гочоо 

	Хилэн Ховол 

	Гэлэн Дүүвэй 

	Уулын Улаан 

	Мухар ягаан 

	Цэхэр Цийлэн 

	Долоодойн Ёндон 

	Давхарын Юндэн 

	Да бээлийн Давхайсамбуу 

	Дарга Бандийн Хуяа цоохор 

	Мөн шавийн хошууны 

	Мэнгэт начин 

	Мэнтэг Заан 

	Мижид Арслан

	Минжүүр аварга 

	Дампил оргодол 

	Дансран чирэгдэл 

	 

	ийм улстай уулзаж явсан гэлээ. 

	— Чи газрын хаанаас ийм олон бөхчүүлтэй танил болсон юм бэ? 

	— Газрын хаанахынх нь юу байх вэ дээ. Даншиг долоон хошуу наадмаар барилдаж түрүүлээд дархан аварга цол олох жилд маань дараа дараагаараа долоо, найм, есийн даваанд бүгдээрээ над гуд татуулсан юм. Тэгээд л аварга гуай гээд л сүйд болох болсон юм гэлээ. 

	Тэр үед би ийм ташууртай хэт хутгатай явлаа. Ноёныд орохдоо ч ташуураа бариад орсон юм. Ноён,

	— Чамд энэ хэт хутга ямар хэрэгтэй юм бэ гэж байна. 

	Тарвага албал өвчинө гэж хутга авч явдаг юм. Тамхи татвал асаана гэж хэт авч явдаг юм. 

	— Тэр ч тийм байж том ташуур ямар хэрэгтэй юм бэ? 

	 

	— Турсан биед тулгуур болно. 

	Тулгарсан дайсанд багаж болно. 

	Агт моринд чимэг болно. 

	Алд биед гоёл болно 

	 

	гэж барьж явдаг юм аа. 

	— За тэр ч тийм байж чи яагаад гэрт ташуур барьж орж ирэв? 

	— Яах юу байх вэ, Ноёнтон минь. 

	 

	Газар ойчоод хугалчих магадгүй

	Гайхал эр авчих магадгүй

	Нохой дайрвал хань болно

	Ноёныд орсон хойно хэрэг болно. 

	 

	гэж бодоод барьж орж ирсэн юм аа. Гэтэл ноён сандарсхийгээд гараад явчихлаа. Ноён гадаа гараад

	— Та минь сүйд болох нь байна шүү. Айл амьтдын улсыг олж ирээрэй, түшмэлийг явуул гээд сандарч буй бололтой байна. Тэр зуур би баахан амьтад орж ирж барьж авах юм байхдаа гэж бодож суулаа. Тэгтэл отго жинстэй малгайтай залуухан түшмэл бололтой хүн орж ирлээ. Араас нь ноён орж ирээд,

	— За хө түшмээл энэ нэг хэл ам нь гүйцэгддэггүй хийсэн хэрэг нь мэдэгддэггүй хэцүү догшин эртэй уулзаад байна. Энэний учрыг нь олж хужрыг тунгааж хэргийг нь шүүгээд хэд банзадмаар юм бэ, нэг тийш болгоод орхи гэж байна. Түшмэл над руу харж жаахан сууж байснаа,

	— За та яасан яасан гэнээ, хэргээ мэдүүл дээ гэж байна. Ингэсэн ингэсэн гээд түрүүчийнхийгээ хэлчихлээ. Түшмэл,

	— Таны байрыг ажиглавал эгээ нэг ийм өдий төдий олон бод хулгай хийхээр оргодол хүн баймааргүй шиг байх юм. Хэлж байгаа үгийг чинь сонсох юм бол хэдэр догшин ширүүн хүн шиг байх юм. Үнэн голоосоо ийм хэрэг хийсэн байна уу? Эндүү ташаа яриад байна уу? Та яг үнэн зөвөөр над нэг хэлчихгүй юу гэж байна.

	— Миний үнэн зөвийг энэ гэр дотор хэлээд ч үнэмшихгүй байх аа. Хэрвээ та ухаантай түшмэл болоод уг язгуурыг минь үнэн голоосоо мэдье гэж байгаа бол танай хошууны Дондог тайж гэдэг хүн бий байх. Тэр хүн л сайн мэднэ гэж хэллээ. Тэгтэл ноён их олзуурхаж байгаа бололтой, та минь Дондог гуайг бушуухан дуудаад ир гээд элч илгээлээ. Тэр зуур ноён над руу харж хуруугаараа чичиж,

	— Чи хө үнэн үгээ хэлэхгүй хэрүүлч нохой аятай хэдэрлэж, ярдаглаж л бай. Ус нутгийн тохитой томоотой хүн ирээд чиний урьд хийсэн хэргийг чинь илрүүлээд одоогийн чинь хийсэн хэргийг алд зоволго дээр чинь гэрчлээд өгөхөөр аргагүй миний банз шаахайны амтыг үзнэ биз дээ чи гэж тачигнатал хөхөрч байлаа. Би ч тэгнэ байхаа гэж бодож суулаа. Дондог гуай ирлээ, ирлээ гээд л шуугилдлаа. Ороод ирсэн чинь хэдхэн хоногийн өмнө надаас мал аваад явсан Дондог, ноёны амрыг хальт мультхан мэдээд над руу хандаж

	— За сайн явж байна уу? Хаа хүрч явна. Ямар хэргээр явж байна. Ядарч зүдэрч явна уу? гээд л үй зайгүй юм болов оо. Тэнтэл ноён, 

	— Дондог гуай руу нэг хялайн харснаа

	— Дондог гуай та энэ хүнийг таних юм уу гэж асуулаа. Дондог гуай:

	— Танихаар барах уу гэлээ. 

	— Газрын хаанаас үүнтэй танилцсан юм бэ гэж ноён их ёгжуун хэллээ. 

	— Газрын хаанаас гэнэ үү ноёнтон минь би чинь ноднин жил баахан адуу тэмээ үхрээ алдчихаад эрэл мохоод байтал энэ хүн намайг малаа алдсаныг дуулаад, ирж уулз гэж замын хүнээр захиж явуулж, тэгээд би очсон чинь манай малыг хил давах гэж явахад нь тааралдаад гэр дээрээ авчирч жил тойрон хариулаад энэ жил гарсан ботго, унага, тугал нэгийг ч хороолгүй бүрэн бүтэн байлгаж байгаад над өгсөн. Тэгээд би сайн хүний ачид баярлахдаа сайвар жороо мориороо шагнаад малаа аваад хэдхэн хонож байна. Тэгсэн биз дээ хүүхээ гээд над руу харж инээмсэглэлээ. Тэгээд жаахан сууж байснаа Дондог гуай,

	— Хай мэдэхгүй манай энэ хошуунд энэ хүн шиг сайн хүү дээхэн талаараа л лав байхгүй дэг дээ. Харин доохон талаараа юу байдаг юм бол доо гэлээ. Тэгтэл Дондог гуайтай хуйвалдаж байж миний мууг үзэх гэж байсан долигонуур ноёны эцсийн муу хэрэг нь бүтэхгүй шинж нь илэрч элэг нь эмтэрч, зүс улайрч, зүрх нь догдолж газар шагайж, гайхаш нь тасарч хөгөө дэлгэж хөлсөө асгаруулж гол нь харлаж, гомдол нь тасарч хоцорсон нь тэр билээ. 

	112. НОЁНЫ НАЙРТ ОЧСОН МИНЬ

	Урьд би говь орж арилжаа наймаа хийхээр явлаа. 

	— За тэгээд талын говийн жаахан Балжир гэдэг танил түнш айлдаа очоод дөч гаруй тавь шахам тэмээний наймаа хийгээд буцах ч юм уу гэж байтал олон морьтой улсууд ноёны найрт очно гээд л давхиад л байна. Давхиад л байна. Би бодож байлаа. Ноёныхныг таньдаг сан бол найрт нь очиж архи, айраг уух юм сан, танихгүй болохоор яах билээ дээ гэж байтал, хэсэг морьтой улс давхин ирээд,

	— Хөөе! Балжир гуай танайд нэг аяны хүн бий гэнэ. Тэр хүнийг ноёны найрт ир гэж байна. Орон нутгаасаа хол яваа эр ганц хүнийг ялгасан болно. Заавал ир гэж байдаг шүү. Та ч заавал очно шүү чихээд давхиад явчихлаа. Би ч яах вэ дээ. Уриагүй найрт өөрөө давхиад очдог хүн чинь уриад ирж байхад юу гэж дургүйцэх билээ. Очих гэж хөл боллоо. Олон хоног уначихсан морь маань шарлангуй гундуухан харагдаж байна. Олонтой найртай газар очих гэж байгаа эр хүн чинь сайхан морь унаж очихыг бодолгүй яах вэ дээ Балжир гуайгаа,

	— Та нэг сайхан морь өг гэвэл:

	— Тэг, тэг, хүүхэд адуугаа хураагаад ирэг гээд явууллаа. Адуугаа хураагаад ирсэн чинь тэдний адууны сайхныг яах вэ? Тэр дундаас морьдынх нь сайхныг яана. Тэгтэл гаргууд сайхан ганцхан морь байна. Үүнийг чинь... гэтэл Балжир гуай маань, энэ болохгүй хө, ганц юм л гэнэ. Хайртай юм л гэнэ. Авгай маань унадаг юм л гэнэ. Адаг сүүлд нь сэтэртэй юм гэж үзэж байна. 

	— Та ганц морь өгөх, байхыгаа өөрөө л мэд. Үүнээс өөр морь унахгүй гэлээ. Балжир гуай баахан цааргалж байснаа арга буюу өгөхөөр боллоо. Өгөхөөс ч аргагүй болсон юм. Түрүүн өчнөөн тэмээний наймаа хийхдээ ганц тэмээ оролцуулж авъя гэж шилж ядаад, өгөөгүй юм, түүндээ шаагдаад өнөө морио над өгчихлөө. Тэр тэмээ ямар тэмээ байсан юм бэ гэвэл: Соёо бөхтэй, солжир эвэртэй, бөөн сүүлтэй, боос буур байсан юм. Тийм тэмээг эзэн хүн, харамлахаас биш яах вэ дээ. Ер нь тийм тэмээ төдий л элбэг байдаггүйг хүн бүхэн мэднэ дээ. Миний тэр морь гэдэг чинь их сайхан морь! Чухам ямар морь байсан бэ гэвэл унахад номхон хөнгөн шингэн хатирдаг хайрдаг шарвадаг шогшдог ийм морь байлаа. Тэрнээс цаашлаад олон ааштай адуу. Чухам гаргууд нь гэвэл,

	 

	Хар хурган дотортой 

	Халиу минжин нударгатай 

	Харанхуй бүрэн шүдтэй 

	Хавчиг соёолон настай 

	Чөдөрт хөдөлдөггүй 

	Чөрх сунгадаггүй 

	Буулиа хугалдаггүй

	Бурантаг тасалдаггүй 

	Тарж үзээгүй 

	Төлөө алддаггүй 

	Саахад сүүтэй 

	Барихад номхон 

	Алтан нуухтай 

	Шүрэн толгойтой 

	Хаш цагаан соруултай

	Хар бараан зүстэй 

	Цагаан загал азарга 

	Авч уначхаад л давхилаа. 

	 

	Тэгсэн чинь зуур замд тааралдсан улсууд үгүй энэ ямар хөөрхөн морь вэ. Яасан хачин гүү бэ. Энийгээ над өгчих гээд л шалаад байна. Үгүй үгүй гэж давхисаар найрт очлоо. Очсон чинь уяа дүүрэн морьд байна. Найман ханатай бололтой том гэрт хангинатал найрлаж байна. Уяанаас нь морио уячхаад орох гээд явж байтал Ганган хул дуулсан, ганхаж найгасан согтуу хөлчүү хүн амьтад, гарч ороод л ганганаж гингэнээд л энд тэндгүй их л бужигнаж байна. Үүдэнд нь очсон чинь эсгийд боолгочихсон баглуулж хүлүүлсэн, элдвийн юм хэлсэн, орилсон шуугьсан, уйлж халагласан улсууд хэвтэж буй харагдана. Үүдийг нь сөхөөд орох гэснээ больж өөрөө өөртөө захиа захилаа шүү. «За хө! чи хүний газар гүний нутагт явж байгаа ганц бие эр хүн шүү. Энэ найран дээр ороод айраг, архи хамаагүй уувал энэ эсгийд ороолгосон улсуудын ижил болно гэж мэдээрэй. За чи сайхан тааруулж уугаад эртхэн буцна шүү. Балга тагш юм уучхаад тэрэндээ согтож, халамцаад амьтантай хэл ам хийв ээ. Тэгж болохгүй шүү энэ газар чиний талд надаас ондоо үг хэлэх хүн байхгүй шүү хө. Би өөрөө заа л гэлээ. Харламар чинь өөрөө өөртөө баярласан шүү хэрэг байхдаа, өрөөсөн хацраа татаж авчирч шов хийтэл үнсээд орхилоо. Тэгсэн гадаа ямар юм шов шув хийв гээд л шуугилдчихлаа. Дээр миний танил Дэжидханд гэж нэг эхнэр байна. Тэр маань тэр хойноос л наад хүн чинь гадаа өрөөсөн хацраа үнсэж байгаа харагдах чинь билээ гэж байна. Өө тэгээ юу яасан сүрхий хүн бэ гэж шуугилдаад өнгөрлөө. Гэр дүүрэн хүн гишгэх зайгүй найрлаж байна. Би сэн хойно хамгийн түрүүнд хатны нь хараа биз? Хатан ч над руу хараад жуумалзаж байгаа харагдана. Зүүн талын эхэнд отго жинстэй малгайтай ноён бололтой хүн сууж байна. Доод талд нь данхар хилэн малгайтай танагтай сайхан толгойн боолттой алт мөнгө, шүр сувдаар гоёж чимсэн бүдүүн гэдэг нь аргагүй намхан гэдэг нь аргагүй шар эхнэр сууж байна. Бодвол ноён хатан хоёр бололтой. Хоорондоо үй зайгүй ярьж хөөрөлдөж байна. Тэр зуураа мань хатан ноёны нүд хариулж над руу харж инээмсэглэсээр л байсан л даа. За тэр ч яах вэ. Аль тийм юмыг хэлж барах вэ. 

	Харц бид бүгд хаа дайралдсан газраа мэндтэй байдаг байтал хаад ноёд айлд орсон харц хүн дуугай байх ёс байхгүй дээ гэж бодоод дууныхаа томоос шилж аваад ноёны амгаланг айлтгая гэсэнд, Нохой хуцсан чимээгүй л байна. Наад талын чих дүлий юм болов уу над шиг хүний үгийг тоож дуулдаггүй юм болов уу гэж бодоод наана, цаана гэхийг нь хүлээж чадсангүй. Ам баахан ангаж явсныг хэлэх үү. Сөнгийн нь урд сөхөрч суучхаад том хүрэн хултай айргийг нь өөрөө аваад хүртэж суулаа. Тэгтэл сөн түшиж байсан хоёр хүний нэг намайг харахтайгаа зэрэг энэ хүн сая ирсэн байна. Дугарааны хул наана цаана гээд л шаагиан шуугиан боллоо. Тэгэхэд ч яах вэ би дугараанд тулгарахгүй гүүтэй газрын гүзээтэй хүү гэж гайхуулж явлаа. Хэд л бол хэд ууна. Бас дуунд шаагдахгүй ээ. Сайхан дуулдаг сайхан хоолой гээд л амьтан хүн дуулуулах гээд амраадаггүй, би тэгээд богино дуу дуулах болбол гандий модыг зандан модтой нь нийлүүлж байгаад нэг дуулчихдаг. Уртын дууг дуулах юм бол Сэрүүн сайхан хангайг халуун сайхан говьтой нь хослуулж бас чадна. Тэгээд л ууна даа гэж бодоод л сууж байсан өнөө дугараа нь ирэхгүй удаад л байна. Яагаа юм бол гээд эргээд харсан чинь тогоон чинээ том хүрэн хул дамжилсан хоёр хүн хөлсөө цутгуулсаар урдуур өнгөрөхөд бөөн шуугиан боллоо. Өнөө хүн чинь аль билээ л гэнэ. Энэ л гэнэ, тэр л гэнэ, биш л гэнэ. Тэгснээ байчхаад, та минь өнөө хүн чинь эр хүн байл уу, эм хүн байл уу гээд л шуугилдаж байна. Зарим нь эр хүн байсан, хэт хутга зүүчихсэн байсан. Зарим нь эхнэр хүн байсан дэргэд үстэй толгойн боолттой сайхнаас сайхан эхнэр харагдсан гэж байна. Зарим нь эмгэн хүн байсан эрих бариад маань уншиж байгаа харагдсан л гэж байна. Тэгж байтал сөн түшсэн хоёрын нэг над руу харж инээмсэглэж байснаа «Хайдаа! энэ хүн л мөн шиг байна» гэж инээмсэглэн ирээд

	— За та дугараа барь гэлээ! Өнөө том хулыг чинь өвдөг дээрээ тавьчхаад хажуу талаар нь хавхийтэл тэвэрч аваад сууж байлаа. Найман яндаа ордог агар хувингаар ам хэлгүй дүүрэн хутгаж авчраад өнөө хул руу чинь цутгасан чинь ихээ хар хүрээтэй дүүрч байна. Үүгээр чинь хэд ууж дугараа гүйцээдэг юм бэ? гэвэл найм уудаг юм гэж хэлнэ. Ангасан тэмээ ус ууж байгаа биш арай ч дэндэнэ байх, тэн хагасыг нь ууна даа гэж бодоод л нүдээ анин шүдээ зууж, амаа жимийж хацраа хавчийлгаж байгаад л залгилаад байлаа. Дөнгөсөөр байгаад дөрөв дэхийг нь уучхаад тав дахь дээр нь очоод таг болчихлоо. За би одоо ууж чадахгүй нь, ав даа гэсэн чинь чихдэж байгаад өгнө гэж байна. Тэгэхээр нь өнөө муу чихээ хайрлаад уух гэвч болохгүй ээ. Эс чадвал эрж байгаад өгнө дөө гэнэ. Тэгэхээр нь зэвүү хүрээд юун төлөө уригдаж ирчхээд олны дунд зовлогоо зовоож, шахуулж суух билээ гэж бодоод хэдэн үг хэлмээр санагдлаа. Хэлэхээс ч би ямар буцах биш дээ. 

	 

	За хө би уригдаж ирсэн болохоос 

	Чирэгдэж ирээгүй. 

	Уух гэж ирсэн болохоос 

	Шахуулах гэж ирээгүй 

	Гэм хийсэн гэдэс биш 

	Гэнэт олдсон айраг биш 

	Их өгдөг ноёных гэж 

	Илүү сав бэлдээгүй 

	Зоогийн сав зогсоолдоо хүрч 

	Жаахан сав хэмжээндээ туллаа 

	Гэрт өгч байгаа юм бол 

	Савгүй ирсэн 

	Гэдсэнд өгч байгаа юм бол 

	Зайгүй боллоо хө

	Илүү дутуу юм хэлж байж 

	Эгдүү гэдэнг минь хүргүүзэй 

	Хаад ноёд гэж сөхөрч үзээгүй 

	Харц ядуу гэж бууж үзээгүй 

	Ноён хатан гэж долигонож үзээгүй 

	Номтой лам гэж мөргөж үзээгүй 

	Галзуу тэнэг нэртэй 

	Гартаа айхтар хүчтэй 

	Цочмог түргэн ууртай 

	Цохилдохоос ерөөсөө буцдаггүй 

	Нохойноос дор зантай 

	Боохойноос дор санаатай 

	Болдоггүй гэгчийн цагаачин шүү хө 

	 

	гээд л тавьчихлаа. 

	Тэгтэл чинь: Сөн түшиж байсан хоёрын нэг чи муу болдоггүйдээ яадаг юм бэ? гээд ухасхийлээ. Нөгөө нэг нь: Хүүш хүүш болохгүй гээд нүд амаа ирмээд байлгачихлаа. Наад хүн, надад сайндаа тэгээгүй аргадаж байж явуулахгүй бол аягүй бол найр тарааж орхичхоод ноёноос нь авхуулаад нохойг нь хүртэл цохиж унагачхаад давхиад явчих царайны эр байна гэж санаад аргадав бололтой. Түүний нь дагуулж Дугараагаа тавьчхаад сөнгийн нь урьд сөхөрч суучхаад айргаа уухдаа уугаад байхдаа байгаад байж байтал хэрэггүй юм санаанд орж байх юм. Таних мэдэх хүн байдаг болов уу гээд харсан чинь хэсэг бүсгүйчүүд байна шүү. Эрчүүд ч зөндөө л байсан даа. За тэгээд хэн хэн байсан бэ гэвэл:

	 

	Бүтэд хүүхэн 

	Бүдүүн Насан 

	Бүлтгэр Норжин 

	Гүнжидмаа 

	Гүнсэнханд 

	Цэвээндулам 

	Цэвэгжав хүүхэн 

	Ичинхорол 

	Инээдэг Соль 

	Долгоржав 

	Должинсүрэн 

	Дэжид удган

	Дэнсмаа эхнэр

	Дэлгэр зоч гээд л 

	Зөндөө улс байна аа!

	 

	Бид нар яах вэ дээ ойрын жил уулзаагүй болохоор жаргал зовлон, ажил зугаа юмаа яриад далан хэл дэлгэчхээд мар мар гэж суув. Тэгтэл дуу чимээ ихэдсэн юм байх аа. Ноён ташаагаа тулан өндийж,

	— Та чинь ямар янзын хүн бэ гээд зандарч байна. Миний янзыг хэлүүлэх гэж байгаа бол:

	 

	Би орой гарч 

	Дорой төрсөн 

	Донгио ядуу 

	Хоёр хөлтэй

	Хохимой толгойтой 

	Голоороо нүхтэй 

	Гонзгой хэлбэртэй 

	Уртаашаа алд илүү 

	Өргөөшөө үзүүр тохой 

	Бүтэн нэртэй 

	Түвшин царайтай 

	Элэг бүтэн 

	Эрхтэн гүйцэд 

	Сольж өмсөх хувцастай 

	Сэгсэрч барих дээвэртэй 

	Шилж унах унаатай 

	Шимж сорох архитай 

	Найр таарвал дуулчихдаг 

	Наадам таарвал барилдчихдаг 

	Наймаа таарвал хийчихдэг 

	Найз таарвал үерхчихдэг 

	Ядуу хүнд тусчхан 

	Ямбатай хүнд дурмагхан 

	Яриа хүнд хэгжүүхэн 

	Сайн гэж магтагддаггүй 

	Сайхан гэж гайхагддаггүй 

	Сагсуу гэж хэлэгддэггүй 

	Сайн моринд санаатай 

	Сайхан хүүхэнд дуртай 

	Эвлээд уулзвал найзалдаг 

	Эвдрээд уулзвал зодолддог 

	Харц ядуу хүний 

	Хайртай ганц хүү 

	Харцага шонхор гэдэг 

	Иймэрхүү янзын хүн дээ би,

	 

	— Чи хө наашаа яваад ир! гэнэ. Олон улс дундуур хөлсөө цутгуулаад явж байтал

	— Нутаг хаана бэ гэж байна. Зуд турхан отор нүүдэл гээд овоо хэдтэй айл болохоор олон газар нутагладаг байлаа. Түүнээсээ хагас хугасыг нь Хаваржаа намаржаанаасаа хэллээ. 

	 

	Нутаг нуурт 

	Нуур хонхорт 

	Ой модонд 

	Оймс гуталд 

	Оготно нүхэнд 

	Олгой гэдсэнд 

	Замын булаг 

	Залаагийн шийр 

	Шийрийн шийр 

	Ширдгийн өвөлжөө 

	Ширнэнгийн хаваржаа 

	Батын зуслан 

	Балдан тайжийн намаржааны 

	Бэлээр байна гэлээ. 

	 

	Ноён

	— Аа тийм бий хө. Нэр хэн гэлээ гэв. Эргэл мөргөл, эрэл сурал, ан гөрөө, аян жин, айраг, тараг, айл хунар, аргалчин усчин, энэ вэ тэр вэ гэсээр яваад би олон нэртэй болсон хүн л дээ.

	 

	— Нэр асууж байгаа бол 

	Нэхээ Доржийн тэнэг Тунтуй 

	Нэхтий Дамбын шалчаа Ойдов 

	Амбан хааны Ёндонгүнсэл 

	Заяын шавийн гэдэн бор 

	Хэлгий Дагдан 

	Хэнхдэг Дамдин

	Хэнгэрэг Гунгаа 

	Хэлцээ Наваан 

	Хэрээ Галуу 

	Жороо чөтгөр 

	Жомбогор Самдан 

	Гонисгор Дэмид 

	Гоохой Базар 

	Хорчгор Содном 

	Хойлог Балдан 

	Сагсуу Пэрэнлэй 

	Сараанаг Жадамба 

	Монон Галсан 

	Мулдаг Данзан 

	Долир Гэцэл 

	Долдой Саахуу 

	 

	гэлээ. 

	— Дахиад хэл хө чи гэж байна. 

	 

	Өрвөгөр Лувсан 

	Цоровгор Дэнзэн

	Нойтон толгой 

	Нохой Гүрсэд 

	Тагтаа Чоймбол 

	Тайлаг Ринчен 

	Таахай Минжүүр 

	Тарлан Чойнжуур 

	Сээмэн Гоодгой 

	Сээтэн Жамаа 

	Гүйдэл Гонгор 

	Түүдэг Шонхор 

	Байтаг Жагдав 

	Бороохой Дэндэв 

	Борцон Сүндэв 

	Болжмор Шадав 

	Маагуу Баатар

	Мамгар Жанцан 

	Маажиг Шаахай 

	Малигар Гэндэн 

	 

	гэдэг  гээд л тавьчихлаа. Дахиад хэл хөе чи гээд дуу нь чангараад дургүй нь хүрч буй бололтойи. 

	 

	Дэргэр Самбуу 

	Дэгжин Халтар 

	Дэлдэн Боохой 

	Дэлчгэр Зундуй 

	Мулаг Чимэд 

	Мундаг Гөөгөө 

	Мооног Дөвчин 

	Монхор Гүртэн

	Ээтгэр Жамбаа 

	Инээдэг Дангаа 

	Эсгий Бөглөө 

	Модон Таглаа 

	 

	гээд л тавьчихлаа. Байвал цугийг нь хэл хө чи гээд ухасхийж байна. Хэд үлдсэнээ хэлчихээс биш дээ. 

	 

	Хайнаг Жамбал 

	Хамар Дондов 

	Хазгар Дармаа 

	Халзан Гочоо 

	Хоног Чүлтэм 

	Ханхар Маацай 

	Хөөрүү Очир 

	Хөхүүр Шарав 

	Хөндий цээж 

	Хөлдүү бөөр 

	Хондлой Нацаг 

	Хөлөрдөг Жамсран 

	Хогийн лүү 

	Ховын тулам 

	Холионы эзэн 

	Хоёр үзүүртэй зүү 

	 

	гэдэг дээ. 

	— Чи хө нэг биед хэчнээн нэр хэрэглэж явдаг хүн бэ? гэж ноён зандарч байна,

	— Нэг хүнд олон нэр байтугай нэхий, арьс, шир хүртэл олон нэртэй байх юм. 

	— Аа тийм бий шир ямар нэртэй байдаг юм? 

	 

	Нойтон бүтний нь шир гэдэг 

	Элдсэн бүтний нь хөм гэдэг 

	Зүссэн нойтныг нь үдээр гэдэг 

	Зүсээд үлдсэнийг нь сур аргамж, татлага баглаа, цуглаа хүлээ ч гэдэг байхаа 

	 

	гэчихлээ. 

	— Хонины арьсыг юу гэж хэлдэг юм бэ гэж байна. 

	 

	Бөөн бол нэхий гэдэг 

	Бүжин бол сэгсүүрэг гэдэг 

	Нимгэн бол үзүүрсэг гэдэг 

	Халцгай бол илэг гэдэг 

	Харчгар бол сармай гэдэг 

	Хариугүй мууг нь турсага гэдэг 

	Хатсаны нь адасга гэдэг 

	Ханцуй залгаад дээл гэдэг 

	Хайчилж хаячхаад хөдөс гэдэг 

	Хариугүй жижгийг нь өөдөс 

	Хог ч гэдэг байх аа 

	 

	гэчихлээ. 

	— А тийм бий хө. Ондоо олон нэртэй юм юу байна хө? 

	— Үхрийн баасыг нэлээд хэдэн янз хэлдэг байхаа гэчихлээ. 

	— Юу гэж хэлдэг юм бэ хө. 

	 

	За! нойтон нь нэг айхтар нэртэй 

	Нялцгай нь нэг хэцүү нэртэй

	Шингэн бол Сэвс гэдэг

	Хөлдүү бол хүйдэс гэдэг 

	Цантай бол цэвдэг гэдэг 

	Жижиг бол хоргол гэдэг 

	Үйрмэг бол хог гэдэг 

	Хатсан бол аргал гэдэг 

	Харчгар бол сармай гэдэг 

	Эргүүлчхээд дэлгээ гэдэг 

	Эвлүүлчхээд шаваас гэдэг 

	Цувуулж асгаад хамар гэдэг 

	Цуглуулж бөөгнүүлээд түлш гэдэг 

	Түлэгдэж байхад нь гал гэдэг 

	Буураад ирэхээр нь цог гэдэг 

	Бүүр унтарчихлаар нь үнс гэдэг байх аа 

	 

	гэчихлээ. 

	— Чи яасан бэлэн үгтэй эр вэ гэж байна. 

	 

	Бэлэн үг цээжинд байдаг 

	Билүү гэвэл чулуунд байдаг 

	Бэтэг гэдэг гэдсэнд байдаг 

	Бямба гэдэг гаригт байдаг 

	Заг гэдэг говьд байдаг 

	Зам гэдэг газарт байдаг 

	Заяа гэдэг хүнд байдаг 

	Завхай гэдэг хатанд байдаг 

	Далиу гэдэг үхэрт байдаг 

	Далбин гэдэг тогоонд байдаг 

	Данжаад гэдэг пүүзэнд байдаг 

	Дарлах гэдэг ноёнд байдаг юм байна

	 

	— Яана гэнэ ээ хө чи! гээд л ноён босон харайлаа. Гэр дүүрэн амьтан дэр хийтэл босов оо. Би ч самбаатай, золбоотой, зоригтой гэж яах аргагүй дээ. Шурхийн гарах мөрт морио суга татаж аваад мордоод зугтлаа. Өчнөөн төчнөөн морьтон хөөгөөд л байна, хөөгөөд л байна. Зугтаагаад л байлаа, зугтаагаад л байлаа. Нэг эргээд харсан бараа байхгүй. Тэр чигтээ давхисаар байгаад нэг өдөр мориныхоо амыг өөрийнхөө амтай татаж байгаад бодоод үзсэн чинь дөчин есөн жил таван сар давхисан байж билээ. Ах чинь тэгэхлээр аль намтраа ярьж барах вэ дээ. 

	113. ЛУСЫН ХААНЫ НАЙР ДЭЭР ӨНГӨРҮҮЛСЭН НЭГ ӨДӨР 

	Би нэгэн сайхан намар Цаст Хэнтийн нуруунд гарч хэрэм, булгаг агнахаар хэдэн нөхдийн хамт хэрэглэл төхөөрөмж бүрэнтэй, хөсөг тэмээ хангалттай базааж гарлаа. Явах замдаа Хэрлэн голын захад бууж хэд хоног айлчлан айраг ууж зугаацахаар шийдэв. Хээтэй, гуутай хэрлэн гол хэзээний миний нутгийг хэлэх үү, Хэнтийн нурууны шугуй суунаглаж харагдахыг хэлэх үү үнэхээр ч сэтгэл булаам сайхан байлаа. 

	Бид нар морь, тэмээгээ амрааж идүүлээд айл хэсэж, айраг гүзээлж, архи сөгнөж явсаар байтал нэг мэдэхэд хоёр гурван хоног болсон байлаа. Ингэж хэт наргих аян замд саадтай болдог гэж ярилцаад удалгүй явахаар боллоо. Би хэл мэддэг хилэн хар морио, хэд хоногийн өмнө чөдөрлөөд тавьчихсан юм сан. Тэгээд түүнийгээ эрээд гарсан чинь олсонгүй. 

	Маргааш нь мөрдөж явсаар байгаад онгон Хэнтийд хүрэв. Бас л олдсонгүй. 

	Одоо яадаг билээ. Явгарах аюулд орж мэднэ гэж айхдаа, морио улам шуналтай эрж гарлаа. Арайхийж нэг морины мөр олоод мөрдөж явтал бороо ороод дараа нь таг харанхуй будан татаад би мөрөө үзэхээ байж бүр сүүлд нь зүг чигээ алдаж эхлэв. Яах ийхээ мэдэхгүй явж байтал хадан цохио руу халтирч унаад, харанхуй хавцал уруу гулгаж эхлэв. Яадаг билээ, үхдэгийн даваан дээр нэг зөөлөн юман дээр уначхав. Юу билээ гээд хартал өндгөө дараад хэвтэж байсан тас шувууны дээр буучихсан байв. 

	Сая нэг ухаа ороод босох гэтэл өнөөх тас маань намайг аваад дээшээ нисэж гарлаа. Миний айсан, сандарсан хоёрыг юу гэж бодно та нар. Одоо л муу Далан худалч амьдаараа шувууны хоол болж, сэг, сэвсгүй алга болох нь гэж бодохоос ухаан балартав. Тэгтэл хүний хувь заяа их юм болохоор гэнэт сэхээ орж, бүсэндээ байсан хазаар ногтоо аваад тасын биетэй өөрийгөө хамт хүлж эхлэв. Тас маань улам л дээшээ хөөрөөд байдаг. Тэр намайг хад уруу унагах юм уу? хагалж идэх юм уу? халил дунд шидэх юм уу? гэтэл харин тэгэх шинж ер үгүй бололтой шүү. Тэгэхлээр нь хазаарынхаа жолоогоор тасын толгойг ногтлоод толгойг нь дуртай зүг рүү чиглүүлдэг болж эхэллээ. Тэгээд сэтгэл уужраад ийш тийшээ хартал тэнгэрийн үүл тэр доор маналзаад, түүний цаана газар байгаа эсэх нь бараг мэдэгдэхгүй болж гайхалтай дээр хөөрсөн болохыг би мэдэв. 

	Дахиад сайн хартал сансрын үүлний дээр диваажингийн орны хаалга харагдаж байхыг үзэв. Юун төлөө тэнгэрийн оронд хүрч ирлээдээ, амьд мэнд дээрээ диваажингийн хааныд очиж үзье гээд тэр зүг тасан хөлгөө чиглүүлэв. Удсангүй хаалган дээр нь очоод нохой зуух уу? гэсэн чинь хаалгач нь хатсан нуухаа арчсаар гарч ирэв. Би шууд явж хааны нь өргөөнд орсон чинь хаантан гуай нь хатгалга тусаад, хатан нь болохоор шүд нь өвдөөд, зарц нар нь тэнгэрийн хааныхтай хонь хургаа нийлүүлчхээд түүнийхээ хойноос яваад таг чиг болсон учир ус ч үгүй, унд ч үгүй байцгаав,

	— Өө хөөрхий? диваажингийн орон гэдэг чинь жаргалын орон гэж ярьдаг маань шал худал юм байна. Харин бүр новшийн заваан газар байна даа гэж хаалгачинд нь хэлтэл:

	— Харин тийм ээ! Манайхан чинь мангасын хаантай мал хөрөнгө, газар нутгаа булаацалдаж долоон жил дайн хийгээд хамаг байдгаа дуусгаж хатан, хаалгач бид гурваас өөр бараг юм үлдсэнгүй. 

	Тэгээд хүний оронд очиж хүнс хоол, эр цэрэг залгуулахаар зуурдын сансрын зургаан жанжин аль хэдий нь яваад одоо болтол алга байна гэж хаалгач нь яриад, чи бас тус болж манайд нэг ус ойртуулж өгөөд яваач гэж гуйв. 

	— Больё доо! диваажингийн хааныд байтугай ээждээ ус авч өгч үзээгүй гэж хэлээд, аягүй бол эд нар зарцаа хийгээд авч мэднэ гэж бодоод өнөө муу тасаа унаад л явж өгөв. 

	Огторгуйд гараад доошоо хартал тэр доор нэг баян айл найр хийж байгаа харагдлаа. Арайхийж нутгийн бараа харах нь гээд тэр рүү явж очтол газар ч бүр бараа сураг алга. Харин үүлэн ертөнц дээр байдаг лусын хааных тэнгэрийн дагинатай хүүгээ гэрлүүлэх их хурим хийж байхад нь буучхав аа! Намайг орохын хамт л «Хангардийн хөлөгтэй, харь газрын зочин, хаан Сэнгээ та дээшээ морил! дээшээ морил!» гэцгээж дээжтэй цай, дээдсийн гүнцэг бариад дараа нь хаан хүү, хатан дагина хоёрт минь ерөөл дэвшүүлэн хайрлана уу? гээд л лусын хаан бөхөлзөн нахилзан байж, хадаг хундага хоёрыг Далан худалч надад барив. 

	Тэгэхлээр нь би гэгээн ордноос нь аваад гэрэлт цамхаг хүртэл гэзэг чимгээс нь аваад гүзээ хүртэл нь, гал голомтоос нь аваад гар домбо, галын хайч хүртэл нь ерөөгөөд хар нүдэн хундагыг нь нэг мөсөн тогтоож орхиод «Эр бор харцага мину уу» гээд л ая барьж гарлаа. Тэгээд найр жигдэрч арз гэдгийг ч аяга аягаар айраг гэдгийг ч хул хулаар нь хөөсрүүлж гарлаа. Найр ч сунжирч эхлэв. Найман түмэд нь ч найгуулж гарав, найрын даамал ч жингэнүүлж гарлаа. Далайн цаанаас авчирсан дарс гаргаад сөгнөж эхлэв:

	Хорин жил хадгалсан хорзын шүүс ч гаргаж ирлээ. Хаан, хатан, дээд доодгүй согтож эхэллээ. Тэгтэл гадаа нь хэрэг биш болж тас няс, пид пад болоод л зодоон цохион, хашхираан шуугиан гарч сүйд майд болоод явчхав. 

	— Юу болов? юу болов? гээд гартал тэнгэрийн хааны охиныг хүргэж ирсэн есөн эрдэнэт догшин цагаан лууны нь чандмань эрдэнийн эврийг лусын хааныхны нэг нь хулгай хийж авснаас болоод цагаан луу нь догширч сүйд майд болж эхлэв. Бүр сүүлдээ лусын хааны орд харшийг будаа болтол нурааж, гал манан хадуулж гарлаа. Одоо ч биш болох нь байна. Амьд мэнд байгаа дээрээ явъя гээд үзтэл тас маань сандрахдаа уяагаа тас татаад явчихсан байв. 

	— Одоо яадаг билээ, очиж очиж лусын хааны гадаа нус ч үгүй нулимс ч үгүй үхэх нь болжээ гэж цэл хөхөрч, мэл гайхаж байснаа ямар ч байсан дүүрсэн хэрэг гээд тэнгэрийн хааны догшин цагаан луун дээр нь мордож орхилоо. Өнөөх маань тонгочиж байгаад лусын хааныхыг зомгол болтол хэмхэлж хаяад л тэнгэр өөдөө гарч өглөө. Арайхийж сэхээ ороод хартал тэнгэрийн хааны дагина төрхөмдөө буцаж очихоор миний хойгуур сундалдан суугаад явж байв. 

	Миний хойноос лусын хааныхан муна хэдрэг, нум сум юу байдгаа бариад элдэж явах нь харагдав. Тэдний хашхирахыг сонсвол:

	— Харь газрын Далан худалч ирээд хааны охиныг оргуулж аваад явчихлаа та минь яваарай! яваарай! тархий нь бяц цохиод бариад ав! гэлцэж баахан хөөгөөд гүйцсэнгүй хоцорлоо бололтой. 

	Би тэндээсээ явж тэнгэрийн хааныд очиж охины нь хүргэж өгөөд ядарсныг ч хэлэх үү, согтсоныг ч хэлэх үү нам унтаж өгчээ. Нэг сэрсэн чинь би Хэрлэн голын захад хилэн харынхаа дэргэд унтаж байлаа. Юу билээ? энэ маань зүүд үү гэж бодтол зүүдэлсэн хэрэг огт биш байв. Харин лусын хааны охин намайг өөрийнхөө ид шидээр газар буулгаж өгөөд буцахыг завдан байхыг би олж харав. 

	— Далан худалч гуай аян замдаа сайн яваарай! би үхэвч лусын хааны хүүтэй суухгүй гэсэн юм. Та надад тус болж тэндээс салгаж өглөө. Санасан бүхэн чинь бүтэх болтугай! гэж ерөөгөөд тэнгэр өөдөө солонго татуулан гарч явахыг би үзэв. Тэгээд би морио авч унаад Хэрлэн голыг өгсөж явахдаа тэнгэрийн хаан, диваажингийн орон, лусын хаан цөмийг үзсэн боловч миний төрсөн нутаг Хэрлэн голын хаана нь ч хүрэхгүй болоод хавьтаж ойртохын хэрэггүй хараалын хар орон юм байна гэж бат итгэсэн юм аа. 

	ТҮШМЭЛ ЖАМБААГИЙН ХӨГТЭЙ ЯВДАЛ 

	114. АЯН ЗАМД ГАРСАН НЬ

	Хошуу ноёны хүү, ирээдүйд ноёны ширээ залгах Жамбаа гэгч нэг хүн байжээ. Тэрээр багадаа дэндүү эрх танхи өссөн болохоор эцэг ноёнтон нь хүүгээ хашир сууж томоожиг гэж «Хошууны сул түшмэл» болгосон нь талаар хэрэг биш юм. Эцэг нь түүнд «Алдар нэрийн төлөө алт ч битгий хайрла» гэж олон дахин сургасан юм санжээ. Түүнээс хойш түшмэл Жамбаа ямагт л «Алдар нэр», «Алдар нэр» гэж уншсаар яваад бүр сүүлдээ уулгамч зан сурч, морь бусгах, нохой давхих, хазгай гишгэх зэрэгтээ үргэлж алдар минь! алдар минь! гэж уулга алддаг болсноос «Алдар Жамбаа» нэр авчээ. 

	Гэхдээ Жамбаа бичиг мэддэг бас үлгэр ярьж мэддэг болохоор ч тэр юм уу дөнгөс л хийвэл «Тийм учиртай» гэх буюу «тийм ийм жамтай байдаг» гэж сургах дуртай боловч, хар бор ажил хийж үзээгүй, тэр ч байтугай хоол яаж хийдэг, хувцсыг хэн яаж хийдгийг ч мэдэхгүйн дээр ер нь будаа тариаг яаж тарьж ургуулдгийг нүдээрээ үзээгүй хүн гэдгийг бүх хүмүүс мэддэг ажээ. Тэгээд энэ эрхэм хүн маань нэг өдөр «Да Хүрээ орж Богдод мөргөөд, учраа айлтган зэрэг хэргэм олж авдаг хэргээ» хэмээн амьдралаа ухаалгаар шийдсэнд нь нэг ч хүн татгалзсангүй. Эцэг ноёнтон нь ч гэсэн хүүгээ, газар үзэж, хүн таньдаг болог гэж бодоод явахыг нь зөвшөөрч дээ.

	Ингээд Түшмэл Жамбаа Да Хүрээ орох алсын аянд бэлтгээд, намрын нэг сайхан өдөр ариг сариг хоёр тэмээгээ ачлага болгоод, аазгай баазгай хоёр морио уналга болгоод, аграй жогрой хоёр илжгээ аваад, асар басар хоёр нохойгоо дагуулаад Альбидай Салбадай хоёр зарцтайгаа алсын замд гарч өгчээ. 

	115. ЕРТӨНЦИЙН ТУХАЙ БОДСОН НЬ

	Түшмэл Жамбаа алсыг зорин их замд гарч явах зуураа «Ертөнцөө гэдэг бас хачин юм даа» гэж бодов. Уулын цаана уул, усны цаана бас ус гээд л барагдана гэж байдаггүй хачин юм даа? ... Энэ газар нутгийг сийлж урласан хүн ер нь их тэнэг хүн байж шүү! очиж очиж Богдын хүрээг (Да хүрээ) тийм хол хийх гэж байх уу? энэ уулын цаана л байсан бол болох байж дээ!... Үгүй тэгээд усыг газар доороос гардгаар хийсний нь яана аа. Миний бодлоор бол Ус! гээд л домбоо тосохын хамт л тэнгэрээс год хийж байх ёстой шүү дээ!... Ээ тэнэг гэж. За одоо яая гэх вэ? Богдын хүрээ ойрхон байсан сан бол би аль хэдийн гүн юм уу түшээ гүн болж амжсан байх шүү дээ. Гэхдээ энэ надад муу болохгүй ээ. Яагаад гэвэл ийм хол газар явж, энэ олон уул усыг туулж, Да хүрээ орсон хүн надаас өөр байхгүй болохоор Богд эзэн соёрхож хамгийн өндөр цол хэргэмийг надад хайрлах нь дамжиггүй ээ... Ертөнцөд би юуны ачаар хошуу ноёны агь болж төрөв өө. Тэгээгүй сэн бол энэ Альбидай Салбадай хоёр шиг тэнэг амьтад болох байсан байх шүү! Би одоо Богдод бараалхаад Гүн ноёнтон болохын хамт л бүх хошуу отог миний өмнө нахилзах болно. Тэгэхэд намайг энэ дэлхий даах болов уу? Тэр үед энэ муу Альбидай Салбадай хоёроор юу хийх вэ оронд нь ухаантай түшмэлээр дархан хиагаа хийнэ гэх зэргээр бодоод мань Жамбаа:

	— Хөөе! Салбадай тамхи асаа! гэж захирав. Өнөөх нь тамхийг нь асааж өгөөд эзэндээ залбиран мөргөөд:

	— Эзэн түшмэл ээ! Да хүрээ чинь хол байна уу? гэж асуусанд!

	— Газрын мухарт байдаг юм гэж Жамбаа ихэмсгээр хариулав. Газар гэдэг чинь бас явсаар байгаад мухардчихдаг байх нь ээ гэж бодоод Салбадай нь:

	— Түшмэл минь өршөө! Да Хүрээнээс цааш газар дэлхий гэж байна уу? гэж асуусанд түшмэл Жамбаа ийн өгүүлрүүн:

	— Да хүрээнээс цааш чөдөртэй морины бэлчээр хүрэхгүй газар яваад тэнгэрийн хаяанд тулдаг юм мэдэв үү! Би тээр жил, долоон хошууны даншиг наадамд очиж байхдаа нэг өдөр чөдөртэй морио хайж яваад тэнгэрийн хаяанд тулчихсан юм. Тэгээд тэнгэрийн хаяаг ташуураараа дэлдэж үзсэнд түн түн гэж дуугарч байсан юм мэдэв үү? Ингэхлээр манай хошуунд надаас өөр, газрын мухар тэнгэрийн хаяанд хүрсэн хүн байхгүй гэдгийг мэдэж ав! гэж түшмэл Жамбаа айлдаад хоёр гараа дээш өргөн Богд эзнийхээ төлөө залбирсанд Альбидай Салбадай хоёр зарц нь элгээ хөштөл инээж асар басар нохой нь гаслан хуцав гэнэ. 

	Тэгээд үнэн шударгыг хүндэтгэдэг хоёр зарц нь эрхэм түшмэлийнхээ алдар ивээлд наманчлан байж тэмээний бөхнөөс өлгөөстэй байгаа лонхтой архинаас нь эзэндээ аягалаад Жамбааг баахан өгдөөж сонин юм яриулъя гэж шийдээд:

	— Эзэнтэн минь хоёр муу тэнэг зарцдаа ертөнцийн сониноос ярьж хайрлах болов уу? хэмээн мэхийн ёслов гэнэ ээ. 

	116. НАР САРНЫ ТУХАЙ СЭТГЭСЭН НЬ

	— Эрхэм эзэнтэн болгоож хайрлана уу? Бидний явж байгаа энэ газар хавтгай байдаг. Гэтэл дээгүүр нь тэнгэр бүрхсэн байдаг. Тэгтэл бас сар нар мандаад бас шингэдэг, өдөр шөнө ээлжилдэг энэ бүхэн ямар учир утгатай байдгийг та тайлж өгөөч гэж Альбидай зарц нь эзнээсээ сүсэглэн асуусанд түшмэл Жамбаа ийн хариулав. 

	— Энэ бол номын гүн ухаан учир та хоёрт ер хэрэг байхгүй. Харин би үүний чинь тухай Богд ламд айлтгаж газар дэлхийг өөрчлүүлнэ гэж бодож байгаа юм. Эрт урьд цагт энэ газар дэлхийг Сортогтой гэдэг нэг тэнэг өвгөн модоор сийлж хийсэн гэж би үлгэрээс олж мэдсэн юм. Тэр яг үнэн гэдгийг ч би нотолсон. Яагаад гэвэл тарвага нүхээ ухсаны нь үзвэл дотроос нь модны өөдөс гарсан байна билээ. Миний бодлоор бол ингэж толгой дээрээс нар халаахгүй бас бороо орохгүй, шуурга шуурахгүй аятайхан байх юм гэдэг нь үнэн байгаа биз дээ гэсэнд Салбадай нь:

	— Хэлээд яах вэ эзэнтэн минь гэхэд Жамбаа:

	— Ийм болохоор би Богд эзэнд айлтгаж дэлхий ертөнцийг өөрчлүүлэх тухай номын шинэ ухаан нээх гэж байгаа юм мэдэв үү! гэсэнд Альбидай зарц нь:

	— Ээ бурхан минь өршөөж үзээрэй эзэнтэн минь! Та чинь газар тэнгэрийг хөрвүүлж галав юүлүүлчих юм биш байгаа даа. Хоёр муу зарц чинь амьд явахыг л хүсдэг юм шүү дээ гэсэнд:

	— Хэрэв энэ бүтвэл номын гүн ухаанаар биелэх учиртай гэж хэлээд гараа өргөн наманчилсанд Салбадай нь:

	— Энэ гайхамшигт гүн ухаан таны хаанаас чинь ундраад байна аа гэж асуусанд:

	— Энэ бол миний ходоодны мухраас ундардаг юм хэмээн хэлээд Жамбаа цүдгэр том гэдсээ паг паг цохив гэнэ ээ. 

	— Тэгж таарна аа, энэ лав оюун тархинаас биш, харин гэдэсний мухраас гарсан ухаан байх нь байна шүү! гэж хэлээд Альбидай Салбадай хоёр нь илжигнийхээ нуруун дээр тогтож ядан инээлдэв гэнэ ээ. 

	117. ЗАРЛИГГҮЙ ХЭРГЭМ

	Жамбаагийн хөгжөөнт аян цааш үргэлжилсээр, ар талд нь аяны хонх жингэнэн, баазгай саарал морин дээрээ нарны хаалт савсуулан магнаг торгон дээл алаглууланхан Жамбаа заларч явна. Хажуугаар нь Альбидай Салбадай хоёр зарц нь аграй жогрой хоёр илжигтэйгээ жийгүүлэнхэн явна. 

	«—Хөөе түшмэл тамхи асаа!» гэж Жамбаа захиран хэлсэнд:

	— Эзэнтэн минь өршөө энд танаас өөр түшмэл хүн алгаа! гэж өчсөнд:

	— Тийм биш ээ энэ бол миний зарлиг, та хоёр «Жа» гэж сонсох учиртай. Би нэг мэргэн ухаан бодож олсон гэж түшмэл Жамбаа хэлэв. 

	— Эзэнтэн минь өршөөж тэр мэргэн ухаанаа айлдаж хайрла! хэмээн хоёр зарц нь нахилзан мөргөж гуйсанд Жамбаа ийн хэлэв. 

	— Бидний аян хийморьлог болоод сүр хүчинтэй нь гайхалтай байна. Ийм болохоор биднийг зам зуурын хүмүүс ерийн нэг түшмэл гэж үзэхгүй ямар нэгэн ноёнтон морилж явна гэж харах нь дамжиггүй. Ингэхлээр та хоёр намайг «ноёнтоон!» гэж дуудаж бай! Би та хоёрын нэгийг цэцэн түшмэлээр томилно. Нэгийг нь мэргэн хиа болгоно. Энэ бол талаар хоосон зүйл биш, удахгүй Богд эзэнд мөргөөд гүн цол хүртэх гэж байгаа надад сургууль болж, нөгөө талаар харь хошуунд нэр төрийг бадруулах эрхэм чухал үйл хэрэг гэдгийг та хоёр бодож тунгаах хэрэгтэй гэж Жамбаа айлдсанд хоёр зарц нь «энэ үнэхээр мэргэн ухаан» гэж магтаад «Жа» хэмээн зэрэг нахилзан ёсорхов. Ийнхүү дээдсийн зарлиггүй гэв гэнэтхэн зэрэг нэмсэнд аль аль нь баярлан, чухам хэн нь цэцэн түшмэл болдог бол гэж бодоод хоёр зарц нь:

	— Бид хоёрын хэн нь цэцэн түшмэл болохыг та шүүж олбол сайн сан гэж хоёр зарц нь зэрэг зэрэг гуйсанд Жамбаа:

	—« Ямар ч хүн хариулж чадахгүй тийм ухаалаг асуулт гаргаж асуусан нь цэцэнд тооцогдож цэцэн түшмэл болно гэж Жамбаа хэлэв:

	— За тэгвэл би эхлээд асууя гэсэнд Альбидай нь:

	Ижил хоёр могойн эр охиныг яаж ялгах вэ? эзэнтээн гэсэнд Жамбаа: 

	— Энэ бол могой биш гүрвэлээ гэж хариулав. 

	— За тэгвэл өөгүй зассан модны үзүүр ёзоорыг яаж таних вэ? гэж Салбадай нь зэрэгцэн асуусанд Жамбаа:

	— Энэ бол мод биш банз байжээ гэж хариулсанд Альбидай нь 

	— Хоёр хөлтэй бүгдийг тоолбол хүн олон уу? шувуу олон уу? гэсэнд Жамбаа:

	— Хүн ч төрнө, шувуу ч төрнө ийм болохоор тоолох аргагүй гэв. 

	— За тэгвэл тэнгэрийн од олон уу? ой мод олон уу? гэж Салбадай нь асуув. 

	— Олон цөөнийг тоолох гэдэг цэцэн ухаан биш ээ гэж Жамвааг хэлэхэд: Альбидай зарц нь нэг ухаан олсон бололтой нөгөөхөөсөө уралдан:

	— За, үгүй гэдэг хоёр үгний аль нь танд тааламжтай вэ? гэж асуувал Жамбаа толгой дохин сайшааж:

	— Энэ бол ёстой цэцэн асуулт, яагаад гэвэл би та хоёрыг захирна тэгэхлээр та хоёр нэг бол «За», нэг бол «Үгүй» гэж хэлэх болно. Ингэхлээр хэн ч үүнийг хариулах аргагүй. Иймээс Альбидай нь цэцэн түшмэл болог гэж түшмэл Жамбаа зарлиг буулгав. Салбадай нь мэргэн хиа болов. 

	Тэгтэл хэргэм зэрэг нэмсэн хойно хэрэг хаанаас мундах вэ? аяндаа доороосоо гараад ирлээ. Альбидай түшмэл нь эзнийхээ өмнө сөхрөн мөргөөд мэдүүлэх нь:

	— Эрхэм ноёнтоон! болгоож хайрлана уу? Таны таалалд нийлэн томилогдсон цэцэн түшмэл миний бие уг албандаа зүтгэх гэтэл нэгд: хэргэм ямбаны хувцас байхгүй, хоёрт илжиг унаж яваа маань ноёнтон таны ариун алдар, нутаг хошууны чинь нэр төрд харшлах учир надад хэргэм ямбаны хувцас, уналга морь тэргүүтнийг хайрлах болов уу? хэмээн түшмэл чинь мэдүүлж байна гэжээ. 

	— Түшмэл Жамбаа арга буюу түүнд аазгай саарал морио өгч, өөрийнхөө өмсөж явсан магнаг торгон дээлээ, маахай гутал, залаат малгайгаа хүртэл тайлан өгч, өөрөө гүнгийн зэрэг хэргэм шагнуулахдаа өмсөхөөр хадгалж байсан үнэт хувцас, хүрэн жинст ноён хэргэмийн малгай юугаа гарган өмсжээ. Эцэг ноёнтон нь түүнд: За хүү минь Богд эзэн хэргэм ямба хайрлахаас нааш энэ хувцас, отго жинсийг хэнд ч үзүүлж болохгүй шүү гэж захисныг өөрөө өөртөө зэрэг нэмсэн нь таалалтай санагдсан учраас огоорчээ. Тэгтэл бас мэргэн хиа Салбадай нь гомдол мэдүүлэн: Бүрэн эрхт хиа ямар байдаг бол түүний минь эдлүүлж хайрла» гэж гуйсанд Жамбаа түүнд ариг сариг хоёр тэмээнийхээ нэгийг, уналга болгон өгч гунан улаан буугаа үүрүүлж, оноот хүрэм, гурван сарьст гутлаа хүртэл богцноосоо гарган өмсгөж гэнэ. Тэгээд гурвуул бие биеэ харвал сүртэй болоод сайхан, хүндтэй болоод дэгжин байсан нь үнэхээр ихэс дээдсээс ялгарах аргагүй байсанд улам хөгжилдөн Ха! ха! ха!... хи... хи... хи инээлдэв. Ийнхүү зэрэг нэмсний ачаар аграй жогрой хоёр илжиг нь уналгаас чөлөөлөгдөн аяны замаар жирийлгэж Альбидай Салбадай хоёр зарц нь баярлахдаа;

	 

	Цүдэн цүдэн цүлхээндий 

	Сээсээр будсан өлхээндий 

	Падан падан алхаандий 

	Бархирч ханадаггүй өлхээндий

	 

	Тоодон тоодон моринхой 

	Тоосоо гүйцдэггүй хашинхай 

	Дэлдэг дэлдэг илжгэнхэй 

	Дээсэн ногттой ишгэнхэй

	 

	Эзэн эзэн ноёнхой

	Эхээс төрсөн амьтанхай

	Эвий эвий шувуухай 

	Эзэн нь ноён Жамбаахай... 

	 

	хэмээн хоолой нийлэн дуулсанд Жамбаа эрхий хуруугаа гозойлгон «Оо сайн байна, эзэндээ үнэнчээр ингэж магтан алдаршуулах ёстой» хэмээн улам хөгжилдөн цааш явжээ. 

	118. ЕРТӨНЦИЙН ЖАМ

	Мань гурвын аян цааш үргэлжлэх бүр улам хөгжилтэй болж, түшмэл хиа нар бие биеийгээ эрхэмсгээр хүндлэн алхам бүхэнд шинэ явдал өрнөн гарч байлаа. 

	Түшмэл Жамбаа Альбидай Салбадай хоёртоо хандан: Ноён хүнтэй яаж харьцахыг сануулаад:

	— Ноён хүн ямар нэгэн асуултад ганцхан үгээр хариу өгдөг ёстой! Харин та хоёр түүний утга санааг өөрсдөө ухаж ойлгодог байх хэрэгтэй гэж хэлээд:

	— Тамхи асаа! гэж зарлиг буулгасанд Альбидай түшмэл нь хэтээ гарган хавирч тамхийг нь асаагаад ноёнтноо туршиж үзэх бодлоор:

	— Цахиур, ган төмөр хоёрыг хавирахад дундаас нь гал гардгийн учир юу вэ? ноёнтон минь айлдаж болох сон болов уу? гэсэнд Жамбаа:

	— Энэ бол ертөнцийн жам! гэж хариулав. Тэгэхлээр нь Салбадай: 

	— Гал ус хоёрын аль нь хүчтэй вэ? гэсэнд Жамбаа:

	— Энэ бол ертөнцийн жамаа! гэсэнд Альбидай нь:

	— Зарааны арьсыг үсэнд тооцох уу? эвсэл ясанд тооцох уу? ноёнтоон! гэсэнд:

	Жамбаа:

	—«Энэ бол ертөнцийн жамаа» хэмээн хэнэггүй хариулав. 

	— Эзэн ноёнтон минь! манай хоёр илжиг нэгэнт унаганаас хасагдсан болохоор нэгийг нь ч бол наймаална байгаа! гэж Салбадай нь санал болгосонд:

	Жамбаа мөн л «ертөнцийн жамаа!» гэж хариулав. 

	— Ноёнтоон! та зам зуур хоол хүнсээ дуусчихвал яаж залгуулна гэж бодож байна! хэмээн Альбидай түшмэл нь асуусанд мань Жамбаа мөн л «Ертөнцийн жамаа!» гэж хариулж гэнэ. Ингээд хоёр зарц нь цөхрөнгөө бараад:

	— За өчүүхэн бид мэт нь эрхэм ноёнтныг гэнэдүүлж яасан ч чадахгүй юм байна. Зөвхөн бид хоёрыг «Ноёнтоон» гэж хэлэхийн хамт л юм бүхнийг ганцхан талаас нь бодоод ийм буурьтай хариулж байгаа юм чинь, хэрэв гүн юм уу түшээ гүн цол хүртвэл манай ноён хэнд ч дийлэгдэхгүй гайхамшигт ухаантанд тооцогдох байх шүү! гэж Альбидай Салбадай хоёр нь магтан ярьсанд мань Жамбаа сая ам нээж:

	— За мэдэв үү? ямар нэгэн хэргэмтэн хүн ийм байх ёстой. Та хоёр сурч ав! гэж Жамбааг хэлмэгц хоёр зарц нь одоо бид хоёрын ээлж боллоо гэж бодоод «Жа мэдлээ» хэмээн хичээнгүйлэн өчсөнд Жамбаа: — Яг над шиг тэвчээртэй сур! гэж захиад цааш хэсэг явснаа:

	— Хөөе! Зогсоорой! би бууж бие засна! гэсэнд нөгөө хоёр нь:

	— Энэ бол ертөнцийн жамаа! гэж хэлээд цааш алхуулж гарчээ. Жамбаа арга буюу хэсэг зуур дуугайхан явснаа:

	— Эрхэм түшмэл хиа нар сонс! Ам цангаад байна одоо бууж цайгаа ууцгаая! гэвэл Альбидай Салбадай хоёр нь мөн л «энэ бол ертөнцийн жам аа» гэж хэлээд цааш шогшуулж гэнэ. Гэтэл Жамбаагийн уур нь хүрч:

	— Зогс! гэж зандарсанд өнөө хоёр нь бас л «ертөнцийн жамаа» гэж хэлээд эргэж ч харсангүй гэнэ. Тэгтэл Жамбаагийн өлсөх, ам цангах, шээс хүрэх зэрэгцэн тэсэхүйеэ бэрх болсонд:

	— Цай! цай! надад цай өг! гэж хашхиран тушаасанд нөгөө хоёр нь мөн л «ертөнцийн жамаа» гэж хэлж гэнэ. Тэгтэл замын гудас нэг худаг тааралдсанд мань Жамбаа мориноосоо үсрэн буугаад худаг руу өнгийн харвал тунгалаг ус мэлтэлзэж байсанд «Ус! ус! над ус!» гэж ам руугаа заасанд Альбидай Салбадай хоёр нь «Энэ бол ертөнцийн жамаа» гэж хэлээд цаашаа явах гэтэл Жамбаа худаг руу толгойгоо шургуулан орж эхэлсэнд хоёр зарц нь гутлаас нь чангаан гаргахыг завдтал гутал нь сугараад Жамбаа түшмэлийг худаг руу алдчихжээ. Гэтэл аз болоход худгийн ус гүехэн байсанд мань Жамбаа завшааныг ашиглан ханатлаа ус уугаад буцаж гарах гэтэл нааш ч үгүй цааш ч үгүй болж гацаж:

	— Би үхлээ! Та хоёр намайг гаргаж авах уу? үгүй юу? гэж бархирсанд: Альбидай Салбадай хоёр нь хэнэг ч үгүй «Энэ бол ертөнцийн жамаа» гэж хэлээд амран сууж байсанд Жамбаа арга нь барагдахдаа:

	— Ухаантнууд минь өршөө! Энэ миний буруу болог! гэж гуйсанд нөгөө хоёр нь эзнийгээ худгаас гарган авч гэнэ. 

	119. ХҮН ШИГ ЯВААРАЙ

	Мань гурван аянчин үдийнхээ хоол цайг идэж амраад цааш хөдлөх болсонд ийн зарлиг буулгав:

	— Та хоёр ёс алдаж эзэндээ ихэрхсэн учир би Богд ламд айлтгаж толгойг чинь авхуулна. Тэр болтол яах вэ надтай хамт явж миний юу хэлснийг үг дуугүй биелүүлэх хэрэгтэй. Намайг юу гэвэл «За» гэж дагах ёстой. Би өгсөн зарлигаа буцааж авахгүй мэдэв үү? Хүний газар харь хошуунд хүн шиг томоотой явах хэрэгтэй гэж тушааж гэнэ. 

	Альбидай Салбадай хоёр нь «Жа» хэмээн хүлээж аваад тэмээгээ ачаалан бэлэн зэлэн болгоод «Ноёнтоон одоо яах вэ? » гэж асуусанд Жамбаа:

	— Одоо яваад бай нэг ч удаа гэсэн зогсож болохгүй гэж гэнэ. Мань хоёр тэмээгээ хөтлөн их замаар алхуулж гарчээ. Үг ч дуугарсангүй. Цааш улам шуурхайлж гэнэ. Яваад л байж, яваад л байж. Тэгтэл Жамбаа:

	— Хөөе эрхмүүдээ зогсоно байгаа! Нар шингэж орой боллоо! гэсэнд нөгөө хоёр нь «Манай эзэн ноёнтон өгсөн зарлигаа буцааж авахгүй гэсээн» гээд цаашаа улам хурдалж гэнэ. Гэтэл мань Жамбаа:

	— Гэдэс өлсөж байна аа! Та хоёр бууж хоол хийнэ үү? Үгүй юу? гэж шаардсанд Альбидай Салбадай хоёр нь:

	— Ноёнтоон та өөрөө хүний нутаг, харь газар хүн шиг томоотой яваарай гэсэн шүү дээ. Аяны улс чинь хаанаас цагаан гэгээтэй байхад буудаллаж байдаг билээ гэж хэлээд цааш алхуулж явтал Жамбаа нөгөө хоёрынхоо хойноос дуртай дургүй гэлдрэн явж байснаа:

	— Одоо аянаа зогсоо! Би өлсөж байна.. Бушуухан бууж надад хуушуур хийж өг| гэж захирсанд Альбидай Салбадай хоёр нь:

	— Ноёнтоон! Та өгсөн зарлигаа буцааж авдаггүй гэсэн шүү дээ! гээд цааш явтал Жамбаа түшмэлийн уур нь хүрч:

	— Зогс хө! гэж хашхирахыг нь замын хажууд хонь хариулж явсан нэг хүүхэд сонсоод:

	— Еэ еэ бө вө! ноён хүн байж өлсдөг ичиг ичиг! хүний газар нэрээ боддоггүй хачин хүн бэ? гэсэнд Жамбаа нүүр хийх газаргүй болж гэнэ. 

	— Харав уу? Ноёнтоон! Хүний газар нэрээ хичээ гэж байдаг шүү! гэж Альбидай Салбадай хоёр нь сануулсанд мань Жамбаа арга буюу эрхэнд нь орж, шөнө харанхуй болтол явж үзсэн гэнэ ээ. 

	120. ЧӨТГӨР

	Мань гурван аянчин хээрийн буудалд буумагц түшмэл Жамбаа жодгор бариулаад дэвсгэр олбог тавиулан тухалж суугаад «Одоо хуушуур хайр!» гэж тушаагаад дотроо: «би энэ хоёрыг нэг сайн чадаж хариугаа авъя байз» гэж боджээ. Тэгээд үнэн итгэлт хоёр зарц нь эзэндээ сайхан амттай хуушуур хийж барьсанд түшмэл Жамбаа:

	— Намайг зооглосны дараа та хоёр зооглоорой гэж хэлээд бүх хуушуурыг дуустал идээд: «Та хоёрт хоолны хэрэг байхгүй хээрийн замд тэвчээртэй байж сурах хэрэгтэй гэж хэлээд богцтой махаа дэрлээд унтаад өгч гэнэ. Өдрийн турш хоосон явсан хоёр зарц нь ингэж хоолгүй чадагдсандаа харамсан арга буюу хоосон унтаж гэнэ. Гэтэл шөнө дундын үед түшмэл Жамбаагийн гэдэс нь өвдөөд сүйд болжээ. Тэгээд — Хөөе намайг гаргаж бие засуул! гэж хашхирсанд Альбидай Салбадай хоёр нь цочин сэрээд чагнавал Жамбаа хашхирсаар л гэнэ. Хоёр зарц нь одоо л нэг хариугаа авъя хэмээн ярилцаад Альбидай нь нүцгэн босож нэг хонхорт хамхуул тэврэн хэвтэж гэнэ. Салбадай нь ноёныгоо босгон бие засуулахаар нөгөө хонхор тийш явуулан суулгатал өмнөөс нь нүцгэн Альбидай мөлхөн ирж «Хүүш Жамбаа» гэж аяархан дуудсанд Жамбаа цочин босон харайсанд өнөөх нь «Хүүш Жамбаа, Хүүш Жамбаа» хэмээн сарвалзан орилсонд Жамбаа: — «Чөтгөр чөтгөр!» гэж хашхираад гүйж гэнэ. Араас нь нүцгэн Альбидай хамхуулаа толгой дээрээ барин хөөсөнд Жамбаа «Амь авар! амь авар!» хэмээн хашхиран майхнаа тойрон гүйсээр байгаад нэг мэдэхэд ухаан алдан пэдхийн унажээ. Маргааш өглөө нь хоёр зарц нь эзэндээ цай хийж бариад: — «Ноёнтоон та хуушуур зооглох сон болов уу? » гэж асуусанд Жамбаа;

	— Үгүй үгүй хуушуур идэхээр чөтгөр дуугардаг юм байна билээ! гэж гэнэ. 

	121. ЧОНО ЭВЭРТЭЙ БАЙДАГ ЮМ

	Түшмэл Жамбаа нэг өдөр хоёр зарцдаа сайхан амттай хоол хийхийг даалгаад голын зах дээр очиж биеэ наранд ээхээр явж гэнэ. 

	Жамбаа голын захад хүрээд чонон хөнжлөө дэлгэн дэвсээд хувцсаа тайчин нам унтаж гэнэ. Тэр үеэр нь нэг гуринхатсан чоно ирээд: Сайхан тарган мах идэх нь гэж бодоод дэргэд нь гэтэж очтол ямар нэгэн чонын үнэр ханхалсанд шууд довтлох гэснээ болиод аль нэг эв нь таарсан үед дайран орохоор зэхэн хажууд нь мяраан хэвтэж гэнэ. 

	Жамбаа нойрноос сэрээд нүдээ нээж харвал дэргэд нь нэг хоёр хөөрхөн бор гөлөг хэвтэж байхыг хараад:

	Эвий эвий чи чинь хаанахын хэн гэгчийн хөөрхөн гөлөг вэ? Алив ах нь толгойг нь илээд өгье! гээд гараа сарвайсанд өнөөх нь нэг л зэвүүн хүйтнээр хараад амаа долоолхийлсэнд Жамбаа:

	— Эвий эвий! за ахынхаа энэ хөнжил дээр хэвт гээд шогширсонд чоно шүдээ ярзайлган архирсанд Жамбаа:

	— За тэгвэл ах нь чамд нэг зүсэм борц өгье л дээ! гээд хутгаа сугалан борц руугаа эргэсэнд чоно одоо л хэрэг биш болох нь гэж мэдээд сэмхэн босоод алга болж гэнэ. Жамбаа хойноос нь хэчнээн шогшрон дуудавч тэр эргэж ирсэнгүйд харамсан хөнжлөө чирсээр майхандаа хүрч ирээд Альбидай Салбадай хоёртоо болсон явдлаа тоочин хөөрсөнд:

	— Бурхан өршөө гэж ноёнтон минь тэр чинь чоно байхгүй юу? Ямар азаар таныг хага татсангүй вэ? Эндэхийн чоно мал байтугай хүн рүү дайрсан нь олон гэнэ лээ! гэж дуу алдвал Жамбаа:

	— Битгий худал ярьцгаа! Чоно гэдэг чинь эвэртэй байдаг юм гэж цэцэрхэж гэнэ ээ. Чоно эвэртэй байх гэж хэмээн Альбидай Салбадай хоёр нь элгээ хөштөл инээж гэнэ.

	122. ИЛЖИГНИЙ НАЙМАА

	Түшмэл Жамбаагийн аяныхан хоолгүй болсонд Жамбаа нэг илжгээ наймаалж замын хоол хүнснээс өгөхөөр шийдээд нэг өдөр хоёр илжгээ авч тарианы зах орохоор явжээ. Хүмүүс илжгийг нь үзээд туранхай болоод муухай ааштайг нь гайхалцан үнийг нь бууруулсанд Жамбаа үнэрхээд үнэрхээд тус болсонгүй эцэст нь нэг хүнд илжгээ ганц ямаанаас арилжих болж гэнэ. Илжгийг нь авсан хүний гэр нь голын цаад талд байсан учир Жамбаа ямаагаа авахын тулд голын цаана гарах хэрэгтэй болов. Тэгээд нэг илжгээ голын наад захад уяж орхиод, худалдсан илжгэн дээрээ хоёулаа сундалдан голын гармаар гарч нөгөө айлаас ямаагаа авч хөтлөөд голоор буцаж гарах гэтэл ямаа нь усаар гарч өгсөнгүйд тэнд нь уяж орхиод, голын нөгөө захаас илжгээ авч унаад дүүрч гаргана хэмээн Жамбаа шийдэж гэнэ. Тэгээд Жамбаа голоор гарч илжгээ авах гэтэл тэр нь алга болчихсон байжээ. Илжгээ хайсаар явтал илжгийг нь аль хэдийн чоно жамирчихсан байна гэнэ. Хөөрхий Жамбаа арга мухардан эцсийн эцэст хоолтойгоо харья гээд буцаж голоор гараад ямаагаа авах гэтэл ямааг нь бас чоно зооглочихсон байжээ. Ингээд мань Жамбаа өдөржин яваад илжиг ч үгүй, ямаа ч үгүй буцаж ирсэнд Альбидай Салбадай хоёр нь гайхан:

	— Ноёнтоон! наймааны олз сайн уу? гэж асуусанд олз омог сайн, би хоёр илжгэн дээрээ нэг ямаа нэмж лусын эзэнд өргөөд ирлээ. Энэ бол буян болох нь дамжиггүй гэж наманчилжээ. 

	123. ЖАМБАА САЙН ЭР БОЛОХОО ҮЗҮҮЛСЭН НЬ

	Түшмэл Жамбаагийн нэр хүндтэй аян нь олон талаар алдаршиж Жамбаагийн сүр хүчин улам бадарч байгаад тэр баярлах ажээ. Тэгээд Түшмэл Жамбаа сайн эр болохоо олонд харуулна гэж шийдэж гэнэ ээ. Нэгэнт хоолгүй өлсөж явсан болохоор түшмэл Жамбаагийн энэ арга тийм ч муу арга биш гэдэгт хоёр зарц нь итгэж байлаа. Ингээд Жамбаа Альбидай Салбадай хоёр зарцтайгаа нэг хятадын хоолны газар орсонд, эзэн нь баярлан, янз янзын хоолны нэр хэлсэнд Жамбаа:

	— бууз авчир гэж тушаасанд хоолны газрын эзэн

	— Хэдэн бууз авах вэ ноёнтоон! гэж асуув. Жамбаа: — Надад 100 бууз, миний хоёр зарцад будаатай шөл! гэж тушаасанд эзэн

	— Ай ноёнтоон 100 бууз аа! гэж лавлав. 

	— Тиймээ чамд би сайн эр болохоо үзүүлж 100 буузыг чинь нэг суурин дээр иднэ гэж Жамбаа ам алдчихав. Эзэн ихэд гайхан:

	— Таныг үнэхээр 100 бууз идвэл би эрхэм ноёнтонд нэг шар үхрээр шагнал болгож өгнө гэж мөрийцөж гэнэ. Тэгээд түшмэл Жамбаа 100 бууз авчруулаад идэж гарчээ. Идсээр байгаад 80 гэхэд Жамбаа бөхийж чадахаа байгаад 90 гэхэд үг хэлж чадахгүй болж гэнэ. Гэвч Жамбаа нэг суудал дээр 100 бууз идэж, үнэхээр сайн эр болохоо харуулж чаджээ. Хятад эзэн арга буюу мөрий ёсоор шар үхрээ өгч Жамбааг ёстой эр хүн гэж магтжээ. Гэвч Жамбаа гурав хоног ухаангүй хэвтээд эцэст нь ивэрхий гэдэстэй үлдсэн гэнэ ээ. 

	124. ШАВАРТ УНАСАН ШАРЫН МАХ

	Түшмэл Жамбаа сайн эр болохоо үзүүлж, үнэ өртөггүй шар үхэртэй болсонд манай аяныхан бөөн баяр хөөр болон цааш явлаа. 

	— Эрхэм ноёнтоон! Бид нар шар үхэртэй болсон хойно хоолоор айхгүй боллоо. Харин үхрээ яаж цохиж алах вэ? гэсэнд түшмэл нь: Альбидайгаасаа — Чи үхэр нядалж чадах уу? гэж асуусанд: Альбидай: — Би үхэр нядлах нь байтугай үхэр нядалж байгаа хүнийг ч үзээгүй гэсэнд Жамбаа: Салбадайгаасаа:

	— Чи үхэр алж чадах уу? гэж асуусанд: Салбадай — Ээ! бурхан минь! би үхрийн мах бишгүй л идсэн боловч үхрийг чухам яаж алдгийг огт үзээгүй юм байна гэсэнд Жамбаа олзныхоо үхрийг хэрхэн нядалж идэх тухай удтал бодоод олсонгүй. Гэтэл замд нь нэг үхэр шаварт зоогдчихсон байхыг хараад Жамбаа ямар нэгэн арга санасан бололтой «Аа би одоо мэдлээ» гэж хэлэнгүүт аяныхаа цувааг зогсоон ийн хэлрүүн:

	— За би шар үхрээ нядлах амархан арга оллоо! Та хоёр энэ үхрийн хөлийг тушаад, энэ шавар руу хөөж оруул! гэж тушааж гэнэ. Эзнийхээ юу хэлсэн бүгдийг биелүүлдэг хоёр зарц нь Жамбаагийн хэлсэнчлэн гүйцэтгээд шар үхрийг нь хөлгүй намаг руу тууж оруулсанд ангасан үхэр ус уух гэж намаг руу дуртайяа ороод дараа нь шигдэн шигдсээр толгой нь цухуйж харагдсанд Жамбаа эрхий хуруугаа гозойлгон:

	— Сайн! сайн! Удахгүй бид нар махтай болно! гэж инээд алдав. Тэгээд Жамбаа хувцас хунараа тайлж нүцгэлээд «надад сүх авчирч өг!» гэж тушааж гэнэ. Альбидай Салбадай хоёр нь майхны гадас шаадаг жижиг сүхээ уралдан босож эзэндээ хоёр гардан барьсанд Жамбаа:

	— Идэхээс өөрийг мэддэггүй та хоёр намайг харж бай! Би энэ үхрийг шавар дотор нь цохиж унагана. Тэгээд та хоёр чирч гаргаад өвчих хэрэгтэй мэдэв үү! гэж тушаагаад сүхээ барин намаг руу мань хүн орж явчихлаа. Гэтэл Жамбаа хэдэн алхам яваад өөрөө намагт шигдэн нааш ч үгүй цааш ч үгүй болсонд арайхийж толгой нь далд орохоос өмнө амжиж Альбидай Салбадай хоёр нь олс дээс шидэн өгч бэлхүүсээр нь оосорлон намгаас эзнээ чирч гаргажээ. Тэгээд нөгөө шар үхрээ харсан чинь аль хэдийн намагт далд ороод сураггүй болсонд хоёр зарц нь «Одоо хоолгүй яана даа эзэнтэн минь хэмээн зэрэг зэрэг гасалсанд Жамбаа:

	— Зүгээр зүгээр миний энэ арга яриагүй мэргэн аргад тооцогдоно. Яагаад гэвэл бид нар хойтон жил үүгээр буцахдаа махаар айхгүй нөөцтэй боллоо. Учир нь гэвэл энэ шавар хэзээ нэгэн цагт эгшиж хатах бөгөөд тэр цагт манай шарын мах аяндаа сайхан борц болсон байх болно гэж гэнэ ээ. 

	125. ХАР ХАЛЗАН СОГОО НАМНАСАН НЬ

	Түшмэл Жамбаагийн аян урагштай бөгөөд шуурхай боловч тэмээ малаа идүүлж цатгахгүй бол цааш явах аргагүй болсонд ой мод ус ундтай газар бууж хэд хонохоор шийдээд нэгэн сайхан модтой үулын ард буудаллав гэнэ. 

	Гэтэл ойр хавьд нь айл байхгүйн дээр хэд хоног үргэлжлэн бороо орсон учир тэр гурав хоолоо дуусаж уйтгартай байдалд оржээ. 

	Нэг өдөр Альбидай нь голоос ус авчрах зуур модон дотор буга урамдахыг сонсож гэнэ. Дараа нь Салбадай нь бас аргал түүж яваад ойн захад буга явахыг харж эзэндээ айлтгасанд Жамбаа:

	— Та хоёр түүнийгээ тэр даруйд нь хэлэх байсан юм. Тэгсэн бол бид бугын мах шарж суухгүй юу? гэж хэлсэнд Альбидай нь:

	— Одоо ч хожимдохгүй эзэн минь, та гараад чагна л даа гэсэнд Жамбаа майхныхаа гадаа гарч чагнавал үнэхээр буга урамдаж байсанд тэр сандран тэвдсээр орж ирээд:

	— Та хоёр миний бууг арчиж бэлэн болго! хот цэнэгийг нь шалгаж үз! гэж тушаагаад Жамбаа бугын анд явахаар бэлтгэж гэнэ. Хоромхон зуур буу сум бэлэн болсонд:

	— Та хоёр одоо тогоон дээрээ ус хийгээд буцалгаж бай! Би буга юм уу согоо намнан унагана. Буу дуугарахыг чагнаж байгаад намайг хашхирсан даруй хутга олс, тулам сав зэргийг бэлтгээд над дээр оч! гэж тушаагаад буугаа авч ойн зүг явав. Жамбаа уг нь анчин хүн байсан гэдэгт хэн ч итгэж болно. Яагаад гэвэл бага балчир байхдаа нэг удаа алдартай анчин хүнийг дагаж анд явсан бөгөөд тэр ч байтугай буу шагайж үзсэн ба бас буудаж ч үзсэн гэдэг нь үнэн юм. Ийм учраас эцэг ноёнтон нь дөнөн улаан буугаа хот цэнэгтэй нь Жамбаад бэлэг болгон өгсөн нь ачаан дээр удаан хугацаагаар даруулгатай байсан боловч одоо л үнэ цэнтэй эдлэл болохоо харуулна гэдэгт эргэлзэх хүн байсангүй. 

	Жамбаа ой дотор ороод төдий л удаагүй байтал буун дуу тасхийв. 

	— Ээ бурхан минь! манай эзэн юу хийгээ бол! гэж Альбидай Салбадай хоёр нь айх гайхах зэрэгцэн байтал: 

	— Бушуу хүрээд ирээ! гэж Жамбаа ой дотроос дуудсанд мань хоёр нь «согоо болов уу? буга болов уу? » хэмээн тааж ядан баярлалдаад сүх, хутга, олс, дээс, тулам шуудай бэлтгэн авч тэр зүг гүйцгээв гэнэ. 

	Тэнд хүрч очвол түшмэл Жамбаа ихэмсгээр инээмсэглэн модны тайрдас сандайлан суугаад:

	— Та хоёрын аз их байсан учир хангайн хар халзан согоог нам буудаж унагалаа. Та хоёр очиж өвчиж ав! гэж Жамбаа тушаав гэнэ. Хоёр зарц нь уралдан гүйлдсээр жалга дотор тийчилж байгаа амьтан дээр хүрч очвол согоо ч биш буга ч биш харин чөдөртэй байсан аазгай хар морь нь байсанд:

	— Ээ бурхан минь! Энэ чинь согоо биш таны аазгай хар морь байна шүү дээ! гэж Альбидай Салбадай хоёр нь зэрэг зэрэг хашхирсанд:

	— Худал битгий хэлцгээ! Манай нутгийн согоо хар халзан байдаг юм. Та хоёр андуурч байгаа байх аа! гээд тэнд нь очиж үзвэл үнэхээр чөдөртэй байсан хар морь нь суманд оногдон үхсэн байжээ. Мань Жамбаагийн гайхамшигт ан үүгээр төгсгөл болж, хар мориныхоо төлөө харамссанд Жамбаа:

	— Бүдүүн боловч нэг жилийн төл хойно гаслаад яах вэ гэж гэнээ

	126. ХАРГАНЫН НООСООР ЭСГИЙ ХИЙСЭН НЬ

	Түшмэл Жамбаагийн ариун алдрын төлөө үнэнчээр зүтгэгч АльбидаЙ Салбадай хоёр байгаагүй сэн бол мань түшмэл Жамбаа ийм азархаг явах эсэхийг хэн мэдэх вэ? Нэг удаагийн ослоор аазгай хар мориныхоо мууг үзсэнээс хойш мань Жамбаа сэтгэл гунигтай явах болжээ. Гэвч түшмэл Жамбаа үргэлж азтай байдаг хойно үлдсэн ганц баазгай саарал мориныхоо нуруун дээр холбилзууланхан явна. Гэтэл аяны морь мохож, атан тэмээ сульдаж эхэлсэн учир Альбидай Салбадай хоёр нь арга буюу эзэндээ айлтган «Бид одоо илжиг ч үгүй, морь ч үгүй, хоол ч үгүй яана даа? хэмээн байн байн үглэн явсанд Жамбаа юмны эзэн, аяны даамлын хувьд сэтгэл тавин бодолхийлж эхэллээ... Да хүрээ гэдэг их хөлийн газар хойно унах сайн морьгүй ороод хэрэг алга. Замдаа сайн морь худалдаж аваарай гэж эцэг ноёнтон нь захисан, бас аз таарвал жороо морьтой Да хүрээ орох нь бүр сайн... гэх зэргээр бодон бодсоор энэ тэрийг ажигланхан явснаа Жамбаа үнэхээр нэг зөв ухаан бодож олжээ. Тэгээд Жамбаа мориныхоо жолоог угзран зогсоогоод:

	— Эрхэм түшмэл, хиа нараа миний хэлэхийг сонс! Та нар битгий санаа зов! Бидний аз заяа их болохоор яавал сайн морьтой болох вэ гэдэг аргыг би бодож оллоо. Энэ бол тун амархан бөгөөд өртөг үнэгүй аяндаа бүтэх зүйл гэдэгт та хоёр минь итгээрэй. Юу гэвэл бид харганын ноос түүж түүгээрээ эсгий хийх хэрэгтэй юм байна. Тэгээд эсгийгээ гүүнээс арилжиж, гүүгээ азарганд гишгүүлж унага гарахаар нь жороолуулж сургаад сайхан морьтой болж болох юм. Энэчлэн зам зуураа хэчнээн оролдож чадвал хэд хэдэн жороо морьтой ч болж болох арга! гэж Жамбааг хэлмэгц Альбидай Салбадай хоёр нь:

	— Таны ариун алдрыг бадруулах эрхэм чухал энэ уйл хэрэг ёсчлон бүтнэ гэдэгт итгэж, чин үнэнчээр хүчин зүтгэхэд бид хоёр бэлэн байна аа хэмээн наманчлан өчсөнд түшмэл Жамбаа толгой дохин таашаагаад:

	— За миний чин үнэнч хоёр минь одоо энэ ажилдаа эртхэн орж зам зуурын харганад наалдсан ноосыг ширхэг үлдээлгүй түүх хэрэгтэй гэж тушаав. 

	— Энэ амархаан эзэнтэн минь, харин эсгийний хэрэгсэл олох гэдэг хэцүү, яагаад гэвэл хүн царайчилж гуйх хэрэгтэй болно шүү дээ гэсэнд Жамбаа:

	— Тэр бас амархаан! гэж хэлээд цааш явж байтал зам дээр нь саяхан эсгийгээ хийгээд нүүсэн бололтой айлын бууц дээр эсгийний гол бул, хүлэг шир тэргүүтнийг усанд хийж бэлэн зэлэн орхисон байхыг хараад Жамбаа:

	— За бид нарын аз ингэж өөрөө заяадаг болохоор, одоо эсгийгээ хийх ажилд оръё гэж хэлээд тэнд буухаар шийдлээ. Тэгээд түшмэл Жамбаа Альбидай Салбадай хоёртоо шуудай бариулан харганын ноос түүлгэхээр тушааж явуулаад түүж ирсэн ноосыг нь өөрөө зулж бэлтгэх болж майхнаа сахин үлдлээ. Тэгээд Жамбаа удалгүй эсгийний хэрэгслийг уснаас гарган дэлгээд зүлгэн дээр эсгий зулахад бэлэн болгож нөгөө хоёроо хэчнээн хүлээвч ирсэнгүй, маргааш нь бас хүлээвч ирсэнгүй. 

	Жамбаа нөгөө хоёроо гурав хоног хүлээгээд цөхрөнгөө бардгийн даваан дээр нутгийн нэг хүн түүгээр явж байснаа тааралдаад: — Эрхэм түшмэл та энэ эзгүй хээр, амьтны нутаг дээр эсгийний хэрэгсэл зэхэн суудгийн учир юу вэ? гэж асуусанд Жамбаа: 

	— Бид нар алс холоос яваа аяны улс юм сан. Тэгээд морь тэмээ аяны хөсөг эцэж туйлдсан учир арга буюу харганын ноос түүж эсгий хийгээд түүнийгээ гүүнээс өгч, гүүгээ азарганд гишгүүлж унага гарахаар нь жороо морь болгож Богд ламд мөргөхдөө бэлэг харамж болгох гэсэн юм. Тэгээд манай хоёр зарц өчигдөр л харганын ноос түүхээр явсан, одоо болтол алга гэж Жамбаа үнэн учраа хөөрсөнд, тэр хүн гайхан биширч тэдний үнэн шударга хөдөлмөрч хичээнгүй зан чанарыг нь хүндэтгэж:

	— Эрхэм түшмэл таны энэ нөр их хөдөлмөр бүтэх нь дамжиггүй боловч аяны замд нүсэр төвөгтэй болоод, таныг Богд эзэнд бараалхах их үйлсэд чинь саад болж мэдэх талтай учир өчүүхэн би буяныг санаж танд хоёр сайн морь бэлэглэе гэсэнд: Жамбаа тэр хүнтэй мэтгэлцэн: «Миний энэ арга бол хэзээд биелж болох эрхэм чухал санаа бөгөөд үнэ цэнгүй аяндаа бүтэх зүйл мөн боловч манай хоёр зарц даан ч хойрго байна гэж гаслан бухимдсанд нөгөө хүн түшмэл Жамбаагийн үнэнч болоод ариун шударга, ажилч хичээнгүйг нь магтан сайшааж ийм хүнд хоёр морио үнэ өртөггүй өгөхөд лав буян болох байх гэж бодоод: Жамбааг дагуулан гэртээ аваачиж хоол цай хийж өгч дайлаад: 

	— Таны ариун үйлс дэлгэрч явах болтугай хэмээн ерөөж, Жамбаад хоёр сайн морь барьж өгч гэнэ. 

	Жамбаа хоёр сайхан бор морьтой болчхоод хүрч ирсэнд Альбидай Салбадай хоёр нь хоосон шуудай үүрэн айл хэсэж, ходоодоо дүүргээд сая нэг майхандаа ирэхчээн болоод байж байснаа:

	— Ноёнтон минь та хаанаас ийм сайхан морьд олов оо! гэж асуусанд: Би та хоёрыг тэнэж явах хойгуур аль хэдийнээ харганын ноос түүж эсгий хийгээд түүнийгээ энэ хоёр мориноос арилжлаа. Ингэж миний санасан хэрэг амархан бүтдэг юм гэдэгт та хоёр итгэж яв! гэсэнд 

	— Эзэнтэн минь таны эсгийгээ хийх үйл хэрэгт оролцож чадаагүй бид хоёр түмэн буруугаа хүлээн, өлмийн чинь өмнө сөгдье! хэмээн нэгэн зэрэг ёслон мөргөв гэнэ. 

	127. МАХ ХААЧИВ

	Мань гурван аянчин идэх хоолоор маруухан алсын уулсыг ширтэнхэн сайн санаат хүний хайрласан сайхан явдалт морины нуруун дээр түшмэл Жамбаа морилонхон явна. 

	Тэд идэх хоолгүй учир хэдийгээр өлсөж явсан боловч түшмэл Жамбаа бэрхийг дуулж, ихийг үзсэн хүн хойно үл зовох агаад, ямар нэгэн айлаас идэшний хонь тушаан гаргуулж авна хэмээн бодож явна. Тэгээд тэртээ уулын бэлд нэг айл хонио хотлон үдэлж байхыг хараад:

	— Цэцэн түшмэл, мэргэн хиа нараа! Тэр хонь хотолсон айлыг харж байна уу? хэмээн ташуураараа тэр лүү заав. 

	— Жа ноёнтон минь харж байна аа! гэсэнд Жамбаа:

	— Тэр айлаас хонь авч иднэ. Яаж авах вэ гэвэл тушааж байгаад авна мэдэв үү! гэж хэлэнгүүтээ Жамбаа мориндоо ташуур өгөн тэр зүг ухасхийв. Удсан ч үгүй тэр айлын ойролцоо голын захад хүрмэгц майхнаа буулган үдлэх зуур түшмэл Жамбаа:

	— Салбадай чи яваад тэр айлын эзнийг манай ноёнтон дуудаж байна гэж хэл! хэмээн тушаасанд Салбадай зарц нь тэр ёсоор айлын эзнийг дагуулан авчирсанд түшмэл Жамбаа түүнд:

	— Би болбоос Богдын зарлигаар албаны чухал хэрэг залгуулж яваа түшмэл хүн байна. Иймд аль тохиолдсон газраас хоол шүүс залгуулах зарлигтай хүн, ингэхлээр танайх түшмэл миний шүүсэнд хонь нэгийг гаргах хэрэгтэй гэж тушаав. Айлын эзэн түүнд үл итгэх сэтгэл төрөн манайд эр сувай юм байхгүй ээ ноёнтон минь! гэсэнд түшмэл Жамбаагийн уур нь хүрч:

	— Хөөе түшмэл! цаанаасаа банз шаахай аваад ир! Энэ муу танхай ардыг нэвширтэл балбаад өгье! гэж хашхирсанд хөөрхий тэр хүн айн сүрдэж: Эзэн ноёнд шүүс зоогийн хонь нэгийг барья! хэмээн ам өгч гэнэ. Тэгээд Альбидай нь тэр айлын эзнийг даган очиж тарган хонь нэгийг хөтлөн авчирч тэр хүнээр төхөөрүүлэн хоолтой болсондоо баярлан, түшмэл Жамбаагийн ухаан бадрангуй их сүрийг магтан, үл таних тэр хоньчны хулчгар аймхайг гайхан олсон олз хонин шүүсийг зооглон гэдэс цадсаны дараа залхуу хүрсэн учир тэндээ хонохоор шийдэн хониныхоо махыг майхныхаа баганаас дүүжилж орхиод нам унтаж өгчээ. Шөнө нь өнөөх айлын эзэн догшин ноёноос хариугаа авахаар майхны нь дэргэд очвол цөм унтаж байсан учир өлгөөстэй махыг нь авч толгойг нь майхны нь хаяанд орхиод гэртээ махаа далдлан хадгалаад унтаж гэнэ. Маргааш өглөө нь мань гурав эртлэн босоод махаа чанаж идээд аян замдаа явах гэтэл мах алга байсанд түшмэл Жамбаа уурлан гарч харвал нэг халтар нохой аль хэдийн майхны нь хаяанд хонины нь толгойг хэмлэж байхыг үзээд:

	— Аа энэ муу нохой хамаг махыг минь идэж бараад бас цадсангүй толгойг нь хэмлэж байдаг байна шүү хэмээн хилэгнэж мод барин ухасхийвэл нохой майхны хаяагаар булт үсрэн гарахдаа хаяанд байсан отго жинстэй малгайг нь сагалдаргаар нь хүзүүндээ углаж аваад зугтаажээ. 

	Хойноос нь Альбидай Салбадай хоёр нь бас түшмэл Жамбаа ч өөрөө хөөгөөд хөөгөөд гүйцсэнгүй. Нөгөө нохой ноёнтны малгайг чирсээр гэрийнхээ гадаа ирсэнд:

	— Ноёны малгайг нохой зуугаад ирлээ! хэмээн гэрийн эзэн хашхирсанд түшмэл Жамбаа ихэд ичингүйрэн:

	— За ард чи үүнийг хэнд ч хэлж болохгүй. Би чамд үүгээр шан хүртээе! гэж нэг ширхэг мөнгөн ембүү шагнасан нь хонины үнэнээс хол хэтэрч гэнэ. 

	Ийнхүү түшмэл Жамбаа ганц хонины махнаас нэр төрөө алдах шахсан боловч түүний бадрангуй алдар халхлан аварчээ. 

	128. НҮЦГЭН НОЁН

	Түшмэл Жамбаа харь хошуунд ирээд нэр төрөө мандуулах гэсэн оролдлого бүхэн нь ингэж урагшгүйгээр эргэсэнд баахан гонсойж энэ бол ертөнцөд байж болшгүй зүйл огт биш харин ийм хөгжөөнт явдал бол үнэнч шударга хүмүүсийг улам зоригжуулдаг юм гэж Жамбаа сэтгэлээ цагаатгах ажээ. Гэвч түшмэл Жамбаагийн буруу биш гэдэг нь хартал тодорхой байгаа билээ. Түшмэл Жамбаа угаасаа эрх, хоёр зарц нь хүн хойно яая гэх вэ дуртай бүгдийг нь хангахаас л биш гэж бодсоор аянаа цааш үргэлжлүүлэв. Мань гурав цааш хэсэг яваад нэг голын захад очоод үдлэхээр бууж гэнэ. Түшмэл Жамбаа хоёр зарцдаа сонгинотой гамбир хайрч цай хийж байхыг тушаагаад голын захад очиж наранд ээж усанд орохоор явжээ. Жамбаа усны захад очоод хамаг хувцсаа тайлж тавиад усанд булхаж байх хойгуур нь нэг хулгайч хүн нуугдаж байгаад Жамбаагийн хамаг хувцсыг аваад явчихсан байжээ. Жамбаа уснаас гарч ирээд хувцсаа өмсөх гэтэл нэгэнт хувцас нь байхгүй болсонд арга ядан Альбидай Салбадай хоёроо хэчнээн дуудавч тэр хоёр нь ирсэнгүй. Гэтэл гэнэт ширүүн бороо шаагьсанд Жамбаа тэсэхүйеэ бэрх болж майхныхаа зүг чармаан нүцгэн гүйж гэнэ. Жамбаа тэрхэн зуур төөрч майхнаасаа өнгөрөн алга болж одсон байжээ. Аз болж нэг айл замд нь тааралдсанд Жамбаа шуудхан гэрт нь харайж орохдоо босгон доор хэвтэж байсан нэг ишгийг нь гишгэж гэмтээгээд сандрахдаа орон дээр нь суутал унтаж байсан хүүхдийг нь дарж уйлуулаад тэр айлыг сандрааж гэнэ. Айлын эзэн нь энэ лав галзуу хүнээс зайлахгүй гэж үзээд эхнэртэйгээ хоёулаа хамжин тэр нүцгэн хүнийг барьж аваад тэвх болтол нь хүлээд морины шонгоос уяж орхисонд Жамбаа түүнд учраа гарган:

	— Би ноён дээдэс хүн байна аа. Та нар миний биед ингэж халдсан түмэн буруугаа дараа нь хүлээх байх шүү! гэж хашхиран хэлэвч огт тус болсонгүй харин ч солиорч гүйцсэн галзуу амьтан байна хэмээн уяаг нь улам чангалж хүлээд айлын эзэн хониндоо яваад өгчээ. Тэр хойгуур нь бороо татармагц Альбидай Салбадай хоёр нь ноёнтноо хайж явсаар нөгөө айлд хүрч ирвэл ноён нь айлын гадаа чармаа нүцгэн хүлэгтэй байхыг хараад гайхаш алдран, хүлгийг нь тайлж суллаад майхандаа аваачих гэсэнд Жамбаа толгой сэгсрэн:

	Намайг эндээс тайлж аваачих хэрэг үгүй. Та хоёр одоо бушуухан яваад хошуу ноёнд нь мэдүүлээд ир! гэж тушаасанд шударга хоёр зарц нь тэр зүг яаран довтолж гэнэ. Удсангүй хошуу ноёнтон нь өөрийн биеэр морилон ирж болсон хэргийг шүүж үзээд: «Аа өнөөх зартай хулгайч энэ ноёнтны хувцсыг авснаас болж ийм хэрэг гаргасан байна гэж үзээд түшмэл Жамбаагийн үнэнч шударгыг магтан энэ хэргийг Богд эзэнд айлтгахгүй байхыг гуйж Жамбаад хошуу ноёны зэрэг хэргэмийн бүрэн хувцас отго жинс хүрэм нөмрөг юу хэрэгтэй бүхний нь хошууны нэрийн өмнөөс гарган өгч гэнэ. Энэ явдлыг үзээд нөгөө айлын эзэн хүн ноён түшмэл хүний биед халдсан түмэн буруугаа наманчлан хүлээгээд Жамбаад зам зуур зооглохыг гуйж хоёр тарган хонио төхөөрч өгч гэнэ. Ингээд нүцгэн ирсэн ноёнтон маань өмнөөс нь хэн ч эгц харах аргагүй өндөр хэргэмтэн болж майхандаа морилон ирсэнд Альбидай Салбадай хоёр нь эзнийхээ арга мэх ихтэйг гайхан биширч далимд нь хоолтой болсондоо баярлан аян замдаа хөдөлж гэнэ ээ. 

	129. АЛЬ НЬ Ч ХАМААГҮЙ

	Түшмэл Жамбаа нэг өдөр хүрээний орчмын нэг айлаас идэшний хонь худалдаж аваад Салбадайгаараа хөтлүүлэн хүрч ирээд хонио гаднаа уяад:

	— Та хоёр хонь гаргаж чадах уу? гэсэнд нөгөө хоёр нь:

	— Бид хоёр эзний авралаар даан ч мал нядалж үзээгүй юм байна гэж өчсөнд түшмэл Жамбаа хонь нядлах хар хүн олж ирэхээр явах болж:

	— За би нэг хар хүн олж ирнэ тэр хүнийг ирэхэд та хоёр бас будилаан хутгачхалгүй олигтойхон шиг байгаарай. Жишээлбэл:

	— Сайн байна уу? Хар хүн гуай! Та юун сайн хүрээд ирэв ээ! Төрийн хар хүн байна манай ноёнтонд нэг хонь төхөөрөөд өгөөч! гээд л гуйдаг юм шүү! гэж захиад явжээ Тэгтэл хонь төхөөрч өгөх гэсэн хар хүн нь оройхон очъё гэж хэлсэн учир Жамбаа нэг төлөгч ламыг залж: Альбидай, Салбадай хоёрынхоо ухаан билгийг нээгдүүлэх номын увдис хүртээхээр дагуулан ирсэнд өнөө хоёр нь түүнийг угтан авангуут: Сайн байна уу? Хар хүн гуай! юун сайн хүрээд ирэв ээ! Та төрийн хар хүн байна манай ноёнтонд энэ хонийг төхөөрөөд өгч үз! гээд өмнөөс нь хутгаа барьсанд өнөөх лам нь энэ лав өвчин туссан балай улс байх гэж уурласаар яваад өгч гэнэ. 

	Жамбаа: — Та хоёр яав даа! Ингэж ч байх гэж дээ ядаж лам хүн, хар хүн хоёрыг ялгаж чадахаа байв уу? гэж уцаарласанд:

	— Ноёнтон минь лам ч адил хар ч адил таны хэл гэснийг л хэлсэн шүү дээ гэж гэнэ. 

	130. МӨРГӨЛИЙН ДУГАНД

	Түшмэл Жамбаагийн хоёр зарц гэв гэнэт ийм гөжүүн зантай болсон явдал ерийн хэрэг биш байжээ. Нэг бол өвчин туссан хэрэг. Эсвэл дургүй нь хүрсэн байж таарна гэж бодоод Жамбаа:

	— За та хоёр намайг дагаад яв! Би та хоёрыг бурханд мөргүүлж нүглийг чинь арилгуулахаас болохоо байлаа. Та хоёр лав өвчин туссан шиг байна гэж хэлээд Альбидай Салбадай хоёроо дагуулан мөргөлийн дуганд очихоор явж гэнэ. Удсангүй тэр хийдийн бурхны сүмд орж гурвуул мөргөж гарчээ. Түшмэл Жамбаа ихэд хичээнгүйлэн сүсэглэж, сунан сунан мөргөсөнд Альбидай Салбадай хоёр нь дуурайн дуурайн мөргөснийг олон лам нар хараад: өндөр сүсэгтэй улс юм гэж магтаж гэнэ. Гэтэл Альбидай Салбадай хоёр нь амьтны нүд хариулж байгаад бурхны нь өмнө тавиастай байсан балин тахилыг нь хурааж аваад идэж орхижээ. 

	Мөргөл дуусаад явах болсонд тахилч лам нь орж ирээд бурхны хамаг тавил заслага болоод саяхан хийж тавьсан арвайн гурилын балинг, түшмэл Жамбаагийн хоёр зарц хамж идсэнийг мэдээд ихэд хилэгнэн уурлаж зарц нараа толгой дээрээ гаргасан өөдгүй түшмэл гэж Жамбааг сүрхий зэмлэж гэнэ. Тэгэхлээр нь Жамбаагийн уур нь хүрч хоёр зарцаа мөргөлийн дуганд сөгдүүлэн суулгаад балбаж гарчээ. Та хоёр бурхны тавилга идсэн чинь үнэн үү? хэмээн суран ташуураар ороолгон ороолгон асуусанд нөгөө хоёр нь үнээн, үнэн! гэж өчиж гэнэ. Намайг буян хийх гэж байхад та хоёр яагаад нүгэл хийж хулгай хийв гээд л ороолгож гарсанд: Өлсөөд өө! ноёнтоон! өлсөхдөө идчихсэн юм гэж Альбидай Салбадай хоёр зэрэг зэрэг өчиж гэнэ. Тэгтэл олон лам нар түүнийг үзээд өрөвдөн:

	— Алс холын улс арга байж уу хөөрхий! Өлсөж ядарч яваа нь үнэн биз. Түүний төлөө ингээд яах вэ. Бид нар идэх юм нийлүүлж тус хүргэе гэж хэлэлцээд түшмэл Жамбаагийн хоёр зарцад замдаа идээрэй гэж өдий төдий сав боов боорцог, арвайн гурил, шар тос, бас мах борц тэргүүтнийг өгсөнд мань хоёр дааж ядан үүрэхийг нь үүрч, ганзагалахыг нь ганзагалан майхандаа авч очиж гэнэ. Сохорсон биш завшив гэгчээр мань гурав хоол хүнсээр баян болж сэтгэл хангалуун байсан боловч түшмэл Жамбаа бодохдоо энэ явдал миний алдар нэрэнд гутамшигтай зүйл боллоо хэмээн гоморхон санаад, хоёр зарцаа дуудан ирүүлж:

	— Та хоёр даан ч яав даа! Мөн ч их нүгэл хийлээ дээ. Бурхны идээ хулгайлсан хүн тэнэг болдог гэж номд заасан байдаг юм. Одоо та хоёр маргаашаас эргүү хонь шиг тэнэг болбол яана! гэж айлгаж гэнэ. Тэгэхлээр нь мань хоёр Жамбаагийн өмнө гэмшин гэмшсээр «Жа» хэмээн өчиж гэнэ. 

	131. ЭРГҮҮ ХОНЬ ШИГ БОЛОВ

	Түшмэл Жамбаа өглөө босоод «эртхэн эндээс явъя байз» хэмээн хэлэнгүүт нөгөө хоёрыгоо дуудсанд чимээ аниргүй гэнэ. 

	— Альбидай! Цай авчир! гэж тушаасанд бас л чимээ аниргүй гэнэ. 

	— Салбадай! Тэмээгээ ачаал! гэсэнд бас л чимээгүй гэнэ. Тэгэхлээр нь ташуураа далайсаар Жамбаа майханд нь орсон чинь нэг нь баруун тийшээ гилжгий, нөгөө нь зүүн тийшээ гилжгий болчхоод майхныхаа баганыг тойрон эргэлдэж байна гэнэ. 

	— Тэгнээ тэр ёр шиг би өчигдөр та хоёрт хэлсэн шүү дээ! Бурхны идээ зоог хулгайлсан хүн тэнэг болдог гэж надад нэг лам хэлсэн юм үнэн байж таарах нь гэж Жамбаа үглээд:

	— Та хоёр бүр эргүү хонь шиг болчхов уу? гэж лавлан асуусанд: нөгөө хоёр нь үг дуугүй толгойгоо дохин «тэглээ» гэсэн тэмдэг мэдүүлсэнд Жамбаа ухаан санаа нь ямар байгааг туршиж үзье гэж бодоод:

	— Намайг таньж байна уу? гэсэнд: «Үгүй ээ! хэмээн толгой сэгсрэв,

	— Альбидай! хэмээн дуудсанд Үгүй! гэж гэнэ. 

	— Салбадай чи ухаан байна уу? гэсэнд мөн л Үгүй! гэж. 

	— Одоо хөдөлцгөөх үү? гэсэнд бас л үгүй ээ! гэж толгой сэгсрэв. 

	— Хоол идэх үү? гэсэнд: Үгүй ээ! хэмээн дохив. 

	— Та хоёрыг би зодлоо шүү! хэмээн ташуураа далайсанд: мөн п Үгүй ээ!

	— Эргүү тэнэгүүд ээ! Одоо би та хоёрыг яах вэ? гэсэнд Үгүй л гэж гэнэ. Жамбаа асууж бүр цөхрөөд энэ хоёр яриагүй эргүү тусжээ гэж нотлов. 

	Түшмэл Жамбаа арга буюу Альбидай Салбадай хоёрыгоо морин дээрээ мордуулан тэмээгээ өөрөө ачаалж цааш хөдлөх болж гэнэ. Гэтэл нөгөө хоёр нь бас морьтойгоо баруун зүүн тийшээ эргэлдээд явдаггүй гэнэ. Тэгээд тэр хоёрыгоо нэг талдаа хөтлөн, нөгөө талдаа тэмээгээ хөтлөн түшмэл Жамбаа аянаа цааш үргэлжлүүлэвч нэн төвөгтэй болсон учир энэ хоёрын эргүүг яаж эдгэрүүлэх вэ? хэмээн бодсоор гэлдрүүлэв. 

	132. МӨНХИЙН УС ХАЙСАН НЬ

	Түшмэл Жамбаагийн аян цааш үргэлжилнэ гэхэд маш хүнд болж Альбидай Салбадай хоёр нь ийнхүү эргүү тэнэг болсон явдал Жамбааг бүр ядралын туйлд хүргэж зовоосон болохоор итгэл дуулгавартай зарцгүйгээр явах аргагүй болсонд Жамбаа хоёр зарцаа бушуухан эдгэрүүлэх мэргэн аргыг бодон бодсоор «мөнхийн ус олж өгөх хэрэгтэй юм» гэж тун ч ухаалаг сэтгэжээ. Тэгээд Жамбаа нэг голын захад буугаад нөгөө хоёртоо:

	— За би та хоёрт мөнхийн ус олж ирэхээр шийдлээ. Та хоёр эндээ байж бай! гэж хэлээд тэр хоёрыг мориноос нь буулгасанд мөн л хоёр тийшээ эргэсэн хэвээрээ тэг! тэг! гэсэн дохио өгч толгойгоо гэгэлзүүлэн мэдэгдэж гэнэ. 

	Жамбаа ийнхүү «мөнхийн ус» олж хоёр зарцаа эдгэрүүлэхээр явжээ. Ингэхэд «мөнхийн ус» гэдэг чинь чухам хаана юунд байдаг билээ хэмээн хэчнээн бодовч эс олж замын хүнээс асуусанд мэдэх хүн огт үгүй гэнэ. Гэвч мөнхийн ус байдаг гэж хүн бүхэн ярьсаар байдаг болохоор Жамбаа түүнийг ямар нэгэн газраас лав олж болно гэж бодоод гурван өдөр гурван шөнө хайгаад олсонгүй. 

	Тэр хойгуур нь Альбидай Салбадай хоёр замынхаа хүнс хоолыг дуустал наргиад, тэмээ малаа амраан нуруу тэнийж бас Жамбаагийн байнга уудаг арз хэмээх хүчтэй архинаас бага зэрэг ууж жаргаж суутал алсаас түшмэл Жамбаа айсуй явахыг хараад бул хар чулууны хонхорхойнд жаахан ус дусаагаад түүнийхээ хоёр талаас гуурсаар сорон ууж хажуулдан хэвтэж байж гэнэ. 

	Жамбаа хоёр гурван хоног үнэн санаа өвөрлөн мөнхийн ус олох гээд бараагүй хоосон ирсэндээ баахан гунигтай байвч хоёр зарц нь өөр байдалтай болсныг хараад баярлан:

	— Та хоёр минь юу болж байна аа! хэмээн асуусанд:

	— Бид хоёр таны ерөөл зүтгэлээр эндээс мөнхийн ус олж уугаад эдгэрч сайхан болоод байж байна гэсэнд Жамбаа:

	— Та хоёр энэ гайхамшигт усыг хаанаас олов оо! гэсэнд:

	— Таны авралаар бид нар яг дээр нь буучихсан байжээ гэж нэг зэрэг өчив. Жамбаа ихэд гайхан чухам мөнхийн ус мөн эсэхийг шалгахаар амталж үзвэл яах аргагүй мөнхийн ус мөн бөгөөд байх байхдаа чихэр амттай байсанд нь бүр ч баярлан тэр усыг дуустал уугаад:

	— За та хоёрын аз хийморь миний буян арвин ихийн учир бид мөнхийн ус уулаа, Одоо хэзээ ч үхэхгүй алдраа мандуулж явах болно гэж айлдав гэнэ ээ. 

	133. БОГДЫН ХҮРЭЭ ГЭСЭН ЧИНЬ

	Түшмэл Жамбаагийн аяныхан даан ч азархаг яваадаа баярлан бас мөнхийн ус уусан нь бөөн аз болж хөгжилдөн явцгаав. Хэсэг яваад Жамбаа морин дээрээсээ өндийн алсыг ширтэн:

	— Богдын хүрээ ойртлоо гэсэнд: Богдын хүрээ гэдэг чинь ямар шүү юм харагдаж байна даа! гэж Салбадай нь асуусанд:

	— Чухам тийм гэж хэлж чадахгүй байна аа. Холоо харагдах нь л харагдана. Харин эхлээд л харагдмагц надад хэлэх хэрэгтэй. Би их эзэн хаандаа үнэн сүсгээ илэрхийлж нанчдын идээ өргөх ёстой юм. Ингэхлээр та хоёр сайн харж яв! Үзэлгүй өнгөрөөв өө! гэж Жамбаа хичээнгүйлэн захиад Богдын хүрээг урьтаж харсан хүн буянтайд тооцогдоно гэж хэлсэнд Альбидай Салбадай хоёр нь нэг нэгнээсээ өрсөж Богдын хүрээг харах гэж алсын хөндий уруу нүдээ хөхөртөл ширтэнхэн явна. Гэтэл Альбидай нь:

	— За тэр! Тэр! нөгөө Богдын хүрээ чинь ярайж байна гэж хашхирав. Жамбаа тэр рүү саравчлан харвал яах аргагүй мөөн. Богдын хүрээ дүрээрээ байна. Зэрэглээн дунд дуган сүм, ордон хашаа байшин өнгө өнгөөр ярайж байна. Цөмөөрөө дахин дахин нягталж хараад Да хүрээ мөн гэж нотлов. 

	Жамбаа өөрийнхөө уудаг нандин дарсыг гарган аягалж хадаг самбай гарган савсалзуулсаар мориныхоо нуруун дээр өндийн байж;

	— Богд гэгээн, эзэн тэнгэр, түмэн наст минь аварч өршөө! Өчүүхэн наддаа хишиг хүртээж, сайхан алдрын минь мандуулж хайрла! Би таны өмнө морь нохой мэт зүтгэгч үнэнч хүү гэдгээ тангараглан өчнөм! хэмээн байн байн өндөр дуугаар давтан хэлээд архиа тэнгэрт цацан өргөж залбиран наманчилсанд Альбидай Салбадай хоёр нь дуурайн сарвалзав. Тэгээд Жамбаа сэтгэл уужирсан мэт инээд алдан. 

	— Эрхэм хиа, мэргэн түшмэд ээ!. Та нар гоёлынхоо хувцсыг гаргаж өмсөцгөө! Миний ямбаны хувцсыг гаргаж өг! гэж тушаав гэнэ. Цөмөөрөө мориноосоо бууж хамаг гоёлынхоо хувцсыг өмсөн буу саадгаа ёсоор нь зүүж зэхээд мориндоо мордон цааш хөдлөнгүүт:

	Да хүрээ мөн ч сайхан харагдаж байгаа биз! Бурхны орон гэдэг ийм байдаг юм. Та хоёр тэр рүү хараад сүсэглэн залбираач! хэмээн Жамбаа хэлж дуусангуут нөгөөх хөндий уруу дахин хартал юу ч алга, хов хоосон гэнэ. 

	— Энэ чинь юу болов оо! Ноёнтон өнөөх чинь алга болчхож! гэж Салбадай нь нүдээ бүлтийлгэн гайхсанд Жамбаа:

	— Үгүй ээ! Энэ гүвээн дээр гарахад л харагдах ёстой гэж хэлээд хэдэн тийм гүвээ даван харавч үнэхээр Богдын хүрээ алга байжээ. 

	— Альбидай нь дахин сайн лавлаж хараад: Сүрэг адуунаас өөр юу ч энд алга! гэж хэд хэдэн удаа нотлов гэнэ. 

	Яах аргагүй зэрэглээн дунд явсан адуун сүргийг хараад Богдын хүрээ гэж эндүүрсэн нь гарцаагүй боллоо. Үгүй бас муухай эндүүрлээ дээ. Гэхдээ энэ буруудахгүй. Яагаад гэвэл хэзээ нэгэн цагт Богдын хүрээ харагдах нь дамжиггүй. Тэгэхэд яг ингэж угтах ёстой гэдгийг би та хоёрт үзүүлэх гэсэн юм гэж Жамбаа сануулан хэлээд: 

	— Эрхмүүд ээ! Гоёлынхоо хувцсыг тайлцгаа! гэж тушааж гэнэ. 

	134. НУТАГ БУЦАВ

	Түшмэл Жамбаагийн аяныхан ийнхүү хөглөж явсаар Да хүрээ орж Жамбаа Богд эзэнд бараалхаж үнэн сүсгээс сөгдөн мөргөж учир явдлаа тоочин гуйсан боловч «Эзэн хааны өмнө байгуулсан илэрхий гавьяа байхгүй учир энэ удаад зэрэг хэргэм шагнахгүй» гэж зарлиг буулгасанд тэр арай л ухаан алдаж уначихсангүй. Гэвч ухаалаг төрсөн болохоор эзэн хааныхаа өмнө ямар нэгэн гавьяа байгуулж алдраа мандуулахыг тангараглаад тэндээсээ гарч хүрээний зах зээлээр орж буу сэлэм худалдаж аваад Эзэн хаан Богд гэгээний өмнө цэргийн гавьяа байгуулахаар шийдэн Альбидай Салбадай хоёроо дагуулан нутгийн зүг аяны жолоог эргүүлж гэнэ ээ.

	 Бадарчин «Бадар» (Энэ нь бурхан багшийн барьсан аяганы нэр) гэдэг үгэнд -чин гэдэг дагавар залгаад бадар аяга баригч буюу буяны өглөг гуйгч гэсэн утгатай үг үүсгэжээ. 

